
	“Улсын Хэвлэлийн газар” Улаанбаатар хотноо 1975 онд эрхлэн хэвлүүлсэн “МИХАИЛ КОЛЕСНИКОВ : ТЭМЦЛИЙН ШУУРГАН ДУНД” номоос

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДАЙН ДАЖНЫ ДУНД

	Дайн бол нийгмийн хамгийн нарийн төвөгтэй үзэгдэл мөн. Магадгүй тийм болоод ч дайн гарах хэд хэдэн шалтгаан гарч, сэтгэл зүйн аяс үргэлж сүүлчийн байранд тавигддаг байж ч болох юм. Тухайлбал алс ирээдүйгүй буюу санаа зүүж яваа тийм хүмүүсийг албаар эн тэргүүнд дэвшүүлэн тавьдаг. Ганц нэг хүн, тэдний ач холбогдлыг хэт товойлгож дүгнэх явдал дуртай ч бай дургүй ч бай өөрийн эрхгүй гарч ирдэг байна. Сараевт болсон цуут буудлагын гол шалтгааныг мөн л ингэж тайлбарлаж байлаа. Сербийн гимназийн сурагч, эх оронч Гаврил Принцип их гүн Франц - Фердинандыг алжээ гэсэн цуу дэгдсэн бил ээ. Австрийн хаан ширээг залгамжлагчийг алсантай холбогдон гарсан маргаанд эхлээд Австро - Унгар болон Сербчүүд оролцлоо. Герман славяны цөөнх үндэстнийг хамгаалан босож Орос орны эсрэг дайн зарлалаа. Дараа нь Герман Францад дайн зарлаж, яагаад ч юм бэ Бельгид бас дайн зарлажээ. Англи Германд дайн зарлаж, Австри - Унгар-Оростой, Черногория - Австри - Унгар, Серб, Германтай, Франц - Австри - Унгартай, Англи - Унгартай, Япон - Германтай, Австри - Унгар - Япон, Бельги хоёртой, Орос Турктэй, Франц Англи - Турктэй гэх мэтээр дайтаж, чингээд дайнд Итали, Болгар, Румын, Португал орлоо. Итали Герман, Антант хоёрын алины талд орох уу гэж удаан гуйвж дайвлаа. Ром хотод германы тагнуул төлөөлөгчид хичээнгүйлэн хөдөлмөрлөж, тэнд тэдний бүрэн эрхт элчин сайд, тайж фон Бюловын үндэслэсэн Италийн гурван сонин германы мөнгөөр гарч байлаа. Германчууд асар их хөрөнгөөр өргөн дэлгэр суртал нэвтрүүлгийг чадамгай хийж байлаа. Гэлээ ч гэсэн Итали эцсийн эцэст Антантын талд оров. Хэрэв улс хэний нь талд дайтахаа удаан сонгож байгаа бол Сараево дахь буудлага тэнд ямар хамаатай юм бэ? гэдэг асуудал гарч байна. Хожим дайны хүрээнд Панам, Бразил, АНУ Коста - Рика, Гондурас, Грек, Сиам, Хятад, Либери татагдан оров. Ингээд л бүх улс амьтан үймэлдэж эхэллээ!.. Коста - Рикийн ерөнхийлөгчөөс Франц - Фердинанд гэгч юун хүн бэ? гэж сониныхон асуухад, тийм хүнийг хэзээ ч дуулаагүй гэж ерөнхийлөгч хариулжээ. Сиамынхан Сараевод болсон буудлагын тухай бас юу ч мэдэхгүй байлаа. Тэгээд австрийн хаан ширээг залгамжлагч, хэн хүний огт хараагүй нэг хүний төлөө бүх үеийн хаад, эзэн хаадын бүгдийг нь устгасан цуснаас илүү их цус урсгасан юм санжээ.

	— Алагдахын нь өмнө хэн ч, юу ч сонсоогүй золгүй тэр өв залгамжлагчийн төлөө тийм их хохирол гаргана гэж байж болох уу? гэж нөгөөх алс хэтийн ирээдүйгүй хүмүүс асуугаад, — Харин тэгвэл сиамын хааны ээж гэнэт Ромын хамба ламыг алчихвал яах вэ? Үүнээс болж махан овоо босгож, цусан гол урсгах хэрэг болж байна үү? Яагаад Оросын дайсан болж байсан Япон юу ч болоогүй юм шиг Оросын талд байлдах болов оо? Энэ бүхэнд Панам улс ямар хамаатай юм бэ? Ингэхэд ер нь Либери улс гэрэлт ертөнцийн аль хэсэгт нь байдаг бил ээ? Энэ чинь бүгд найрамдах улс уу, эзэн хаант улс уу? Европ, Ази, африкийн асар уудам нутаг дээр тулалдаж, тэнгис далайн өнцөг булан бүрд далайн тулалдаан болж байна. Тэмцэл зөвхөн газар дээр ч биш бас газар дор Альпид дайсагнагч этгээдүүд нууц сувгаар бие биеэ байнга дэлбэлж байна. Тэмцэл усан дор ч болж байна. Адаглаад л Английн усан доорх бүслэлтийг аваад үз л дээ. Тэмцэл агаар мандалд ч болж байна. Танк, хуягт чийчаан, хуягт галт тэрэг бий боллоо. Хий гарсан уу? гэвэл Орос оронд их бууны Ерөнхий захиргааны дэргэд химийн хороо бий болж гэлцэнэ. Хордуулах эд бэлтгэхийн тулд химийн үйлдвэрийн өргөн их цэг байгуулагджээ. Хэдэн арван мянган пүү хортой шингэн гаргаж авчээ. Химийн сумны үйлдвэрлэл арван таван мянгад хүрч, сард зуун мянга хүртэл химийн гар гранат үйлдвэрлэдэг боллоо гэцгээнэ.

	Энэ бүгдээр яах юм бэ?.. гэж гэнэн алс хэтийн хараагүй хүмүүс асууцгаана.

	Энэ хооронд Гурвын холбоо болон Entente cordiale «сэтгэлийн дон шүглэсэн» орны ард түмэн галзуурсан мэтээр бие биеэ хядалцаж байхад Чита хотод амьдрал онцгой сонин юмгүй хэвийн байдлаар үргэлжилж, оргосон хоригдлуудыг барихын тул хоршооллын ажилчид руу харгис цагдаа нар дайралт хийж, хоригдлууд оргож бусгасаар байлаа. Энэ бүгд нь дайны өмнөх байдалтай адил юм шиг ажээ.

	Байгалийн чанадах мужийн цэргийн захирагч дэслэгч генерал Коляшко Василенко гэдэг нэрээр чухам хэн нуугдаж байгааг тогтоож чадсан бол уу гэдэгт бүгдээс илүү зовниж байлаа.

	— Яг тийм. Василенко, Оёкскийн шоронгоос оргосон большевик ухуулагч Михаил Фрунзе хоёр бол нэг хүн хэмээн харгис цагдаагийн газрын дарга илтгэв.

	— Баривчлах арга хэмжээ авсан уу?

	— Авах нь ч авсан. Баривчлах хүн алга. Фрунзе нас нөгчжээ.

	— Та үхсэн гэж итгэж байна уу? Хэн түүнийг оршуулаа вэ?

	— Маш ээдрээтэй явдал болсон байна. Фрунзе Москвагийн галт тэргэнд суужээ. Тэгээд бид бүр Москвад орох гэж байхад нь мэдэж хамгаалах ангид шууд мэдэгдсэн юм. Тэгээд яасан гэж санана? Фрунзе Москвад очсонгүй, бид нэгжлэг хийж үзвээс «Эконом» хэмээх хоршооллын гишүүдийн нэгнээс Фрунзийн Москвагийн нөхдөөс бичсэн захиа олдов. Тэр нөхдийн мэдээлснээр бол Фрунзе замдаа халуун хэжиг туссан учир ямар нэгэн өртөөн дээр буулгаж эмнэлэгт хэвтүүлсэн нь тэндээ нас баржээ.

	— Хэрвээ энэ бүгдийг нөгөө Фрунзе чинь зохиож, хамгаалалт болон та бүхнийг төөрөлдүүлсэн бол яах вэ?

	— Ээдрээтэй байна. «Эконом» хоршооллын гишүүн өөрийг нь баривчилж нэгжинэ гэдгийг урьдчилан мэдэж чадахгүй биз дээ? Уул захиа хувийн байдалтай бөгөөд талийгаачийн эцсийн хүслийг биелүүлж бичиг үсэг муу мэддэг нэгэн ажилчин хүн бичсэн бололтой. Василенко - Фрунзийн хавтаст хэргийг хаах хэрэгтэй гэж бодож байна.

	— Та л өөрөө мэд дээ.

	Москвагийн нэрт хөрөнгөтөн Чернцов төрийн хэмжээний том хэрэгт сэтгэл зовж байлаа. Саяхнаас фронтын талаар шархдагсад болон зугтагсдад туслах ивээлтэй үүрэг сайн дураар авсан земийн холбоо гэгч бий болжээ. Уул холбоог санаачлагчдын нэг нь Чернцов байлаа. Гэлээ ч гэсэн тэр холбооны гол ажиллагаа нь бурханд түгээж байр олох явдал биш ээ, ийм ажил хийж таарахгүй, энэ чинь чавганц нарын ажил, бидний гол үүрэг бол байлдааны захиалгыг үйлдвэрүүд хэрхэн биелүүлж байгааг хянаж шалгах явдал мөн гэж газар сайгүй баталдаг байлаа. Чернцов фронт орчмын земийн холбооны хороо, фронт, армийн командлагчтай захидлаар тасралтгүй харилцаж санаа нэгтнүүдийг эрж хайж байлаа.

	Тэгтэл тэр өөрийнхөө байшинд санамсаргүй нэг тийм «санаа нэгтэнтэй» дайралджээ. Уул явдал ийнхүү болсон юм санжээ. Чухам том ажилдаа дарагдсан Чернцов янз бүрийн эрдэм ухааны талаар мэдэмхийрдэг нөхрөө авчирсан туслагчаа бага анхаарчээ. Туслагч нь тэдний байранд суудаг юм санжээ. Тэгтэл туслагч нь орж ирэн Петроградаас ирсэн нөхрөөс хэдэн өдөр өрөөндөө байлгах зөвшөөрөл эржээ. Найзын нь нэр Михайлов, эцэг нь Петроградад суудаг юм санжээ. Михайлов өөрөө Петроградын шилжин суугчдын захиргаанд саяхан болтол алба хааж байгаад эх оронч сэтгэлгээний үүднээс албан ажлаа орхиж одоо баруун фронт руу дөхөж яваа ажээ. Далимд хэлэхэд Михайлов Земийн холбоо байгуулах үзэл санааг маш өндрөөр үнэлж байлаа.

	— Та чинь миний сэтгэлийг хөндчихлөө. Одоо эх оронч сэтгэлгээтэй залуу хүмүүс эх оронд маань онцгой хэрэгтэй байна. Манай цэргүүд Зүүн Өмнөд фронт дээр Австрийнхантай ах дүү бололцож байгаа тухай сонсоо биз дээ? Ёстой шившиг... Таныг найзтай чинь ширээнд урья гэж Чернцов хэллээ. Михаил Александрович Михайлов даруу түвшин зангаараа Чернцовт таалагджээ. Тэр шахмал түрс унагаалгүй бага зооглож архи дарс уухаас татгалзжээ. Михайлов амьдралын аар саар зүйлээс хөндий, бүхий л талаар жавхаатай ажээ. Түүний хонин тунгалаг нүдэнд бүхнээс хөндий байдал илт ажээ. Эх оронч гэж өөрийгөө шууд хэлж сайрхсангүй, ямар нэгэн онгироо зангүй аж. Ариун дээд тунхаг л намайг ийм бодолд оруулсан юм гэж тэр маш жирийн хэлжээ. «Орос орны газар нутгийг хамгаалахын тул бидэнд үнэнч бүх иргэд эв найрсгаар амь бие хайргүй босно гэдэгт бид гуйвшгүй итгэж байна. Их сорилтын ширүүн цагт дотоод хядлагыг мартах болно. Хаан ба ард түмний холбоо улам улам бэхжиж нэгэн хүн шиг босож, дайсны хар дарамтыг Орос орон няцаах болно» гэсэн тунхгийн үгийг цээжээр мэдэж байлаа.

	— Тэгэхээр би, дотоодын аллага, хаанаас ард түмэнтэй нэгдэх нэгдлийн талаар цаг үргэлж бодож байдаг юм гэж Михайлов хэлээд, — Танай земийн холбоо энэ талаар зохих ёсны анхаарал тавиагүй байна. Холбооны зүтгэлтнүүд хүнс тэжээл залгуулах Пуришкевичийн хэсгийг байгуулсандаа л их уярч байх шиг байна. Ямар хариуцлагагүй шаар нь Костром, Иваново - Вознесенскийн ажилчдыг буудах тушаал өгөв өө? Эсвэл тэр энэ ариун тунхгийг уншаагүй юм бол уу? Үүний хамт Улсын дум Орос орон дайнд оролцохыг зөвшөөрч, хаанд ард түмний итгэх итгэлийг буудаж байдаг цагдаагийн хувцастай урвагчид гарч байна. Би эдийн засагч хүн болохоор энэ чухам юу болж байгааг бусад олон хүнээс илүү сайн ойлгож байна. Хаан ба ариун язгууртны гэр бүлийнхэнд ангийн найрамдал хэрэгтэй гэдгийг л би ганцхан ойлгож байна. Миний бодож байгаагаар бол дайн гарсан шалтгааны нэг бол бүх орны чинээлэг ангиуд пролетари нарыг ангийн тэмцлээс холдуулж, дотоод гадаадын хувьсгалыг унтраах гэсэн эрмэлзэлтэй байгаад оршино гэж ярив.

	Чернцов залуугийн яриаг улам улам сонирхон сонсоно. Тэр залуу Чернцовын өөрийн нь нэг биш удаа бодож байсан боловч хэнтэй ч хэзээ ч ярьж хуваалцаж байгаагүй тэр бодлыг ярьсан болохоор аргагүй шүү дээ.

	— Чухам тийм дээрээс Орос орны дотор ангийн найрамдал эрхэмсэг эзэн хаанд хэрэгтэй байгаа юм гэж Михайлов яриагаа үргэлжлүүлээд, — Думийн дарга Розянко ч дотоодын найрамдлын төлөө байгаа юм. Гэвч капиталистууд ажилчдыг буудаж байгаа цагт дотоодын найрамдлын тухай чалчих нь ажилчдын уурыг хүргэхээс өөр юмгүй бил ээ. Та аж үйлдвэрийн эзний хувьд оросын ихэнх үйлдвэр яагаад дайн эхэлсний дараа гэнэт германы импортын хараанд оров оо? гэдгийг бурхны тусын тулд тайлбарлаж өгөөч. Тэгээд ч одоо бараг газар сайгүй германд хийдэг ямар нэгэн ялихгүй жаахан эд анги дутагдаж байна. Энэ чинь юу гэсэн үг вэ? Урвалт уу? Эсвэл хэд хэдэн жилээр германд сууж байгаа оросын дипломатуудын хэн нь ч улс орон даяар төмөр замын модон дэрийг ган дэрээр сольж дайнд бэлтгэж байгаа бодол санааг анзаарсангүй гэж үү? Бүх урвагчдыг шүүхэд өгвөл зохино!... 

	Чернцовын духан дээгүүр хөлс бурзайж, нүднийхээ хавчдаг шилийг үе үе засна.

	— Би хэзээ ч иймэрхүү яриа сонсож байгаагүй бил ээ! Та ч жирийн нэгэн эдийн засагч биш, төрийн тархитай хүн юм. Ёстой зоригтой сайхан сэтгэж байна. Маш зоригтой шүү! Та ёстой эх оронч хүн юм аа! Хэрэв та үлдэхийг зөвшөөрвөл... надад ийм л хүн хэрэгтэй байгаа юм. Би земийн хороонд гэх гэсэн юм шүү.

	— Fata volentem ducunt, volentem trahunti гэж Михайлов хэллээ.

	— Түүхийн үйл хүмүүсээр дамжуулан үйл явдлыг удирддаг юм гэж туслагч орчууллаа.

	— Тэгэхээр та фронтод явах гэж хатуу шийдээ юү?

	— Тийм ээ. Хэрвээ биеийн байдал намайг жагсаалын цэрэг болгохгүй бол фронтын земийн холбооны нутгийн хороонд ажиллах болно.

	— Сайшаалтай байна. Би танд зөвлөж болно. Түүнээс гадна Баруун фронтын армийн ерөнхий командлагч хиа генерал Эвертэд би нэг захиа дамжуулж болох сон бол уу? Тэр бид хоёр нэг ангийн улс... Михайл Александрович минь биеэ гамнаж яваарай. Тан шиг ийм хүмүүс эх орондоо хэрэгтэй шүү. Бас надтай ярьсан шигээ хүн бүртэй ингэж битгий илэн далангүй ярьж байгаарай. Одоо үед чинь илэн далангүй байх явдал аюултай шүү. Ойлгохгүй буруу тийшээ эргэж ч болох юм.

	Тэгээд хоёр залуу хоёулхнаа үлдмэгц туслагч элгээ хөштөл хөхөрч

	— Михайл, та чинь зүйрлэшгүй хүн юм аа. Би таны яриаг сонсоод хаанаас ийм их зүйл олж мэдээ вэ? гэж бүр гайхаж орхилоо. Тити Титыч уярч гүйцлээ шүү. Энэ монди чинь таныг тэр дороо л хэрэгтэй хүн гэж бодлоо. «Ангийн найрамдал бол ёстой л эдний эмзэг газар даа. Тэд чинь унтаад л ангийн найрамдал харж байгаа юм. Чухам яагаад земийн холбоо байгуулах хэрэгтэй болсныг нь одоо би сайн мэдлээ. Таныг генерал хувцастай нэг ангийн нь хүн дээр яаж очихыг төсөөлж байна. «Алеша, дайнаа дуусга! Таны нэг ангийн Титуся чинь тавиур дээр гараа бүлээсгэчхээд, одоо хүүгээ фронтод хөөхөөс айж байна. Тэр земийн холбоогоор тоглож байна. Дайнаа дуусгахгүй бол бид дуусгана шүү! Тэнэг минь, ангийн найрамдал бололцоогүй гэдгийг ойлго» гэж хэлнэ хэмээн туслагч хэлэв.

	Михайлов их догь байлаа.

	— Би энд удаан байж болохгүй гэж Михайлов хэлээд, — Павел Степанович, цаад судалтай өмдтэй хөрөнгөтнөөсөө генералд явуулах захиаг нь л түргэн авахыг хичээгээч. Тэр хэрэгтэй захиа шүү. Тэргүүн шугам дээр очих шалтаг болно. «Төмөр» олох явдлыг түргэвчлээрэй. Москвагийн хороо Бүх Оросын земийн холбооны Баруун фронтын хороонд чухам хэнтэй ч нарийн холбоотой байгаа бол оо? гэвэл

	— Та Любимовыг хайж олох хэрэгтэй. Ер нь тэгээд та түүнийг нарийн мэддэг шигээ сайн мэддэг байх аа. Манай Ивановын хүн шүү дээ гэв.

	— Исидор Евстигеевич уу?

	— Тийм ээ, мөн. Земийн холбоонд аж ахуй эрхэлж байгаа. Ер нь тэгээд Минскт меньшевик, эсер, кадетуудын хүч их лут шүү. Бас Бундовчууд ч багагүй гэж мэдээрэй.

	— Намын байгууллага байгуулагдсан юм уу?

	— Та л байгуулах хэрэгтэй болох байх. Үүнийг Москвагийн хорооны даалгавар л гэж үзээрэй. Би нөхөдтэйгөө бүр ярьчихсан. Хэдийгээр тэнд большевикууд гарцаагүй байгаа ч гэсэн Гурав Аравдугаар армиудтай холбоогүй байгаа юм. Тэгэхээр таны үйл ажиллагаа шууд ба шилжсэн утгаараа ч гэсэн маш өргөн фронтоор явагдах болно. Ямар ч л байсан энэ тамын машиныг дотроос нь дэлбэлэх хэрэгтэй. Ээдээ, тантай л хамт явах юм сан. Даанч явуулахгүй дээ.

	— Ийм сайхан хоргодох газартай байж уу?.. Үгүй, маш ухаалаг байна. Та бидний тулах цэг болно. Таны паспорт байхгүй байсан бол би сүйрэх байлаа. Замын туж сэгсрэгдэж явсаар Москва орохын оронд Петроград орчхож бил ээ. Яагаад гэвэл Москвагийн хамгаалагчид «найрсгаар» уулзах гэж байгааг тааж байсан юм. Андрей Бубнов танд мэхийн ёслоорой гэсэн. Тэр одоо Петроградад сууж байгаа.

	— Харин бид энд дэмий л сэтгэл түгшиж, яахаа ч мэдэхгүй байлаа.

	Михайловыг галт тэрэгний буудал дээр хэдхэн өдрийн өмнө танилцсан эгч дүү Додоновынхон үдэж гаргалаа. Аня нь хотын захиргаанд ажиллаж, Маша нь эмэгтэйчүүдийн Дээд курст суралцдаг байлаа. Гаднаас харахад тэр залуу хархүү фронтод явж байгаа юм шиг харагдах ёстой байв. Үдэж байгаа охидын нэг нь дүү нь нөгөөдөх нь болзоот бүсгүй байх ёстой бил ээ. Азгүй залуус юм аа... Дайн хэчнээн эмгэнэл тарина вэ! Тэнд галт тэрэгний буудлын тавцан дээр хөрөнгөтөн маягийн гурван авгай хөгжөөнтэй ярилцана:

	— Эрхэм минь, хэн ч хэллээ гэсэн чи чинь жолоочоосоо цаанадаж арван тав ах юм аа гэвэл,

	— Гэвч нөхөр, жолооч хоёрын хооронд ялгаа байдаг шүү дээ.

	— Үүнийг л ухамсарлаж байгаад чинь баяртай байна. Тийм ээ үнэхээр ялгаатай. Ямар ч байсан ялгаатай байх ёстой гэж би үргэлж боддог.

	— Өө, тэр хүүхэн чинь түүнд ухаангүй дурлачихсан юм гэнэ лээ... Тэгээд нөхөр нь түүнээс нэг салах гэж хөөрхий жаалыг дайнд явуулж байгаа юм гэсэн. Ёстой хар санаа, хайр сэтгэл байгаа биз гэж ярилцана.

	Михайлов дүү нартаа:

	— Хараад байхад Батурин Петроград явж чадахгүй бололтой. Та нар л хариуцах нь дээ. Михайловынхон намайг Пишпект байхын сайн мэддэг. Би хүү Мишатай нь хамт гимназид сурч байсан юм. Харин энд, яг үнэндээ Владимирт, Михайлов өөрөө шүүх хурал дээр миний гэрч болсон юм. Саяхан би Петерградад шууд тэднийд очиход их баярлацгаасан. Гэвч хагас жилийн өмнө Миша нь сураггүй алга болчхоод тэд бөөн уй гашуунд автаад байлаа. Тэгэхээр хүү нь хэрвээ эргэж ирээгүй байгаа бол өвгөнийг тайтгаруулахыг хичээгээрэй. Тэдэнд сэтгэл санааны хувьд хүнд байгааг би ойлгож байна. Гэвч над өөр зам алгаа. Энэ бүгдийг учирлан яриад миний өмнөөс амар амгаланг нь айлтгаарай.

	— Бид хийж чадах бүхнийг хийнэ. «Жинхэнэ» паспорт хүлээж байгаарай. «Намайг Сидонимоос ангижруулж өгөөч» гэж Мамин - Сибирякийн зохиолын нэг худалдаачин хэлсэн байдаг сан.

	Тэд ойр дотнын хүмүүс үнсэлддэгийн адилаар үнсэлцэж тэр ч байтугай эгч дүү хоёр мэлмэрүүлж байлаа.

	Будант шөнө өртөөний гал сүүмэлзэж, бух тэрэг яг л салхинд цохиулж хатгалга авсан хүн шиг уухилан аахилж, тэрхүү их манан хүчтэй амьсгалуулахгүй байгаа мэт ажээ. Хонх жингэнэн, шүгэл дуугарлаа. Галт тэргэн дотор зайгүй, бүгчим байлаа. Дээд давхрын орон дээрээс шагайгаараа жимбийтэл ороосон хөл, ноосон оймстой хөл унжина. Дэнгийн бадамласан бөгт шар гал дөл анивчина. Михайлов нэг хүний ард байр олж унтахыг хичээсэн авч нойр нь хүрсэнгүй, сэтгэл нь хүсэл болсон фронт руу тэмүүлнэ. Дайн эхэлснийг мэдсэн тэр үеэс хойш фронт руу сэтгэл нь татагджээ. За ингээд луужингийн зүү хэчнээн чичирч салганасан ч зохих туйлаа заадгийн адил бөлгөө. Фронт өөрийн туйлтай байх ёстой. Цэрэг олон түмний гүн дотор орж бүхнийг нүдээрээ харах гэсэн шуналт хүслээс аливаа бодлыг давна. Энэ бүх хүслийг үгээр хэлэхэд ч хэцүү байлаа. Үхлийн заналхийлэл ч, их бууны дэлбэрэлт ч, окопын нохой бөөс ч түүний дурыг гутаахгүй байлаа. Зарим нэгэн ургамал хэвийн байдалтай үржихийн тулд тодорхой нөхцөл зайлшгүй байдгийн адил түүнд хэрэв орчин байхгүй бол амьдрал, амьсгалын ахуй байдал ч байхгүй байх. Олон түмний тийм нөхцөл хэрэгтэй байлаа. Олон түмэн түүний өсөлтийг, алхам бүрийг дэмжин түлхэж байдаг. Тэр олон түмэнгүй бол гандан буурч, ямар ч арчаагүй амьтан болдог. Цэрэг түмэн бол дайн буюу төрийн ч байлаа гэсэн, аль ч нийгмийн үзэгдэл, эсийн хөдөлгөгч хүч болсон нөгөөх л ард түмэн шүү дээ.

	Михайлов галт тэрэгний дугуйн жигд нүргээнд зүүрмэглэхэд урьдын залуу халуун үеийнх нь шиг хаанаас ч юм бэ, алс тэртээх үеийн гүнээс үлгэр домгийн хачин тайван дуугаар:

	 

	Их талбай дээр цөм цугларч 

	Ид хавтай шуугиан дэгдэж 

	Олон түмэн тэднийг хүрээлж 

	Окиол, Акроней Элатрийн хамт 

	Тоо томшгүй олны дундаас 

	Тулаан байлдаанд залуус мордлоо... 

	 

	гэж сонсогдох шиг болно. Зугтагсад, шархдагсдыг зөөсөн цуваа тасралтгүй зөрөн цувах учир галт тэрэг өртөө, хагас өртөө болгон дээр удаан зогсоно. Баруун фронт руу явж байгаа цэргийн галт тэрэг, суудлын галт тэрэг бие биеэ хөөн гүйцэж дараа дараагаар өнгөрнө. Хажуугаар нисэх шахам өнгөрч байгаа галт тэрэгний шуугиан, уянгалах дуу, цэргийн галт тэрэгний ер бишийн орилон чарлах дуун чихнээс үл сална. Галт тэрэг, цонхоор нь хүмүүсийн царай дөнгөж харагдах төдий хурдан өнгөрнө. Буудал дээр оргодол, дүрвүүл, өлсгөлөн хүүхэд хөлхөнө.

	Михайлов нэгэн том өртөөн дээр нэлээд хэдэн шархдагсад бууж буй галт тэрэг рүү очвол гараа мөрөөрөө авхуулан боолгосон хижээлдүү цэрэг дайны учруулж болох уршгийн тухай гүн бодолд дарагдан ярина.

	— Дөрөвхөн вагонд гурван зуун хүн чихчихсэн байхыг харж байгаа биз ээ. Дээврийн хөндий дэх ачааны байранд ч пиг шүү. Энэ дайны дараа манайхны ах дүү нарт хөнгөн болохгүй бол ч чухам яахаа мэдэхгүй л байна шүү. Гэртээ л харимаар байна даа.

	— Яагаад хөнгөрөх ёстой бил ээ?

	— Тэгэлгүй яах вэ. Дайнд бидний байгуулсан гавьяа их шүү дээ. Гараа зүгээр авхуулсан гэж санаж байна уу? Одоо гаргүй яах вэ? Үнэн амьдрал байх ёстой биз дээ? гэвэл өөр нэг хос таягтай цэрэг инээмсэглэж

	— Үгүй мөн их санав аа. Өвөө та чинь тэнэг эр байна. Ёстой туйван тэнэг юм. Бид чинь одоо хэнд ч хэрэггүй болсон улс шүү дээ. Яг нөгөө өртөөн дээр хоцорсон хагас мянган хүн шиг гэсэн үг. Галт тэрэг хүрэлцэхгүй байна шүү дээ. Земийн хорооноос чамд фунт талх өгөөд “Дуртай тийшээ тонил гэнэ дээ...” Оросын давшилт хэзээ эхлэх вэ? гэж нөгөө францын асууж байсныг санаж байна уу? Тэр францынхаар бол оросууд германы анхаарлыг өөртөө татахын тулд л байгаа ажээ. Миний бодож байгаагаар бол тэр франц манай тариачны амьдрал ямар байдгийг төсөөлж чадахгүй бололтой. Тэр ганцхан Парисаа л аврах хүсэлтэй байх шиг байна л ээ гэв.

	Гаргүй, сахалтай цэрэг уурлаж англи, францчуудыг байдаг бүхнээр нь харааж зүхнэ. «Цэргүүд ч хүнд л байгаа юм байна даа. Энэ бүгдийн учрыг олох ч хэцүү дээ» гэж Михайлов бодлоо. Асрагчдын нь холдохыг ашиглан Михайлов эмнэлгийн вагонд орлоо. Вагонд хоёр намхан бор орос цэрэг модон таягаа тулан гурав дахиа ачааны тавиур луу ойртуулж байлаа. Цусгүй цонхигор царайтай, зовж шаналсан нүдтэй, уруулаа чанга зуусан хүнд шархдагсад доод талын орон дээр байрлажээ. Зарим нь ёолон зовуурилж, зарим тасалдангуй амьсгаадаж, хоолой цээж нь хэржигнэнэ.

	— Дүү минь, тосгонд байдаг манай байшин энэ газар гэр шиг л том. Би гурван хүүхэдтэй, эхнэр маань тарган цатгалан гоё хүүхэн. Одоо л нэг тэднийгээ үзэх нь шиг байна. Яаж ийгээд л харих юм сан.

	— Миний ууган хүү наймтай, буржгархан үстэй сайн хүү бий дээ. Моринд сүнсгүй дуртай «Том болохоор морь авч өгөөрэй, улаач болно» гэдэг юм.

	— Хатан хаан Александра Федоровнагийн өөрийн нь эмнэлгийн галт тэрэг байдаг гэж ярилцах юм. Тэнд боов тарааж хишиг хүртээдэг гэнэ.

	— Бий нь ч бий байх. Бидний хувь заяа дутна. Распутин тэр галт тэргээр явдаг юм гэсэн.

	— Нэг ёозгүй амьтан бий. Ээ бурхан минь бид ч даварч гүйцжээ. Хатан хааны хишиг ч бидний хоолойгоор татаад байна. «Ард түмэн, эх орон» гээд л гэнэт л сайхан сэтгэлтэй болсон мөртөө ард түмнээ сумны зууш болгож байна... Галт тэрэг нэгэн хагас өртөөн дээр гурван цаг хэртэй зогслоо. Михайлов цувааны дагуу зугаалж явлаа. Хаврын нар ээж, цас хайлан уур савсана. Бас нэг хавар ингээд иржээ. Чухам юу авчирдаг хавар бол оо?

	Михайловын өмнөөс генерал Милков яг өөр шиг нь зугуухан алхалж явахыг хараад өөрийн эрхгүй дотор нь арзасхийв. Тэгээд зэрэгцэж ирмэгц генерал Михайлов руу түргэн харснаа пальтоны нь ханцуйнаас барьж,

	— Байлдаж байгаа газар луу явж байна уу? Би хүнийг нүүрээр нь танихдаа гоц ойтой хүн байгаа юм. Хартал танил хүн байх юм гээд ямар нэгэн дотоод дуугаа сонсох мэт дуугүй болсноо: — Би тантай хаана уулзлаа даа хэмээн нэмж хэллээ. Михайлов тал тал тийшээ тайван харлаа. Хэн ч алга. Гэдэс рүү нь өшиглөчхөөд цуваан доогуур гарч, далан давж ой руу орох уу... Хамгийн түрүүнд ийм бодол төрсөн боловч ойр орчим харгис цагдаа байхгүй учир яарахын хэрэггүй байлаа. Өөрийгөө танигдуулахгүйн тулд зөвхөн гадаад байдлаараа биш, биеэ барьж, дайснаа буруу мөрөөр оруулж чаддаг байх ёстой. Михайлов эрхэм дээдсийн анхаарлыг татсан өчүүхэн бага хүн инээдгийн адилаар инээмсэглэж

	— Эрхэмсэг тантай ер уулзаж байгаагүй бил ээ хэмээн сонстох төдий бувтнав.

	— Хонгор минь цэргийн шүүх таслах ямар нэгэн ажиллагаанд оролцож байгаагүй биз? Би чинь нэг ёсондоо хууль цаазын хүн байгаа юм. Ингэхэд өмгөөлөгч биш биз дээ? гэхэд нь Михайловын нүүрэнд тээнэгэлзэл тодорч:

	— Би өөр байгууллагын хүн. Та зөвшөөрвөл, би хэргэм зэрэгтэй зөвлөх Михайлов гэгч байна гэв.

	— Маш тааламжтай байна. Намайг Илья Петрович гэдэг. Чөлөөт албаны хүн юм шив дээ?

	Михайлов дахиад л тал тал тийшээ хараад,

	— Адьютант генерал Эвертэд тусгай захиа хүргэж явна гээд дотор халааснаасаа алт хээ дарсан, гоё хөх ягаан дугтуй гаргаж бүхэл бүтэн байгааг харуулах гэсэн мэт үзээд гараараа илж дахин далд хийлээ. Генерал ойлгосон дүр үзүүлж дахиад элдвийн юм шалсангүй. Ерөнхий командлагч адилхан л хүн шүү дээ. Магадгүй янаг амрагийн ч захиа байж болох юм. Гэхдээ хээрийн шууданд юм болгоныг итгэж болохгүй учраас ажил төрлийн захиа байхыг хэн байг гэх вэ.

	Генерал бодлогошров. Тэр уйтгарлаж үхэх гэж байсан тул хүнтэй дэмий юм чалчмаар байжээ. Ер нь яагаад ч юм бэ фронт руу явж байгаа хэн хүнд үргэлж иймэрхүү зүйл тохиолддог ажээ.

	— Та шатар тоглодог уу?

	— Зугаа болгодог юм.

	— Хоёулаа нэг өрөөдөх үү? Про арис эт фоцис - эх орон, бурхан тэнгэрийнхээ төлөө гэж Цицрон хэлсэн байдаг байх аа.

	— Хэрвээ хэрэгтэй бол яах вэ... 

	— Надтай жаахан байгаач. Би бүр тарчилж гүйцлээ. Надтай хамт галт тэргэнд хоёрхон харгис цагдаагаас өөр хэн ч байхгүй болохоор цаг өнгөрөөх хэцүү байна. Тэр хоёр маань уйтгартай нөхөд. Таныг надтай хамт жаахан байхыг гуйя.

	Тэднийг тусгай вагонд ороход харгис цагдаа нар бослоо. Тэд сонирхохоосоо илүү мэргэжлийн дасаж заншсан харцаар Михайловыг нүд үзүүрлэн харав. Михайлов тэднийг зүгээр анзаараагүй дүр үзүүлэв.

	Тэд шатрын өрөгнөө улайран байлаа. Галт тэрэгний жигдхэн сэгсчих хөдөлгөөнд абру - дюрсо хэмээх дарсны хоосон шил харжигнана. Генерал өрсөлдөгчдөө «от крафта» хэмээх хайрцагтай бурман чихрээр дайлав. Милков сайн шатарчин гэгддэг боловч, өрсөлдөгч нь хүчтэй хүн тааралджээ. Тэр чин үнэхээр ч юм уу, эсвэл найр тавьсандаа ч юм уу ямар ч байсан хоёр өрөг хожигдов. Милков тоглоомдоо улайрч, шар нь хөдлөхдөө дуулах дуртай «Хэрэгтэн авч явна - хэн сэн бил ээ тэр?» гэдэг үглээ дуугаа аятай цээлхэн хоолойгоор тасралтгүй аялсаар байлаа.

	Тэглээ ч генерал шинэ танилаа нууцгайхан судалж, ажигласаар байв. «Ой тойнд юм орохоо байчхаж, хөгширч дээ» гэж генерал харамсаад - «нэг л их содон царай байх юм. Хэдэн мянгын нэг л байх даа. Хаана, хэзээ үзлээ дээ? Би уг нь хэзээ ч эндүүрч байгаагүй сэн. Энэ айвуу тайван хөдөлгөөн, амгалан, зэвүүн амарлингуй байдал нь Петербургийн хүн гэдгийг баталж байна. За одоо шалгаадахъя шалгаадахъя...» гэж бодлоо.

	— Гм, гм. Та ер нь цэргийн дээд хэсгийн дотор зөндөө байгаа биз дээ. Ингэхлээр дэслэгч генерал Енушкевичтэй уулзаж байгаагүй биз дээ?

	— Та ерөнхий дээд командлалын штабын даргыг хэлж байна уу?

	— Тийм ээ тийм.

	— Би ч штаб дээр үргэлж очдоггүй шүү дээ... 

	— Гэвч та Молоствовыг заавал мэдэх ёстой доо.

	— Молоствовыг мэдэхгүй хэн байх вэ. Аятайхан хүн шүү.

	— Тэр одоо ямар ажил хийж байна вэ?

	— Та түүний юу хийдгийг асуусан нь дээр байх аа. Тэр цэргийн яамны сайдаар томилогдсон, хатан хаан Александра Федоровнагийн айлтгагчийн эрхийг эдэлж, өөрийнхөө хөрөнгөөр эмнэлгийн галт тэрэг хооллож, фронтод бэлэг зөөж байдаг юм. Өө бас морь танихдаа гарамгай хүн гэдгийг танд хэлье.

	— Тэр морин хорооны лейб - гвардид алба хааж байсан учир гайхах юм биш ээ.

	— Би танд бүр илүү сонин юм хэлье. Тэр чинь Суворовын угсаа байгаа юм. Тийм ээ, тийм, гүн Суворов Рымникский, суут жанжин, тайж Италийскийн угсаа байгаа юм. Тэгээд Суворовын эзэмшлэнг өвлөхийг хичээж байгаа юм.

	— Энэ чинь миний хувьд шинэ зүйл байна.

	— Энэ чинь маш урт түүх байгаа юм. Суворовоос хожим дунайн армийг командалсан ганцхан хүү Аркадий Александрович үлдсэн юм. Тэр хүү нь 1811 онд Рымник голд живсэн юм. Энэхүү ер бишийн тохиолдлын талаар тэр үеийн нэг хүн: «Рымник, чи эцэгт нь алдар өгч, хүүг нь булшиллаа» гэж хэлж байжээ. Тэгэхээр Суворовын ач хүү Александр Аркадьевич дипломат, генерал хүн байсан юм. Тэр Кавказ, Польшид алба хааж, дипломат ажлаар германы харшуудад байж, Петербургийн генерал -захирагч байж байгаад нас барахаасаа өмнөхөн 1882 онд явган цэргийн генерал - сургагчаар ажиллаж байжээ.

	Генерал Милков шатраа ч мартаж алмайраад, энэ жинст зөвлөх чинь жирийн нэг жинст зөвлөгч биш бололтой... бүр 1882 оны юмыг сайн мэддэг байна шүү гэж бодов.

	— Тэгэхээр Молоствов хаанаас гараад ирсэн юм бэ? гэж генерал Молоствовыг сайн мэддэг учир бүр сонирхон асуув.

	— Энэ ч бүр төвөгтэй түүх байгаа юм. Хэрэв та сонирхоод байвал... 

	Аугаа их жанжны гуч үр хүүхэдгүй нас баржээ. Түүний эгч Любовь Александровна Венад суугаа цэргийн төлөөлөгч Преображенскийн хорооны цэргийн дарга Молоствовтай ханилан суужээ. Тэднийх дөрвөн хүү төрүүлсний хамгийн бага нь хурандаа Молоствов байгаа юм.

	— Өө тийм бий. Байгаль дэлхий өвөг дээдсийнхээ хүчийг барчхаад, удам угсааныхаа хүчээр амарч байна гэж чухамхүү үнэн хэлжээ. Хатан хааны айлтгагч гэж байгаа юм шүү! Ямар гавьяа байгуулсандаа тэр бил ээ? Нэг нь хувийн галт тэргээр зугаалж хатан хааны гарыг илж явахад нөгөө нь бүхэл насаараа бөндгөнөж байдаг... 

	— Эд агуурсын тэгш биш явдал. Гэхдээ энэ хэрэг миний мэдэх зүйл биш ээ.

	— За тэгээд дээд хэсгээр дайны тухай юу гэж байна даа? Та ямар нэг юм дуулсан байх ёстой. Эзэн хаан, хатан хаан нар юу гэж байгаа бол оо?

	—— Милков шинэ танилаа бас л «туршсаар» түшмэдийн хүнд сурталт буюу цэрэг байлдааны тэр нарийн газарт чухам ямар чиг шугам баримталж байгааг нь тодорхойлохыг хичээжээ. Милков сэтгэл зүйчийн хувьд хүний мөн чанар, юуг хэрхэн яаж ярьж байгаагаар үргэлж илэрдгийг мэддэг байлаа. Тухайлбал нэг муу дорд түшмэл өндөр дээд цолтой хүмүүстэй энэ Михайлов шиг энгийн ярилцаж чадахгүй байлаа. Хаан өөрөө ч юм уу эсвэл отго жинст хэн ч байлаа гэсэн, агуу их хэргийн чухал асуудлыг боловсруулдаг тэр дээдсийн хүрээнд үргэлж байсан нь маргаангүй байлаа.

	Милковын санааг тааварласан мэт:

	— Саяхан би эцэг Владимираасаа нэлээд аятайхан түүх сонссон юм. (Та манай эцгийг ч мэдэх ёстой. Тэр Улсын думийн гишүүн, «Хатан хаан Александра Федоровнагийн цэргийн эмнэлгийн хувийн галт тэрэгний» санваартан, ордны штальсейстр генерал Риманы дотнын нөхөр байгаа юм). Тэр зүйлийг та ч бас сонирхох байх, гэвэл «За одоо л тодорхой боллоо. Миний шинэ танил садар эр байх нь ээ. Яагаад би дор нь мэдсэнгүй вэ? Чихээ сонор байлгах хэрэгтэй... Ийм хүнтэй танил байх муугүй шүү...» гэж Милков бодоод бас нэг шил абраудюрсо задлахыг харгис цагдаад тушаалаа.

	— Та тэгээд санваартан Владимир Поповоос юу сонсов доо?

	— Өө, тийм... Энэ бол энүүхэндээ гэхэд агийн ёсыг дайрсан тухай домог юм даа.

	«Илч Гришка Распутин гэгч чинь энэ байна даа!»

	— Өө би маш их анхааралтай сонсож байна.

	— Уул явдал дайны шалтгааны тухай юм. Зарим хүмүүс нийгэм - эдийн засгийн шалтгааныг дэвшүүлж байна. Гэвч бүх хэрэг австрийн эзэн хааныхны төрөл хоорондын хувь заяанд байгаа юм шиг байна.

	— Сонин юм аа! Миний сэтгэлийг бүр гижигдчихлээ.

	— Хэрвээ таны гарт зургаан сая долларын үнэт эрдэнэ орвол та яах байсан бэ?

	Генерал хоолойгоо засаж:

	— Нэн даруй цэргээс халагдаж, үйлдвэрийн эзэн болж, тэр зургаан саяыг чинь арван найман сая болгон өсгөнө. Одоо ч баяжих аятай цаг даа. Ямар ч хогийн муу юмыг нэгдүгээр зэргээр явуулчхаж болдог цаг шүү. Дайн цөмийг нь залгичихна гэв.

	— За тэгвэл Бирмийн нэвтэршгүй ширэнгэ, Рамын дуганы алтан ганжрыг төсөөлөн бод. Арван Зургаадугаар зуунд Габсбургийн гэр бүлийнхний гишүүний нэг гүн Герман Дорно дахинаар тэнэж яваад Рамын дуганаас ариун эрдэнэ болсон маргад, алмас, бадмаараг, алтан ялтас хулгайлжээ. Тэр их эрдэнэс гүнтэнд аз жаргал авчирсангүй. Гүнг австридаа буцаж ирмэгц төрөл төрөгсөд нь эрдэнэсийг нь булаан авч шоронд хийсэнд тэндээ галзуурчээ. Тийм ээ, дуганы адист ариун эрдэнэст гар хүрсэн хэн бүхэн эмгэнэлт хувь тавилантай байлаа. Тийнхүү эрдэнэс Австрийн эзэн хаан Франц - Иосифийн гарт оржээ. Тэгээд яасан гэж санана аа? Нэг үхсэн хүний хувьд хэвээр тохиолдох тийм их эмгэнэлт явдал Франц - Иосифийн хувийн амьдралд тохиолджээ. Түүний эхнэр Елизавета Баварская алагдаж, хүү Рудольф нь дурлалт бүсгүй Мария Вечерагаа буудаад амиа хорложээ. Харин эзэн хааны ач хүү Франц - Фердинанд Сараевод алагдсан нь одоогийн энэ дайнд хүргэсэн нь тодорхой бил ээ.

	— Тэгээд тэр эрдэнэс яасан бол? Одоо хаана байна вэ?

	— Франц - Иосиф түүнээс хагацахын түйс болж, Мексикийн эзэн хаан болсон их гүнтэн ах Максимилиандаа бэлэглэжээ. Максимилиан чухам яасан нь танд тодорхой байгаа биз дээ. Мексикт хувьсгал гарч Максимилианыг хаан ширээнээс унагаж буудаж алаад, түүний эхнэр хатан хаан Карлотта галзуурсан шүү дээ. Одоо дал гарсан настай авгай Бельгид байгаа.

	— Түүхэнд үлдэж дээ. Михаил Александрович, та ер бишийн сайхан сэтгэхүйтэй хүн юм аа. Би бол сүмд олонтоо очихоо мартдаг нүгэлтэн байгаа юм, учир нь үл итгэх өт сэтгэлий минь идэж гүйцсэн юм. Гэвч таныг энэ бүхнийг ярьсны дараа дахин сэргэх боллоо. Сайн бодвол дэлхий нийтийн байдлыг тодорхойлох зүйл юу ч байхгүй байх ёстой. Бид оюун ухаандаа хэтэрхий шүтэж үнэн итгэлийн бэлгэ дэмбэрлээ алджээ. Бирмийн хөл нүцгэн тахилчийн адис дэлхий нийтийн ийм дайнд хүргэнэ гэж хэзээ ч сэжиглээгүй байсан шүү дээ.

	— Хомхойрон шунагчид таалал төгсжээ.

	Минск хүрэх хугацаа мэдэгдсэнгүй өнгөрчээ. Генерал зочноо зугаацуулах гэж үглэл дуу дууллаа. Харгис цагдаа нар тэдний тайван байдлыг хамгаална. Тэгээд Михайловыг сүүлчийнхээ өргийг хожигдоход генерал ихэд итгэмжилсэн байдалтай:

	— Манай цэргүүд австрийнхантай ах дүү бололцож шившгээ тариад би сандарч яваа минь энэ. Багагүй их ажил байх шиг байна. Хамгийн гол нь санаачлагчдыг л олж илрүүлэх явдал байгаа юм гэж хэллээ.

	— Тэр ах дүү болно гэдэг чинь яадаг юм бэ?

	— Яах вэ дээ, газар хамгаалалтаасаа босон харайж гараад тэврэлдэж, нэг нэгнээ мохоор тамхи, талхаараа дайлдаг юм.

	— Манайхан чинь австри хэл мэдэхгүй шүү дээ? — Тэдэнд хэл мэдэх ямар хэрэг байгаа юм бэ? Манайхан: «чамайг няхчихсангүй юу?» гэж асуухад австричууд: «Meine Mutter ist sehr, alt» гэж хариулна. Бүх яриа л энэ дээ. Бие биеэ алахыг хүсэхгүй байна гэнэ. Ингээд л гүйцээ. Харин дарга нарыг ч юманд үзэхгүй. Хувхай мондиуд чинь байцаалт дээр: Өөрсдийгөө, өөрөөр хэлбэл славянчуудыг алах нь буруу гэж чалчина шүү. Хэргийн учир ийм юм санжээ. Австрийн армид чех, польш, болгар зэрэг хамгийн түрүүнд амархан бууж өгдөг хүмүүс олон байдаг юм байна. Харин манай Иваны хувьд бол тэд бүгдээрээ австри ч, чех ч, польш ч адилхан «Цэнхэр» байдаг ажээ. Тэгэхээр хувцсыг нь хараад л тэр шүү дээ. Германчууд саарал хувцастай болохоор цэнхэр хувцастай л бол «өөрийн» хүн мэт байдаг байна. Тэнэг юм. Тархинд нь юм шүглэсэн улс шүү... Хууль цаазын талаар огтхон ч ойлголтгүй харанхуй бүдүүлэг улс. «Ивээлтэн минь, гэм буруутан, засарна» гэдэг улс. «Маргааш зарлагад гарах гэж байж, усан тэнэг толгой чи яаж засрах юм бэ?» гэхэд «Учрыг нь олохгүй юм» гэнэ. «За тэгээд өршөөл үзүүлчихвэл, дахиад л ах дүү бололцох уу?» гэхэд «Тийм ээ, би, бусдын адил тэгнэ» гэнэ. Харин түүнийг шоронд хөөвөл ганцхан баярлах болно. Бас тэгээд «Митькаг яагаад шийтгэхгүй байгаа юм бэ? Тэр надтай хамт хоригдохыг хүсэж байна. Бид анд нөхөд шүү дээ» гэж зэмлэнэ. Түүнд Миткагийн гэмт хэргийн бүрдэл болоогүй тухай тайлбарлах гээд үз л дээ. Ухаан суусан Митька дараагийн ээлжид ах дүү болохоор хамгийн түрүүн гүйнэ гээч. Яах вэ дээ фронтоос л ангижрахын тулд шүү дээ.

	— Та ч зовох нь дээ.

	— Би та нарын ах дүүс - сэхээтний хэргийг л шүүх дуртай. Энд чинь юм бүхэн бат бэх үндэстэй байдаг юм. Кум грано салис — давс үрсэн гэсэн үг. Ингэхэд таны царай над нэг л танил харагдаад байх юм. 

	— Огт нүүр учраагүй хүнтэй ч, уулзсан ч тэгж хэлээд байдаг юм. Чухам ямар учиртай юм бол доо, би ойлгохгүй юм.

	— Би хүний зүсийг царайгаар нь гадарладаг юм. Та ямар ч байсан орос хүн биш. Эсвэл таны элэнц хуланцын үндэсний чанар байдал үлдсэн ч байж болох юм. Аливаа хүн тэр үндэстэн ястныхаа ерөнхий дүрийг харуулсан байдаг шүү дээ. Нэг чанар нь огцом илэрч байхад, нөгөө нь бараг унтарч баларсан байдаг. Жишээлэхэд намайг аваад үз л дээ. Миний элэнц хуланцын хэн нэг нь франц байжээ. Тэгээд намайг энгийн хувцастай байхад Буланже гэдэг жүжигчинтэй андуурдаг юм. Далимд хэлэхэд цээл хоолойтой шүү. Тэр бас өвөрмөц өнгийн, нэлээд гуншаавтар боловч сэтгэл татам хоолойтой чамин дуулдаг хүн юм. «Рогнед чиний гарт чинь хутга гялалзана» гээд дуулах нь ч туйлын омголон, наргиантай байдаг сан гээд

	Гарцаагүй болж байх шив дээ гэж францаар давтан хэллээ.

	Өө та чинь франц хэл тун сайн мэддэг юм аа. Тиймээ, таны царайд роман үндэстний юм байх шиг байсан юм.

	Тэр хоёр франц хэлээр ярилцлаа. Тэгээд Милков шинэ танилаа ийм даруу хүн онцгой даалгавартай яваа байх гэж аажимдаа итгэлээ.

	— Танд өрөг тоглох бололцоо гарч магадгүй. Тийм бололцоо гарвал цэргийн ерөнхий шүүх дээр очоорой. Танаас салахдаа маш их харамсалтай байна гэж генерал хөгжөөнтэй хэлэв.

	Тэд галт тэрэгнээс бараг л хөтлөлцөх шахам гарч ирлээ. Милковыг цэргийн прокурорын төлөөлөгчид гоёж гоодсон цагдаа, харгис цагдаа нар угтлаа.

	Михайлов сэмээрхэн хоцорч вагондоо гүйж ороод чемоданаа авч галт тэрэгний буудлын талбай дээр гараад сая нэг амьсгаа авлаа. Таньсан бол уу, үгүй бол уу? Эсвэл яах гэж ирснийг мөрдөн мөшгөхөөр шийдэв үү? Ер нь мартсан л бололтой. Харин ой тойндоо бүгдийг тунгааж, хуучин хэргийг онгичвол санаж магадгүй дээ... 

	Санаа бодол түгшүүртэй авч золгүй явдал яагаад ч юм бэ өнгөрсөн мэт ажээ. Зам зуур хөл хөдөлгөөн ихтэй, энд уулзахгүй юм сан гэж бодож явсан урьдын олон танилтай уулзаж магадгүй байлаа. Умард фронт руу генерал Рузский дээр очихоор хүссэн бол зүгээр байж уу даа? Реннелкампфийн морин ангид л очсон нь бүр дээр байж... Кавказын фронтод генерал Юденич байгаа. Румыны фронтод хиа генерал Щербачев бий. Баруун өмнөд фронт дээр Ивановыг хиа генерал Брусиловоор сольсон гэсэн байх... Үгүй, одоо энд баруун фронтод л хэрэгтэй. Хориглох дайн нь дайралтыг бодвол зогсонги байдгаараа цэргийг туйлдуулдаг. Жигд ажил явуулахад эндээс өөр аятай газар хайж олоход хэцүү байна.

	Чухамхүү ерөнхий дээд командлалын төлөвлөгөөгөөр баруун фронтод шийдвэрлэх үүрэг ноогдуулж, энд баруун фронт дээр Зургаадугаар сарын арван таванд эхлэхээр товлосон дайралтын бэлтгэл шургуу явж байгааг тэр хаанаас яахин мэдэх бил ээ.

	Михайлов Зургаадугаар армийн дэргэдэх Бүх Оросын земийн холбооны хороо байрласан байшинг амархан олоод шууд аж ахуйн хэлтэс рүү очлоо. Халзан болж байгаа том толгойтой, өргөн ханхар цээжтэй, их бууныхны савхин «цамцтай» бичиг цаасанд умбасан хүн ширээний цаана сууж байлаа. Михайлов зориуд өсгийгөө чанга цохин, малгайныхаа саравчны тус газар гараа өргөж ёслоод:

	— Москвагийн аж үйлдвэрийн эзэн Чернцовын хорооны хэргээр ирсэн Михайлов гэж өөрийгөө танилцуулаад, — Любимов гэгч та биш биз? гэв.

	Нөгөө хүн цочисхийн тэргүүнээ өргөөд зугуухан босож нүдээ арчаад

	— Чөтгөр ав! Зүүдэлж байна уу, эсвэл үнэхээр үү? Арсений!.. Арсений, та мөн үү? Эсэн мэнд шив... Та чинь тэнд... гэв.

	— Исидор Евстигнеев минь эсэн мэнд л байна. Эсэн мэндээр ч барахгүй ажиллахаар ирлээ. Павел Степанович таны амрыг эрж байна бил ээ.

	— За, өнөөдөр би таныг хааш нь ч явуулахгүй.

	— Хөрөнгөтөн Чернцовын итгэмжилсэн захиа энэ байна.

	— Энэ чинь бүр сайн байна. Тэгээд хороонд ямар ажил хийх вэ? Цэргийн тоо бүртгэгч хэрэгтэй байгаа.

	— Маш сайн байна. Большевикуудаас хэн хэн байгаа вэ?

	— Хамгийн гол хүн Мясников, бас Кривошеин, Могилевский, Фомин нар байгаа.

	— Намайг тэдэнтэй уулзуулж өгөөрэй, бололцоо байвал өнөөдөр уулзуулаарай. Намын төв идэвхтэй хэсгийг бий болгоно. Хэвлэлийн үйлдвэртэй холбоотой юу?

	— Тааруухан л байгаа.

	— Холбоотой л болох хэрэгтэй. Ухуулан сурталчлах ном маш их хэрэгтэй байна. Би чемодандаа бага сага юм авчирсан. Владимир Ильичийн сүүлчийн хэд хэдэн өгүүлэл байгаа. Лениний «Дайн ба намын зорилт» гэдэг илтгэлийн агуулгыг над Москва, Питерт тодорхой ярьж өгсөн. Фронтын байдал ямар байна даа?

	—Давшина л гэж ярьцгаах юм.

	Фрунзе сэргэж

	—Шалгасан уу? гэв.

	— Шалгахад ч маш хэцүү байна. Бүх юмыг маш чандлан нууцалж байдаг шүү дээ. Харин нууцтай ойр дотно байдаг бичээчид л сагсуурах дуртай байдаг нь мэдээж.

	— Цаг алдаж болохгүй гэдэг нь л тодорхой байна. Би ямар ч байсан байлдаж байгаа армийн дунд орно. Тэнд жагсаалын цэрэг ч, дарга ч, чөлөөт албан хаагч ч, аль нь ч байсан хамаагүй. Тийм бололцоо байна уу?

	— Би хичээе гэж Любимов хэлээд, — Иванецид Тавин долоодугаар их бууны бригад байгаа. Тэнд надад холбоо бий. Таны паспорт «жинхэнэ» үү?

	— Одоохондоо байхгүй. Гэвч Батурин «жинхэнэ» паспорт явуулах ёстой. Тэгэхээр идэвхтэй хэсэг, хэвлэлийн үйлдвэр, фронттой болох нь ээ. Идэвхтэй хэсгийн зөвлөгөөнийг хойшлуулсны хэрэггүй. Хэрвээ хүмүүс чинь шалгагдсан та тэдэнд найддаг бол зөвлөгөөнөө өнөөдөр ч хийсэн муугүй байна.

	— Өнөөдөр өө? Ингэж яарахын хэрэг юу байсан юм бэ? Та дөнгөж ирээд... ядраа биз дээ.

	Фрунзе уурсаж

	—Идэвхтэй хэсгийг өнөөдөр л цуглуулъя! Та намайг энд тоглож эрхлэх гэж ирсэн гэж бодоо юу? Маргааш намайг баривчлаад дахиад л цөллөгт явуулж ч магадгүй шүү дээ. Фронтын хэсэг дээр ямар ч байгууллагагүй хэчнээн суух гэсэн юм бэ! Нөхөд минь, та нар яасан ичдэггүй улс вэ! Земийн ноорхойгоосоо цухуйхаас айж байна уу. Та нар беларусын тосгон, ажилчидтай холбоо тогтоосон уу? гэв.

	Любимов юу ч дуугарсангүй гомдсон ч үгүй. Тэр олон зүйлээс хамгийн голыг нь сонгон авч, дасал танил биш байдалд шууд зохицож орчныхоо сэтгэлийг булаах гайхамшигт чанартай Арсенийтай хамт байгаагаа дахин мэдрэв. Түүний алхсан мөр болгоноор харгис цагдаагийн шиншүүлүүд гүйлдэж, өөрөө «жинхэнэ» паспортгүй мөртөө галт тэрэгнээс буумагц л уул байдлын явцад хамгийн идэвхтэй оролцохыг яарчээ.

	Арсений Любимовын бодож байсанчлан Земийн холбоон дээр удсангүй. Тэр Мясников болон бусад коммунистуудтай танилцаж фронт орчмын хэсэг ба Минск, бүх баруун фронтын намын нэгдмэл төв болох идэвхтэй хэсгийг зохион байгуулаад, найдваргүй баримт бичигтэй Любимовын аргацаасан итгэмжлэх бичигтэйгээр тавин долоодугаар их бууны бригад руу Иванец орохоор явлаа. Тэнд очоод нэг их чирэгдэлгүйгээр нэгдүгээр зэргийн сайн дурын цэргийн эрхтэйгээр сайн дурынханд тооцогдож бүхий л хангамжаар хангагдав.

	Тэр цэрэг цамц, таних тэмдэгтэй саравчтай малгайтай болсон тул бусад хэдэн арван мянган цэргийнхнээс ялгагдахгүй болжээ. Цэргүүд майханд дарга нар жижиг модон байшинд сууна. Дарга нар швед савхин цамц өмсөж, өшиглөвөрт унтдаг бол цэргүүд нүүл буюу гачуурын мөчир дэвсэж унтана.

	Бага дарга Гриценко сайн дурын цэргийг хаашаа «хийх» учраа олохгүй байлаа. Сайн дурынхан маш олон тул хааш нь тэднийг шингээдэг бил ээ? Тэд хийх юмгүй л сэлгүүцэж байдаг улс. Тэгтэл сайн дурын цэрэг өөрөө түүнийг аварч:

	— Цэргийн дархны газар очъё. Би чинь слесарь мужаан хүн шүү дээ гэвэл бага дарга баярлаж:

	— Бурхан өршөө! Түрүүч Оглезнев дээр оч. Үнэнээ хэлэхэд одоо чинь та нартай зууралдах цаг алга гэв.

	Юу болоо вэ?

	— Зүгээрээ зүгээр. Юу болсны нь та харах болно.

	Цэргийн дархны газар буудлагын талбайгаас хол бус хэдэн амбаарт байрладаг аж. Түрүүч Оглезнев гэдэг дүнсгэр шар хүү шинэ ирсэн хүнийг ширүүн угтлаа.

	— Энэ амбаартаа л унтдаг юм шүү дээ, эрхэмсэг сэхээтэн минь, таны нэр алдрыг мэдэхгүй юм гэж хэлээд хуурайдаж эхлэв.

	Михайлов юу хийхээ ч асуусангүй, зэвд идэгдсэн хувин авч пингээс гаргаад хөлөөрөө өшиглөхөд хангинан дуугарсанд Оглезнев гүйж ирэн гайхаж:

	— Чи солиороо юу? Наадах чинь сангийн эд хогшил гэв.

	Михайлов түрүүчийн аяыг зориуд дагаж ууртай бувтнаад нимгэн цагаан төмөр, хайч, алх авч хориод минутын дараа Оглезневын хөлд шинэхэн цагаан хувин тавилаа.

	Түрүүч гараараа толгойгоо шааж:

	— Та чинь манайхны өвөө нараас шал өөр хүн юм аа. Цэргийн албанд та чинь ёстой хэрэгтэй хүн юм. Манай бүх хувин бүр хэрэгцээгүй болчихсон юм. Жишээлбэл жижиг тогоо хийж чадах уу? гэв.

	Михайлов дахиад л үг дуугүй жаахан төмөр авч жижиг тогоо хийв.

	— Чи чинь хэлгүй юм уу? Ярьж бурхны ивээлээ хайрлаач гэв.

	Гэвч Михайлов дуугүй байсаар байв.

	— Өө, өвөө та лав лисийн дарс уудаг уу? гэж түрүүч тааварлаад, — би тэнд нэг ваар нуучихсан байгаа. Дархан хүн гэдэг нь харахад андашгүй байна. Би мөн дүүрчихсэн эр юм аа. За ингэхэд сайн дурын цэрэгт яаж орсон бил ээ?

	— Намайг загалмайлсан эцэг маань генерал цолтой хүн, тэгээд л надаар даажигнаж байхын тулд л тэр байхгүй юу.

	— Та бид хоёрыг загалмайлсан эцэг нэг хүн юм биш байгаа даа? Миний шаар ч өөрөө юм хийхгүй мөртөө бусдын хэрэгт хошуу дүрэх дуртай хүн. Та хаанахын хүн бэ дээ?

	— Нийслэлийн хүн.

	— Ухай! Та нар чинь михрютк биднийг бодвол их хорон үгтэй улс юм аа.

	— Юм юм л байсан даа. Федор Антипыч, та надад дайны тухай яриач дээ.

	— Түүний чинь тухай юуг нь ярих юм бэ, булчин задрах тахлын тухай ярих юм уу? Улиг болж гүйцжээ. Хоёр жил нэг газраа эргэлдэж байна. Харин одоо л жаахан жаахан хөдөлж эхлэх бололтой. Байдлыг харвал Вильно руу явах нь шиг байна.

	— Хэн хэлээ вэ?

	— Зүгээр цэргүүд л хоорондоо ярилцаж байна. Шуудайд шөвөг нууж болдоггүй гэдэг шүү дээ. Бригадын дарга нь мэдэхгүй байхад цэргүүд мэдэж байдаг юм. Одоо чинь цөмөөрөө сандралдаад байх болж, хэзээ ч ингэж тэвдүүлж байгаагүй юм. За тэгээд дайн ч ярвиг багатай шинжлэх ухаан юм байна. Дайнд хамгийн гол нь мэнд гарах явдал юм. Тан дээр их бууны сум, бөмбөг унана шүү дээ. Тухайлбал тэсэрдэг сумыг аваад үз л дээ, олон янз байдаг юм. Ягаан утаатай австрийн сумнаас айсны хэрэггүй, цагаан утаатай германы сумнаас бол гуу суваг руу л гүйх хэрэгтэй. Германы зайн яндантай тэсэрдэг сум гэж нэг шаар агаарт тэсрээд бутархайгаараа гэмтээдэг эд байгаа юм. Утаа нь хөх ягаан байдаг. Энэ сум толгой дээгүүр чинь жингэнэвч гэмтэл нь тийм их биш ээ. Эсвэл австрийн бөмбөгөн сумыг аваад үзье. Дайсныхаа окоп руу тавихад жирийн суманд өртөнө гэж байхгүй, ганцхан л их буугаар л онож болно. Өдөрт зургаан удаа окоп даяар бөмбөг!..» гэж хашхирна. Тэгээд харвал бүтэн хагас пүүний сүүлт гай австрийн окопын тэндээс бидэн рүү ниснэ. Тэгэхдээ зугуухан хөөрч явах замд нь хаана унахыг нь тааж болно. Тэгээд цэргүүд зугтаж гүйлдэнэ. Гэхдээ суваг дотор дэнгийн голоор тоглохтой адил биш заримдаа таахгүй үе ч гарна. Шөнө цэргүүд унтаж чадахгүй бөмбөгөн сумны буудахыг чагнаж, сумны даяллыг чиглэлээр нь сонсож мэдэхийг хичээн буудлагын сүвний дэргэд эргэлдэнэ. Чингээд тухай бүр нөөцдөө шилжиж солихын тулд бурхны диваажинг хүлээх мэт хүлээнэ. Хамгийн аймшигтай шаар нь «хайрцаг» гэж нэрлэдэг германы есөн ямхын амтай их буугаар буудах байдаг. Исгэрч нисдэг юм. Нэн даруй л газар гэр лүү орох хэрэгтэй. Есөн ямхын их бууны сум газар дээр нь шийдчихэж болно шүү. Германы дуран хараат винтовоос болгоомжлох хэрэгтэй. Манай ажиглагчид болд халхавчны бяцхан нүхээр л хараад л авхуулчихдаг юм. За, цэргийн эрдэм ийм л байна даа. Хэдийгээр ямар ч дүрэм горимд бичээгүй боловч бүр нарийн ширийн юмыг нь мэдэх хэрэгтэй. Пис! гээд л духанд чинь сум зооно шүү.

	— Нисдэг онгоц харсан уу?

	— Харсан. Манай «Фарман», «Ньюпор» гэдэг онгоц бий. Германых бол «фоккор», таубе» гэдэг юм.

	— Тэгээд та нар тэр онгоцыг яаж унагадаг юм бэ дээ?

	— Яаж ч чаддаггүй юм. Буу нь эргэлдэж болох голдоо дүнз суулгасан газар суурь дээр, газрын дээр дугуй нь байх бөгөөд цагариг хэлбэртэй хонхор дотор гурван ямхын хошуу оруулж онцгой юм бодож олсон юм байх аа.

	Тэгээд адаглаад нэгийг ч болтугай унагаагаа юу?

	— Энэ бүхэн бол тэнэг юм гэж би хэлэх байна. Чи чинь яагаад ингээд л дайн, дайн гээд байгаа золиг вэ! Гэгээн хорвоо дээр юу болж байгааг яривал дээр биш үү. Ноёд дарга нар «саарал тэнэгүүдтэй» ярих дургүй байдаг, за тэгээд ч өөрсдөө юу ч мэддэггүй бололтой. Бид чинь сохор юм шиг л байх юм даа. Эх орон, хааныхаа төлөө л бүгдийгээ зориулж байна... 

	— Чи юуг нь сонирхсон юм бэ дээ?

	— Юу сонирхсоны нь өөрөө л мэдэж байгаа байх. Би ч ганцаараа сонирхоогүй юм. «Гангут» хөлгийн тухай цуу тарсан, үнэн үү, худлаа юү?

	—Үнэн.

	— Өвөө минь, айсны хэрэггүй, манайхан найдвартай хүмүүс шүү.

	— Би ч айгаагүй байна л даа. Федор Антипыч та намайг ухуулга руу түлхээд байх шив дээ?

	Оглезнев нулимаад, франц жаалыг германчууд буудаж байгааг харуулсан зурагт хуудас. харуулж:

	Ухуулга чинь энэ байна. Чи юу гэж хэлсэн ч үнэн юм үнэн хэвээрээ л байх болно. Ялдамхан хүн минь. хүүхдүүдийн сэтгэл чин үнэнээр гунигласан байна. Ухуулгын хувьд гэвэл Родзянкогийн ухуулга л бидний толгойг мансууруулж гүйцээд байна гэв.

	— Тэгвэл Федор Антипыч, шийдэх хэрэгтэй. Харин гэнэт хаалга цохивол яах бил ээ?

	— Бид амбаарынхаа орчим харуул тавина. Яг өөр шигээ итгэдэг дархныхан, явуулынхныг цуглуулна. Шинэ сонин юм байвал боллоо.

	— Шинэ сонин юм ч байна. Москва, бас тэгээд Петерградад олон л янзын яриа байх юм. Ивано -Вознесенскад зуун ажилчдыг, Костромд тавийг цагдаа нар буудаж алсныг дуулаа биз.

	— Ямар гэм хийлээ гэж?

	— Дайны эсрэг яриа гаргалаа гэж. «Гангут» дээр гарсан бослогын тухай ч ярина. Би нэг танил усан цэрэгтэй юм гэлээ.

	Их буучдад хийсэн яриа Оглезневын төлөвлөж байснаар амбаарт болсонгүй өөр газарт цэрэг дарга нарыг «нийтийн» бүжигт оруулсан Пуришкевичийн хооллох хэсэг дээр боллоо. Согтуу дарга нар сувилагч нарыг эргүүлж, гуулин хөгжим нижигнэж байх хооронд Михайлов цэргүүдээр хүрээлүүлэн ар талын байдлыг сүржин биш жирийн байдлаар ярилаа.

	Сонсогчдодоо биеэ дааж бодох сэтгэгдэл төрүүлж үйл явдлыг цөмийг ярилаа. Хамгийн гол нь хүмүүсийг амаа таглаад суухад биш бодож сэтгүүлэх хэрэгтэй байлаа. Цэрэг эрсийн царай хэчнээн түвшин болж байхыг харав. «Гангут» хэмээх хөлөг онгоцон дээр гарсан бослогын тухай, улаан тугийн тухай, дарга нараа баривчилсан тухай, эрх чөлөөний анхны бахдалын тухай хагарлын талаар, мина зөөгч ба усан доорх завиар бүслэгдсэн хөлөг онгоц аргагүйн эрхэнд бууж өгсөн тухай дэлгэрэнгүй ярилаа. Усан цэргүүдийг хэрхэн шүүж, цөллөгийн ажилд явуулсан тухай хэллээ. Бас Петербургийн большевик намын хороо хувьсгалт пролетари нарын талд орж ирэхийг бүх арми, усан цэргийн флотод уриалсан тухай ярив.

	— Ээ, усан цэргүүд минь! гэж ширүүн байрын царайтай цоохор цэрэг гашуудан дуу алдаад, — Дарга нараа хамгийн түрүүнд цааш харуулах хэрэгтэй байсан юм! Энэ муусайн шаарнуудыг багалзуурдвал... гэлээ. 

	Цэрэг сэргэхэд бусад нь ч сэргэлээ. Тэр усан цэргийн оронд байсан бол яах тухайгаа ярилцаж гарлаа. Үнэндээ тэд бригаддаа уул байдлыг амсаж өнгөрүүлээгүй авч үзэн яддаг дарга нарынхаа нэрийг хэлсэнгүй. Тэдний хувьд Михайлов одоохондоо харь хүн шиг байлаа.

	Гэлээ ч гэсэн сайн дурын цэрэг их буучидтай уулзсан анхны уулзалтдаа сэтгэл хангалуун байв. Тэр олон янзын цэргийн дотор ямар нэгэн давхарга байгааг олж мэдлээ. Тэгээд ч дахин цугларахыг зарлахад шинэ шинэ хүмүүс авч ирнэ гэдгийг ойлголоо. Цэргүүд ч түүнийг хаанаас ирсэн, хэн болохыг сонирхсонгүй. Цэргүүдийн хувьд бол түүний ярьж байгааг л сонсох чухал байлаа. Тэд чин үнэнийг мэдэхийг хүсэж байсан бөгөөд тэдний мэдлэгээс бүх зүйлд харьцах харилцаа өөрийн эрхгүй төрөн гардаг байлаа. Тэр их олон юм тааж ядан байсан нь батлагдахад хүн бүр тэр байдлаас яаж гаргах вэ?.. гэж бодлогоширч эхэлнэ. Одоохондоо тэд яаж гарахыг асуугаагүй л байна. Гэвч асууна гэдгийг Михайлов мэдэж байлаа.

	Түүний орсон их бууны бригад бусад дивиз, бүх баруун фронтынхны нэгэн адил давшилтад бэлтгэж байлаа. Дивизүүдийг бүрдүүлэн байгуулж буудлагын талбай дээр тусгай зорилт боловсруулж байлаа Их бууны дарга нар явган цэргийн дайралтад зам гаргахын тулд тэсэрдэг сумаар төмөр торон саадыг буудаж сэтлэх ажлыг окоп дотроосоо удирдана. Бас тэгээд «дайсны» хүнд их буу манай их бууны батарейн зүүн жигүүр лүү буудна. Ажиглах цэгийн дарга утсаар команд өгнө. Батарейн ахлах дарга ажлын явц зөв эсэхийг ажиглана.

	— Сувагтаа! гэж тэр идэрмэг командлахад цэргүүд бууны ойролцоо ухсан бяцхан окоптоо нуугдана. Шөнийн цагаар улаан пуужин тавьж, гэрэлтүүлэгчээр гэрэлтүүлнэ.

	Өдөр бүр өртөөнөөс янз бүрийн сум зөөнө. Дал жаран миллиметрийн химийн гранатаар яаж буудах тухай их бууны хээрийн зааварлагч генерал дивизийн дарга нарт тайлбарлана. Хамгийн олон сумыг бага хугацаанд тавьж чадвал буудлага зорилгоо хангана. Ганцаарчилсан буудлагыг зөвшөөрдөггүй байлаа. Бас шатаадаг гэрэлт сум байлаа. Горюновын системийн дөлт шатаагч сум нь хошууны оронд зэс хошууг нь савтай хар дариар цэнэглэж шатаагч бодисоор дүүргэсэн байдгаараа ерийн тэсэрдэг сумнаас ялгаатай юм. Степановичийн нунтагт сум нь өөр зохион байгуулалттай байлаа. Сум буюу хошууны бүх зайг төмрийн исэл, нунтаг хөнгөн цагаан хольж дүүргэсэн тэсрэх бодисоор цэнэглэсэн байдаг. Гэрэлтдэг охор их бууны сум нь ерийн тэсэрдэг сум бөгөөд сумны хошууны оронд шүхэрт бенгалийн галтай гэрэлт голоор цэнэглэсэн байдаг.

	Энэ бүгд бол хүмүүсийг үй олноор устгахад зориулж зохион бүтээх оюун ухааны бодож олсон бүх зэвсэг юм аа.

	Сайн дурын цэрэг буудлагын талбай дээр очиж их буучид болон батарейн дарга нартай танилцав. Тэр жирийн нэг чөлөөт цэрэг байсан учраас хэн ч гоц сонирхсон юмгүй байлаа. Тэгээд ч тэр цөмийг нь үзэж харж байлаа. Михайлов техник сонирхдог боловч цэргийн техникийг илүү их сонирхож цэргийн механизм, дайны хийж байгаа зүйлийг бүр нарийн тодорхой мэдэх хүсэлтэй байлаа... 

	Их бууны бригадын штабын ялихгүй даалгавраар чөлөөт цэрэг тэргүүний шугам дээр очлоо. Тэр хийх юмаа олж ядсан хүн байсан тул заримдаа түүнийг зарлага болгодог байлаа. Австричууд галаар халхавчлан манай нэг хэсэг рүү шөнө дайралт хийлээ. Дайсны тусгасан пуужингийн гэрэл манай бэхлэлтийг гэрэлтүүлж байв. Хөөрсөн сумны хар хөх дөл шуугин улина. Эхлээд чих дөжрөм шуугиан гарч дараа нь дөжирч, тархи толгойд л нарийн дуу жингэнэн хоногшино. Тэгээд их бууны буудлага тасалдахад австрийнхан хөшиглөн урагшаа хөдөлж оросын цэргүүд тачигнах пулемёт, шүнгэнэх сумны өөдөөс сөрөг дайралтад орно. Чөлөөт цэрэг бүрэг бараг хялсхийж гэрэлд хачин жигтэйхэн царай, сарвалзах гар, гялалзах жадыг харлаа. Тэр суманд сэндийлэгдэж хонхойсон шороон дунд хамгаалалтын төмөр утсанд ороолдсон цэргийг харлаа. Цэрэг орь дуу болно. Цэргийг авч мөрөн дээрээ тавиад төмөр утас, шороонд бүдэчсээр ар тал руу бөхийн гүйлээ.

	Анхны нисэгчидтэй танилцаж амжлаа. Ахлах зааварлагч дэслэгч нисэгчдээ сургамжилж: «Петя, таван мэдрэлээ мартаж, зөвхөн ганцад нь л илтгэ. Бурхан чамайг жигүүр дээрээ халтирахаас аварна. «Парасоль»-оо сууринаас гаргаж болохгүйг санаж яваарай! Нэгэн өдөр тулалдааны ид дунд миний пулемёт гацчихаад, би мөшгөн хөөхөө больё гэж бодтол германы онгоц залуургүй болсныг харлаа. Тэгсэн чинь миний эцсийн галлалт жолооны нугасыг тас цохисон тул манай хэсгийн дээр унахаас өөр аргагүй болсон юм. Үнэндээ би тэгэхэд «Ньюпор»-ын тулаас, суманд хэмхэрсэн алтиметр хоёроо солих болсон юм. Энэ бүгд ч яамай, харин «Парасоль»-ийн суурь дээр л ёстой хөлс асгарсан юм даа. Бодоод үз л дээ» гэж байлаа.

	Чихэнд дасаагүй нэр томьёо боловч зөвхөн зарим нь тийм байлаа.

	Цэргийн олон асуудлаар онолын зэгсэн мэдлэгтэй түүнд фронтын командлагчид, их бууны бригадын дарга, батарей дивизийн дарга нарыг бодвол учрыг нь олоход амар байлаа. Яагаад гэвэл Михайловт дайныг онцгой үзлийн үүднээс философийн талаар хандах хандлага бүр эрт боловсорсон байлаа. Дайныг хүмүүс зориуд бодож гаргаагүй, дайн бол хүмүүсийн практик үйл ажиллагааны салбарын нэг гэдэгт тэр бат итгэж байлаа. Одоо тэр мэр сэр юм мэдэж авлаа. Армийн тухай ойлголт нь янз бүрийн цэргийн техникгүйгээр байлдахыг санахын хэрэггүй болсон арми, дивиз, тодорхой хорооноос бүрдсэн зүйл болохыг мэдлээ. Михайлов урьд нь хэний ч судалж нэр өгөөгүй байсан цэргийн цоо шинэ урлаг шуурхай урлаг бий болоход биеэр байлаа. Орчин үеийн хамгаалалт энэ дайнаас өмнө хэзээ ч байгаагүй галт зэвсгээр хангагдаж их бууны тоо эрс өсөж, явган цэргийн хувийн жин буурсныг харлаа.

	Михайлов зөвхөн номоос мэдсэн суут орондоо очсон шинжээч шигээ алхам бүртээ шинэ нээлт хийсээр байлаа. Тэргүүний байрлал дээрх шуурган гал, бригад, хороонд хуваагдсан бүтэн хагас сая цэрэг, төмөр утсан бэхлэлт, үхэр буу эд бүгд бол түүнд амьд үзүүлэнтэй цэргийн академи гэсэн үг байлаа.

	Фрунзе их бууны бригадын доод тушаалын дарга, цэргүүдтэй танилцаж нөхөрлөв. Тэдний дунд аж үйлдвэрийн ажилчдаас татагдсан большевикууд ч байлаа. Хороодын дотор ч большевикууд байв. Тэр тэдэнтэй холбоо тогтоож зөвлөгөөн хийж, нууц үүр байгуулахыг зөвлөв. Фрунзе ерийнхөө заншлаар зоригтой түргэн ажиллав. Петроград, Москвагийн намын хороод, Минскийн идэвхтэй хэсгийн бүрэн эрхт төлөөлөгч байсан тул түүний зөвлөгөөг хөтөлбөр заалт гэж хүлээн авдаг байлаа.

	Баруун фронтын довтолгоо төлөвлөсөн ёсоор Зургаадугаар сарын арван таванд биш, харин долоон сарын гурванд эхэлжээ. Давшилтад зөвхөн гуравхан дивизийг оруулахдаа хааны цэргийн удирдлага чухам юугаа тооцоолсныг ойлгоход хэцүү байлаа. Давшилт нурлаа. Баруун өмнөд фронт сарын өмнө санаачилгыг авч ерөнхий командлагчийн бүх төлөвлөгөөний эсрэг гол фронт боллоо. Давшилтын түүхэнд Баруун өмнөд фронт Брусиловын сэтлэлт гэж нэршин орлоо. Баруун фронт хуучин хэвээрээ нэг байрандаа дэвсэлж, урт гуундаа сууж удаан боловч цуцалтгүй эмх замбараагаа алдсаар байлаа.

	Дивиз, бригад ямар ч байсан явцуу хэсэг гэдгийг Фрунзе түдэлгүй мэдэрлээ. Гурав, аравдугаар армийн бүх хороодод ажил явуулахад тулгуур болж чадах намын бат бэх гол хэсгийг энд бий болгож чадлаа. Цаашид бригад дээр очиход ашиггүй байв. Одоо ар тал ба фронтыг хамарч чадах намын ерөнхий штаб хэрэгтэй байлаа. Тийм штабыг земийн холбооны далбаан дор гагцхүү Минскт байгуулж болох байлаа. Тэндээсээ утсаа фронтын бүх армиуд, тэргүүний байрлал, фронт орчмын хэсэг, хуваарилан түгээх цэг, түүнчлэн Минск, Виленсдийн хошуудын хот, мужуудад татах хэрэгтэй байлаа. Байлдаж байгаа армид дайн, хаант засаг, орд харшийнхны эсрэг үзэлтэй хүмүүсээр дүүргэх нь чухал байв. Земийн холбоонд ажиллах нь үе үе фронт руу явах бололцоо олгох ажээ.

	Тэгээд ч Иванецид хийсэн ажил нь харгис цагдаа нарт анзаарагдалгүй өнгөрсөнгүй бололтой. Түүн рүү дарга нар шагайлдах болсноос гадна тухайлбал тавдугаар батарейн дарга хажуу тийш нь аваачаад өөртөө захирагддаг хүмүүсийн дунд ухуулга хийхийг тэвчихгүй гэж шууд хэлсэн бил ээ. Магадгүй хэн нэг нь ямар нэг юм дэмий чалччихсан юм уу хов зөөсөн байж болох ажээ. Командлал дивиз, хороо болгонд тагнуул туршуулаа тавихыг алийг тэр гэхэв. Сайн дурын цэрэг Михайлов түдэлгүй «өвчний учир» их бууны бригадаас хасагдлаа. Эмчийн комисс түүнийг хазгар гэж тогтоосноос гадна гэдэсний архаг өвчтэй хүн дайнд орох байргүй байлаа. Уушгины сүрьеэ үнэндээ эдгэсэн боловч яахыг хэн мэдэх вэ?..

	Фрунзе түрүүч Оглезневтэй элэгсэг дотноор саллаа

	— Михайл Александрович, та ямар ч байсан биднийгээ битгий мартаарай, ирж байгаарай гэж түрүүч гуйгаад, — Урвагчийг бид мөрдөж олно, түүнд тун муу юм болно доо! Одоо бид дархны газартаа үүртэй боллоо, ухуулах хуудас шургуулж байгаарай гэхэд нь

	— Федор Антипович, эргэлзсэний хэрэггүй. Үе үе ирж байна гэлээ.

	
МИХАЙЛОВ ЗЕМИЙН ТОМ ЗҮТГЭЛТЭН БОЛСОН НЬ

	Земийн холбооны хороо бол хөрөнгөтний зальтай хуурамч арга юм. Ямар ч л байсан ангит ертөнц мөн. Фрунзе болон түүний большевик нөхөд уул хороог биш харин Баруун фронт дээр бөөгнөрсөн тэр бүтэн хагас сая цэргийг л сонирхож байлаа.

	Земийн холбооны шинэ ажилтан Михайлов гялалзсан амжилтад хүрлээ. Тэр саяхан л цэргийн тоо бүртгэгч, өчүүхэн амьтан байгаагүй бил үү! Сарын дараа Михайлов районы аж ахуйн туслах болж, дахиад нэг сар өнгөрөхөд эрхлэгч болжээ. Тэгтэл аравдугаар армийн дэргэдэх Бүх Оросын Земийн холбооны аж ахуйн хэлтсийг бүхэлд нь захирч байгааг цөмөөрөө харлаа. Тэр хамгийн чухал хүн болж, дарга хувцас, швед савхин цамцтай болж, машин унаж, тогтоосон цагт хүлээн авдаг боллоо. Арми их учир бүх штаб, хороо, тэргүүний шугам дээр очих хэрэгтэй байлаа. Заримдаа хороодод өөрийн бүрэн эрхт төлөөлөгч Любимов, Мясников, Фомин, Кривошеин, Станкович нарыг хэд хэдэн өдрөөр үлдээдэг байлаа. Аж ахуйн бүх асуудлын учрыг олж зохицуулах тийм амар биш ээ. Аж үйлдвэрийн газар, хошуу нутгаар явах хэрэг ч гарна. Генералууд түүнтэй гар барин мэндэлж, бригад юм уу, дивиздээ ямар нэгэн юм салгахыг хичээн өмнө нь зулгуйдна. Михайлов тэдэнтэй дэлгүүрийн системийг нутгийн хэрэгсэлтэй хослуулдаг ханган нийлүүлэх Наполеоны арга гэгчийн талаар шүүн ярилцана. Ханган нийлүүлэлт ба ар талын талаар бага мэддэг генералууд чихээ тавин түүнийг сонсоно.

	Харин энэ үеэр беларусын тосгод, аж үйлдвэрийн газар, байлдааны тэргүүний шугам дээр нууц ажил хийж байлаа.

	Энэ талаар харгис цагдаагийн газрын дарга, Минск хотын дарга Рауш фон Траубенбергт: «Энд большевикуудын мужийн хороо байгуулагдаж, ажил хаяж түүнээ фронт ба ар талд зэвсэгт бослогод шилжүүлэх тогтоол гаргасан байна» гэж мэдээлэл бичжээ. Хотын дарга энэ тухай захирагчид итгэж, цагдаагийн хэсгийн бүх дарга нарт нууц захиа явуулсан байлаа. Захирагч, большевик хороодын ажилд цэргийн албан хаагчид идэвхтэй оролцож буй баримт байгаа учир Баруун фронтын командлагч Эвертэд бэлтгэж байгаа бослогын тухай мэдэгдлээ.

	Аж ахуйн хэлтсийн дарга Михайлов атаархмаар их зүтгэл гаргаж машинаар фронтын шугамын дагуу явж цэргээс юм асууж, дараа нь тэдэнд ар талын нөөц барагдаж байгаа учир эд хогшилд хайр гамтай хандах тухай тайлбарлаж байгаа бололтой ямар нэгэн юм ярина. Түүнийг явснаас хойш цэргүүд хуйвалдагчийн байдалтай явдаг болно. Окоп дотор хаанаас гарч ирсэн нь бүү мэд найрамдлын тухай зогсохгүй бас газрын тухай өгүүлсэн ухуулах хуудас бий болно. Энгийн цэргүүд жадаа газар шааж тушаал биелүүлэхгүй явдал ч гарчээ. Ер нь тэгээд цэргүүд зоригтой, үг хэлтэй болж өөрсдийнхөө хүчийг мэдэрдэг болжээ. Дээд дарга нар сандарцгаах боллоо.

	Генерал Милков Москвад эргэж ирээд замын танил Михайлов гэгчийн тухай бодож гарлаа.

	— Би түүнтэй урьд нь нэг л эгзэгтэй байдалд учирчээ гэж генерал дуу алдаад, — «Хэрэгтнийг тууж явна, хэн сэн бил ээ, нэр нь?». Цаазаар авах ял заасныг л санаж байна. Энэ чинь Владимирт болсон хэрэг биш байгаа даа? гэв.

	Генерал шүүхийн архив яаралтай онгичсоны эцэст долоо хоногийн дараа хэрэгтэй зүйлээ олжээ.

	«Фрунзе байна! Түүнээс болж би Москвагийн тойргийн командлагчаас донго хүртсэн юм. «Рогнеда минь, гарт чинь хутга гялалзаж байна!». Ээ бурхан минь, хоёр удаа цаазлуулах ял заагдсан, цөлөгдсөн, тогтоосон нутагт насан турш суух байсан! Оргочихжээ... «Алдарт далай, ариун Байгал»... Эрхүүгээс асуух хэрэгтэй. Эргэлзээгүй тэр мөн шүү. Гэрэл зураг нь муу юм, за яах вэ. Одоо чи гараас гарахгүй ээ. Минскийн харгис цагдаагийн газрын дарга, хотын дарга, Эверт нарт нэн даруй мэдэгдье. Аюултай амьтан даа. Хэрвээ унагаачхаагүй л бол бүх фронтыг ч унагааж мэднэ... Суворов болон түүний үе угсаатныхны тухай, үнэт эрдэнэсийн талаар миний толгойг мөн зальжин эргүүлжээ. Ёстой л мансууруулчихсан. Любовь Альсанна, Альсанна Федоровна... Харин муу хөгшин илжиг би чих тавин чагнаад байсан гээч...»

	Харгис цагдаа нар Минск даяар гүйж «Хэргэмт зөвлөгч Михайловын мөрөөр орохыг хичээнэ. Тэд маш олуулаа байлаа. Гэвч гадаад төрхөөрөө генерал Милковын Москвагаас явуулсан муу гэрэл зурагтай бүгдээрээ төстэй байлаа.

	Харгис цагдаагийн газрын дарга:

	— Михайлов! Ийм яруухан нэртэй хүнийг олох гээд үз. Магадгүй тэр одоо Михайлов биш Иванов, Петров, Сидоров ч болчихсон байж мэднэ. Таних тэмдэг тодорхой: «Сэхээтэн байрын, хүрэн үстэй, шатар сайн тоглодог, францаар ярьдаг. Жишээлэхэд би ч шатар сайн тоглодог, францаар ярьдаг, үс хүрэн гэж өөрийгөө батална.

	Минск хот цэргийн байдалтай байлаа. Өчүүхэн сэжиглэвэл л эрээ цээргүй барьж саатуулан, баримт бичгийг маш нарийн шалгана. Фрунзе Батуринаас Михайл Александрович нэртэй жинхэнэ паспорт аваад сэтгэл ихэд хөнгөрлөө. Эгч дүү Додонова нар Петроград орж хөгшин Михайловыг ятгаж амжсан бололтой. Ингэхээр Миша сураггүй хэвээрээ байх нь ээ... Тэнд Петроградад өөр нэг эмгэнэлт явдал болсон нь хүү нь сураг чимээгүй алга болсон явдал байлаа. Тэгэхээр түүний баримт бичгийг эрх чөлөөтэй байх нь хутганы ирэн дээр байгаа өөр хүнд өгч хүүгээ эргэж ирнэ байх гэсэн эцсийн найдвар тасарч байгаа ажээ. Гэвч энэ эмгэнэл бол түүний өөрийн нь эмгэнэл байв. Учир нь тэр нэг удаа амийг нь аварсан үнэнч нөхрөө алдсан удаатай байжээ.

	Фрунзе Иванец рүү явж байхдаа санамсаргүй гайтай учирлаа. Түргэн мухар олгой ургажээ. Түүнийг цэргийн эмнэлэг рүү явуулав. Эмнэлэг шархдагсдаар пиг дүүрэн ажээ. Мэс засал тийм амжилттай болсонгүй, эмч:

	— Сар хэвтэнэ гэжээ.

	Гэвч харгис цагдаа нар бүх хот даяар бэдрээд эцэст нь цэргийн эмнэлэг дээр хүрч иржээ. Тэр үе үе өвчтөний тасгаар шагайлдаж, өвчтөний нүүр царайг эрээ цээргүй харна.

	— Хүнд шархтнууд олон учир би урьдчилан гармаар байна. Би тэвчиж чадна гэж Фрунзе эмчдээ хэлбэл эмч уг учрыг тааварласан бололтой татгалзсангүй:

	— Гар, гар! Даруйхан гар. Тэд дахиад л морилцгоолоо. Би таныг албаныхны хаалгаар гаргаж өгье гэжээ.

	Фрунзе Любимовтой уулзаж тэр өдрөө Москва руу явлаа. Нэг л эвгүй санагдсан тул Батуринд цахилгаан явуулж, урьдчилан мэдэгдэхээр шийдлээ. Нэгэн өртөөн дээр гарч утас өгөөд мухлагт нь цай уухаар орлоо.

	Гэтэл замд нь «гай тааралдаж, өөрийг нь байцааж байсан харгис цагдаагийн ротмистр Иванов яг өмнө нь байхыг харлаа. Иванов түүн рүү хуучин танил шигээ толгой дохив. Магадгүй өөр нэг хүнд толгой дохисон ч байж болох юм. Тэгээд галт тэрэг хөдлөхтэй зэрэг вагонд харайн ороход ротмистр хоцрох шиг болжээ. Хэдэн өртөө өнгөрөөд вагондоо эргэж ирвэл сэжиглэмээр юм алга байжээ.

	Москвад ирээд тагнуул туршуулын толгойг эргүүлэх гэж нэлээд тойрч явснаа Батурины байранд орлоо. Павел Степанович баяртай хүлээн авсан боловч харгис цагдаагийн ротмистртой тааралдсаныг дуулаад сэтгэл түгшиж,

	— Тэр юу бодсоныг хэн мэдэх вэ! Ямар ч байсан та энд байх нь аюултай гэхэд

	— Михаил Васильевич, та надтай хамт тосгон руу миний ээж дээр оч. Би амралтаа авна. Тэнд амарч, эмчлүүл гэж Анна Додонова санал гаргалаа.

	— За яах вэ, танай ээжийг намрын цас шиг нэвсийтэл дарчихъя. Анна Андреевна, гялайлаа. Би баяртайяа очно... 

	... Рязан нутгийн зэлүүд гацаа. Шөнийн цагаар ноход хуцна. Алсад зурайсан, навчис нь унасан хусан гудамж. Өвлийн хүйтэн өглөө тохилог дулаан байшин. Эрт цагийн сүлжээсэн эдээр хөвөөлж гоёулсан урт палаажтай Анна цонхны дэргэдэх хуучин цагийн бичгийн ширээний ард сууна. Үс нь аятайхан гогцоорон унжина. Хөдөө нутгийн нам гүм байдал. Дайн, окоп, тэсрэх сумны аль нь ч байхгүй мэт.

	— Ээжид таашаагдахыг хичээгээрэй. Түүнд бүх юмыг тайлбарлаж чадахгүй. Маш хатуу, шүтлэгтэй хүн байгаа юм. За тэгээд тэр хар хувцастай муухай гэлэнмаа хажууд нь эргэлдээд салдаггүй юм. Айлд хоргодсон авгай... гэж Анна ярив.

	— Гэлэнмааг ч өөртөө татаж болох бий гээд Фрунзе хөхөрлөө. Тэгээд оройн хоолон дээр дайны тухай ярихад Фрунзе нүдээрээ адар ширтэж:

	— Армагедонн нэртэй газар ард түмэн нэгэн цагт чуулж, тулалдаан бүтэн өдөр үргэлжилнэ гэж «Откровение»-д ширээт лам Ионн зөгнөн хэлсэн юм. Тэр нь ч болов. Харин өдөр гэдгийг нь төлөөлж өгүүлжээ. Гэлэнмаа Фрунзе руу итгэлгүйхэн харж:

	— «Откровение» судрыг та мэддэг юм уу?

	— Ганцхан үүнийг ч биш ээ гээд Фрунзе бүтэн хагас цаг гаруй «Ариун номын» Евангели, тэр ч байтугай пластыр судраас эш татан урсгахад гэлэнмаа балмагдан биширлээ.

	— Михайл Владимирович ямар сайн хүн байгааг харж байгаа биз дээ, евангели мэдэж байна. Тэгэхэд сүжиггүй амьтан чи өөрөө итгэхгүй мөртөө биднийг ичээж гүйцлээ гэж Аннагийн ээж хэлэв. Дараа нь эмээгээ явахад тэр хоёр удаан хөхрөлдөнө.

	— Одоо ч ширээндээ заларч болох нь ээ. Таныг хардаж сэжиглэхээ байлаа. Би таныг ганцхан Марксыг л мэддэг гэж бодсон, та чинь Матфей, Лукаг хүртэл мэддэг юм шив дээ.

	— Би тамлага ч уншиж чадна. «Николаевын их сургуульд» уйтгарлахдаа есөн зүйлийн юм сурдаг байлаа. Гол зүйлийн хажуугаар олон янзын шал дэмий юм сурсан юм. Тухайлбал эрүүгийн хууль, өөрөөр хэлбэл миний бодлоор тун удахгүй устах ба устгагдах ёстой эрхийг мэддэг болсон юм. Одоо дарагдашгүй мөнхийн юм шиг байгаа олон зүйл хувьсгалт тэмцлийн шуурганд сөнөнө. Хүмүүс хязгаарлагдмал байдалд үеийн үед дасжээ. Таныг өглөө сэрэхэд нэг ч харгис цагдаа, цагдаа, хөрөнгөтөн, газрын эзэн байхгүй болчихсон байя гэж бодъё. Харин Анна Додонова та улсын хэмжээгээрх олон түмнийг гэгээрүүлэх ажил удирдаж байвал яах вэ!

	— Ийм зүйл үнэндээ байж болохгүй.

	— Бий болно доо.

	— Та өөрийгөө ямар байран дээр аваачиж тавих гэж байна даа?

	— Ирээдүйнхээ тухай тодорхой бус бодож чаддаггүй нэг том дутагдал надад байдаг юм. Миний хувьд бол ирээдүй материаллаг, тодорхой хэлбэрээр байдаг. Би хэзээ ч бэлгэдэгч болохгүй. Орчин үеийн чамин яруу найрагчид шүлэгтээ «гүй», «үгүй»-гээрээ дээдсийг дуурайхад миний хорсол төрдөг юм. Залуу хүмүүст яагаад иймэрхүү сул дорой байдал байдаг юм бэ? Эсвэл энэ чинь зүгээр л яруу найргийн сүр юм уу? Өөрийнхөө тухай юу?.. Политехникийн дээд сургуулиа төгсөж боловсролтой болоход л мэдэгдэх байх. Би Манзуркад байхдаа «Сибирийн цөллөгийн тухай» бичих гэж бодсон юм Хувьсгалын дараа улс төрийн хоригдол ба цөлөгдөн нутагшигчдын нийгэмлэгийг би заавал байгуулна. Тэгээд тэд цөм дурсамжаа бичнэ. Бас тэгээд Иванова - Вознесенск хошууг би өөрийнхөө төсөөлж байгаагаар байгуулах юм сан. Максим Максимович Ковалевский нас эцэслэсэн нь маш харамсалтай байна. Бүр саяхан шүү. Өөрийнхөө тусын тулд ямар нэг юм хийх болмогц эцсийн дүнд бусдын төлөө хийсэн байх юм. Жишээлбэл миний эдийн засаг тоо - бүртгэлийн бүх бодол, эсвэл «Сибирийн цөллөгийн түүхийг» аваад үз л дээ. Яагаад ч юм бэ, Ковалевский юу гэж үзэх бол яаж хандах бол? гэж төсөөлөх юм. Өөрийн хувьд юу ч хэрэггүй юм шив дээ. Тэр байтугай аль болохоор их ном уншъя гэсэн хүсэл тэмүүлэл ч эцсийн дүнд ганцхан өөрийнхөө төлөө биш байх юм. Мэдлэг бол зэвсэг мөн. Хэрвээ мэдлэг зэвсэг биш бол түүгээр яах юм бэ? Хар лам нарын хэлдэг диваажин байдаг сан бол тэнд мужаан хийх байсан сан.

	— Та бас тэгээд бурхдыг бослогод тухирч байх уу.

	— Энэ ч мэдээж хэрэг ээ.

	— Тэгвэл та чинь бөөн эр зориг, эрчим хүч юм шив дээ.

	— Байзнаарай. Би ч гэсэн авгайчуулд үг хаяж чадна шүү.

	— Би ямар үхсэнээ авгай байх вэ? Бас ... гээч:

	— Большевик авгай шүү

	— Даажигнаж байна уу?

	— Зүгээр л шинэ маягийн эмэгтэйчүүд бий боллоо гэж бодож байна. Гэхдээ нийтийн үзэгдэл шүү. Урьд эрх чөлөө хэрэгтэй байсан. Харин та нар бол эрх тэгш байдлыг шаардаж байна. Зөвхөн шаардаад ч зогсохгүй эрэгтэйчүүдээсээ хоцрохгүй, тэр эрх тэгш байдлын төлөө тэмцэж байна. Чингэхлээр эрх тэгш байдал нь дарлалаас чөлөөлөгдөхөөс ялгаатай, ангийн ойлголт юм. Товчоор хэлэхэд би хувьсгалч эмэгтэй та нарыг шагшран магтаж байна. Манзуркийн авгайчуул тусгаар тогтнолыг өөрийнхөөрөө ойлгодог улс: тэнд гэр бүлийн дотор эрэгтэйчүүд, эмэгтэйчүүд тус тусдаа касстай байдаг. Авгай нар нь даавуу, тос худалдаж, олсон мөнгөө мөнгөний бутанд хадгалдаг. Харин эрэгтэйчүүд жин тээх ажлыг даан авч олсноо уудаг улс. Хувцаслахдаа өөр өөрийн хөрөнгөөр хувцаслана. За тэгээд эрх дур, эрчим хүчний хувьд гэвэл амьдрал хөдөлгөөн. Зогсонги бол үхэл гэсэн үг. Жишээлбэл Гегель амьдралын ажиллагааг бол субъектийн хувьд орчин тойронд байгаа объектодоо бодгаль харилцаагаар оршдог гэж баталж байна. Миний хувьд бол энэ бага байна. Ямар нэг каракатиц буюу нэг эст амьтан ч өөрийнхөөрөө л ертөнцийг танин мэднэ. Нуугдмал зүй, ухаалаг эхлэлт дээр ертөнцийг өөрчлөх зэвсэг гэж өөрийгөө үздэг тал ч байдаг. Хувьсгалч цаг түүхэн цагт шилжих тухай хачин жигтэй бодол заримдаа надад төрдөг юм. Жоом, дэвхрэг, дигваранз бол түүхгүй амьтад. Хэдэн сая жил тэд бараг өөрчлөгдсөнгүй. Тэднийг алс тэртээ эрин үеийн газар зүйн давхаргаас олж байна. Цаг үе нь гагцхүү хүний хувьд, хүний нийгмийн хувьд түүхэн болж байгаа юм. Хүн төрөлхтний түүх бол ангийн тэмцлийн түүх гэж бид ярьдаг шүү дээ. Капитализм, хаант засаг чухамхүү сөнөх тавилантай учраас л сөнөж байгаа юм. Социализмын эрин үе эхэлж байгаа. Хэзээ ангиуд арилж, бүх дэлхий дээр ангигүй нийгэм тогтож, хүн төрөлхтний түүх ямар агуулгатай болох вэ? гэж одоо хэлээдэх. Лав л бид тэр үед түүх бол ангийн тэмцлийн түүх гэж хэлж чадахгүй биз дээ?..

	Фрунзе хүний санаа бодлыг сэргээдэг асуудал тавьж чаддаг хүн юм. Тэр ном дээр бичсэнээр биш өөрийнхөөрөө боддог ажээ. Аль эртний танил зүйлс гэв гэнэт санамсаргүй талаараа эргэх шиг болно. Тэр юмыг ямар нэг зугаатай байдалтай боддог. Чанга ярьж бодвол өөрөө өөрөөсөө асуусан мэт байдаг ажээ.

	— Хувийн ирээдүй бүрэлдэн тогтохгүй байж ч болох юм. Шорон гяндан, цөллөг, цааз байна. Миний найз, ажилчин Павел Гусев чухамхүү ингэсэн юм. Ер нь ирээдүй заавал бүрэлдэнэ. Энэ итгэл л надад хүч өгдөг юм. Амьдралд хэд хэдэн хэмжүүр байдгийн уртын хэмжүүр хамгийн гол нь биш гэж би боддог хэмээн Фрунзе нэг өдөр ярьжээ.

	Фрунзе сайхан амарч цагийг найраг яриа, маргаанаар өнгөрөөнө. Анна Андреевна их юм уншсан хүн байлаа. Тэр гүн ухаан, биологи, урлагийн түүх уншжээ. Бага үдийн хэрд гүн ухааны ном уншиж эхэлснээ оройн цагаар уран зохиолын ном уншина.

	Анна Андреевна Москвад суугаа эгчдээ: «Хэрвээ би урьд нь Фрунзийн талаар бид бүгдэд тодорхой тэр зүйлийг мэдэж байсан бол одоо онцгой бие хүн миний өмнө тодорлоо» гэж бичжээ.

	Гэлээ ч гэсэн Анна Фрунзийн талаар цөмийг мэдэж чадсангүй. Фрунзе үе үе навчис нь унасан, эл хуль хусан гудамжаар ганцаараа тэнэдэг байлаа. Түүний чихнээ бүх үеийн байлдааны их тэрэгний чимээ нүжигнэнэ. Тэр Клаузевицийн бүтээл болон «Цэргийн нэвтэрхий толь», Энгельсийн цэргийн тухай өгүүллүүдийг уншиж, агуу их жанжин гэж өндрөөр үнэлэгддэг байсан Тюренийн үйл ажиллагаа, амьдралыг судалж байлаа. Генрих де-ла Тур-д, Овернь Тюрень цэргийн албыг арван хоёр настайгаасаа жирийн цэргээс эхэлж, гучин гурван насандаа францын бүх армийг биеэ даан командалж байжээ. Тэр стратеги, ар тал, ханган нийлүүлэх ажлыг зохион байгуулах талаараа Наполеоны өмнөх зүтгэлтэн байлаа. Тюрень байлдааны газар идэвхтэй, уран маневрын мастер байлаа. Тэр үед орчин үеийн жанжид шиг цорын ганц зорилго нь цайзыг бүслэх явдал гэж үздэг, байлдааны талбар дээр үргэлж идэвхтэй байлдаан эрэлхийлдэг байв. Наполеон Тюренийн цэргийн урлагийн тухай «Зоригтой, цэцэн мэргэн, суут явдлаар дүүрэн байдаг» гэж хэлжээ.

	Гэвч одоо фронт дээр болж байгаа тэр бүхэнд Фрунзе илүү их анхаарч байлаа. Фрунзе Земийн холбоонд сар алба хаахдаа жинхэнэ цэргийн академийг туулан өнгөрүүлжээ. Тэр байлдааны аймшигт механизмыг бүх зүйл ангиар нь судалж, орчин үеийн байлдааны бие махбодыг хүртэл үзжээ. Түүнийг гярхай нүд штабын дарга нар, ер нь командлалын анхаарлын гадуур өнгөрч байгаа олон зүйлийг ажиглажээ.

	Фрунзе баримт сэлтээ цуглуулж цуцалтгүй шинжилж байлаа. Орчин үеийн дайны мөн чанар нь одоо дайн эргэлтдээ орж, нийгмийн ахуйн бүх талыг шийдэмгий татаж, төрийн болон нийгмийн сонирхлыг ч харгалзахгүйгээр бүх зүйлийг хөндөж байна гэсэн дүгнэлтийг Фрунзе хийжээ. Байлдааны талбар өнгөрсөн үеийнхээс ялгаатай нь хэдэн арван зуун сая хүн амтай асар их нутаг дэвсгэрийг эзэлж байгаагаараа онцлог байв. Тэмцлийн техник хэрэгсэл хязгааргүй хөгжиж, нарийн болж, шинэ шинэ төрлийн зэвсэг, мэргэжил бий болжээ. Түүний зэрэгцээгээр байлдааны зарим хэсгийг шууд удирдах удирдлагын үе жирийн үзэгдэл хэвээрээ байв. Одоо энэ талаар яриа байж болшгүй байлаа.

	Түүний толгойд Орос, Англи, Франц, Германы байлдаж байгаа армиудын байлдааны үзэл суртлын тухай асар лут, маш их, онц чухал бодол аажмаар бүрэлдэн тогтжээ. Энэ бол одоохондоо цэргийн үзэл суртал буюу номлол гэж тодорхой нэр өгч чадаагүй байгаа, гагцхүү задлан шинжилсэн зүйл юм. Тэр германы армийн яруу тод давшингуй сэтгэлгээ, идэвхжих үзэл санаа, зоригтой, цуцалтгүй, шийдэмгий давших замаар байлдааны зорилтыг шийдвэрлэх хайгуул хийж байгааг ажиглав.

	Чухамхүү энэ давшингуй үзэл санаа нь германы цэргийн аппаратын бүтцийг тодорхойлж, цэргүүдээ давших тактикийн сэтгэлгээнд сургаж хүмүүжүүлж байгаа нь байлдааны өндөр чанарыг эзэмшсэн байлдааны хүчийг бэлтгэж байлаа.

	Гэвч германы арми яагаад ийнхүү давших сэтгэлгээгээр нэвт шингэсэн байна вэ? Магадгүй, германчуудад өөрийн суут ухаанаараа ялах нууцыг нээсэн цэргийн онцгой авьяаслаг зүтгэлтнүүд байна уу? Шал тэнэг юм. Германы цэргийн үзэл суртлын үндсэн чанар бол тохиолын биш үзэгдэл юм. Тэдгээр нь бүхэлдээ германы эдийн засаг, ахуй амьдралын ерөнхий байгуулалтаас бүрэн хэмжээгээр хамаарагдана. Германыг захирч байгаа хөрөнгөтөн анги улс орны бүх амьдралыг өрсөлдөгчөө ялах гэсэн төр улсын гол үндсэн зорилгод захируулж, дэлхий даяарх сүр хүчний тухай хашхирч байна. Хөрөнгөтнүүд өөрсдийн явуулж байгаа зэрлэг шугамдаа бодтойгоор дайсагнагч анги болсон германы пролетарийн нэлээд даваргыг нөлөөндөө хүчээр эргүүлж чадсан байна... Германы генералууд өөрийн цэргийн сургаал, номлолыг хэзээ ч бий болгож чадахгүй бөгөөд хэрвээ чадлаа гэхэд германы амьдралын зохих нөхцөл таарахгүй бол армийн нь гүнд шингэж чадахгүй юм.

	Франц англи хоёр бол зэрлэг империализмын төлөөлөгчид юм. Гагцхүү францын хөрөнгөтний олзноос болж өрсөлдөгчтэйгөө маргах маргаандаа германы захирагч бүлгээс ялгагдах юм нь илэн далангүй, ичгүүр сонжуургүй биеэ тоосон байдал нь дутагдаж байлаа. Францын хөрөнгөтнүүд хэдийгээр францын арми байлдааны баялаг уламжлалтай боловч нэлээд их аймхай, бөөрөнхий үзэлтэй бол английн цэргийн үзэл санаа нь тэнгисийн хоёр их хүчирхэг гүрний хувьд нэгдсэн вант улсын флоттой тэнцэх флоттой болох гэсэн санаа английн засгийн газрын бүхний амнаас салдаггүй зүйл байлаа.

	Харин Орос орон, эх болсон орос орон минь яав аа? Түүнд үнэн алдарт шашин, хаант засаг, ардач чанар гэсэн өөрийн «номлол» бас байлаа. Цагдаа - Хаант засгийн байгуулалтын нөхцөлд, Нийгмийн ба хувийн аливаа санаачилгыг дарах, нийгэм улс төр эдийн засгийн ерөнхий хоцрогдол дээр суурилсан нийгмийн үйл ажиллагааны бүхий л хүрээн дэх хэвшмэл дадал, үзлийн үед эрдэм шинжилгээний өргөн дэлгэр бүтээлийн тухай яриа байж болохгүй нь мэдээж бил ээ. Энэ бүхний уршиг сонин сайхан санаа бодлыг үндсээр нь хайр найргүй тас цохиж байгаа цэрэг байлдааны хэрэг зохион байгуулахад онцгой тодоор илэрч байлаа. Гэлээ ч гэсэн оросын жанжид өөрийн хувийн авьяас билгээрээ англи, франц, германыхны дор хэзээ ч орж байгаагүй, заримдаа давж ч байлаа.

	Фрунзе цэргийн эмнэлэгт байхдаа Баруун Өмнөд фронтын давших ажиллагааг анхааралтай мөшгөн ажиглаж байв. Эсрэг талын австри - унгарынхан морин цэргийн хоёр, явган цэргийн зургаан дивизээр маш их хүчтэй байжээ. Хамгаалалтын гурван шугамын барилгатай, нэгдүгээр байрлал бүр ч онцгой хүчтэй байлаа. Гүнээрээ арван таван коль суулгаж цахилгаан гүйлгэсэн төмөр утсан саад, суваг, газар гэр... энэ бүхэн оросын цэрэг хэзээ ч сэтэлж чадахгүй, халдашгүй юм шиг байсан бил ээ

	Гэтэл генерал Брусилов сэтэлжээ. Оросын арми гурван өдрийн дотор «цэнхэрчүүдийн» хамгаалалтын гүнд гуч гаруй километр нэвтэрч, одоо бараг Карпатын нуруу хүртэл явжээ

	Брусиловыг сонирхох хүсэл Фрунзед төрлөө. Тэр хэн юм бэ? Германчууд Вердены орчим, холбоотнууд Сомма гол дээрээс нэг ч алхам ахихгүй байхад муу хангамжтай оросын цэрэг тактикийн гайхамшиг гаргаж стратегийн чөлөөт газартай боллоо. Урьд бодсон ухаалаг оюун ухаан гэнэтийн огцом дайралтаар фронт даяар дайснаа дарж, ухруулан, хатан зоригоо харуулав. Фронтын хэд хэдэн чиглэлээр болсон энэхүү сэтлэлт нь урьд хожид үзэгдээгүй үзэгдэл байлаа. Морин хороодын шархадсан дарга нар өөрсдийгөө эгнээний өмнө явахыг тушааж дайсны сумны золио болж байлаа.

	Гэвч Фрунзийн урьдчилан бодсончлон бүгд амжилтгүй боллоо. Дээд командлал Брусиловыг бэлтгэл хүчээр хангаагүйгээс гадна ажиллагааны явцад оролцож эсрэг тушаалаараа давшиж байгаа армийг шийдэмгий биш байдалд оруулжээ. Наймдугаар армийн командлал Коваль Львов хоёрын алин руу нь давшихаа мэдэхгүй байлаа. Брусилов цаагуураа цөхөрч гүйцжээ. Түүний бүх төлөвлөгөө амжилтгүй болжээ. Дахиад л нэг түрвэл Австричууд найрамдал гэх байлаа. Гэвч бэлтгэл хүчнээр сэлбэж өгсөнгүй.

	Арван хоёрдугаар сар эхнээсээ аваад цасан шуурга тавив. Минск рүүгээ буцах цаг болжээ. Фрунзе амарч тэнхэрчээ. Хамгийн гол нь мэдрэлээ амруулах явдал байлаа. Байлдааны цагт Кораблино өртөө хүрэх тэрэг олох хэцүү байсан тул сэтгэл түгшинэ.

	— Өнөөдөр олдохгүй ч гэсэн маргааш олдоно гэж Анна Андреевна тайтгаруулна.

	Өглөөний зоогийн үеэр цагдаагийн бага дарга тэднийд харайн орж ирлээ. Бага дарга бусад бүх бага дарга нарынхаа адил сахалтай, улаан царайтай, бүх юмыг гярхай ажигладаг нүдтэй ажээ. Тэр их л ажил хэрэгч маягаар суран бүсээ авч тайлж, богино дээлээ тайлаад мэндэллээ.

	Анна Андреевна Фрунзе рүү айж түгшсэн харцаар харж үхсэн амьдын хооронд сууна. Харин Фрунзе ямар ч сэжиггүй цайгаа дийзэндээ хөргөж байлаа.

	— Ширээ өөд морилно уу гэж Аннагийн эхийг урихад бага дарга бурхны өмнө наманчлан загалмайлаад суулаа.

	— Өө танайх чинь танихгүй зочинтой байгаа юм аа гэж тэр эрээ цээргүй хэлэхэд

	— Холын хамаатан, эзэнтэн минь, жаахан тэнхрэх гэж ирсэн юм. Одоо дахиад л фронт руугаа явна. Тэрэг л хүлээж байна гэсэнд

	— Өө тэгвэл ч яах вэ. Би оргож нуугдагчдыг хошуу даяар баривчилж яваа юм. Додоновагийнд танихгүй хүн байхаар нь шалгах хэрэгтэй гэж бодсон юм. Оргодол биш юм биз дээ? Хи-хи-хи гэв.

	Фрунзе дийзээ тавьж бага дарга руу үзэн ядсан байдалтай харж халаасаа ухаж ширээн дээр баримт бичгээ тавилаа. Бага дарга эвгүй байдал гаргаснаа мэдээд

	— Залуу минь битгий уурлаарай. Та бүгд, фронтынхон чинь яасан ууртай улс вэ дээ. Би албан үүргээрээ л явж байна. Тэрэгний хувьд бол битгий санаа зов. Тэрэг нэг их хол эрсний ч хэрэггүй. Та өртөө хүрэх юм биз дээ. Би ч гэсэн Кораблино орно. Зайдан чарга дээр цөмөөрөө багтана. Бас үдэх та нар ч багтана. Дахаа л авцгаагаарай гэлээ.

	Фрунзе хөөдчихгүй байгаа гэж бодлоо. Анна Андреевна гал тогооны шүүгээнээсээ хундага, галуун хүзүүт архи гаргаж бага даргад аягаллаа. Бага дарга лонх архи залчхаад царай нь улаан зээрд болж хөгжив.

	За ингээд л довтолгочихно доо! Миний хул ч чилчихээ биз... гэв.

	Анна Андреевна эгч Мариядаа: «Бидний энд байх бүх хугацаанд ганцхан зөрчил гарсан нь бага дарга манайд ирсэн явдал байлаа» гэж мэдэгджээ.

	Фрунзе Минскээс Читад, Софья Алексеевнад «Ир» гэсэн цахилгаан явууллаа.

	Софья Алексеевна шилжин суугчдын захиргааны ажлаа хаяж шууд хүрэлцэн ирлээ. Фрунзе тавцан дээгүүр гүйхэд хажуугаар нь буухиа галт тэрэгний цонхны шил жирэлзэн өнгөрнө. Хайрт хүүхэн нь вагоны шатан дээр чемоданаа барьчихсан зогсож байлаа. Тэрээр ангийн үстэй гутал, малгайтай, захтай байх бөгөөд танил хар нүд нь талимаарна. Софья Фрунзийг угтана гэж бодоогүй байжээ. Тэд эвгүйхэн үнсэлдэж бүх явдлыг илэн далангүй дороо ярьж арайхийж нэг хамт байгаа аз жаргалдаа бялхан инээлдэнэ. Хүрээд ирдэг байжээ. Хүрээд иржээ гэсэн үг хэчнээн таатай сайхан сонстоно вэ! Свислочьед байдаг Фрунзийн бяцхан байшин руу очлоо. Цайвар тэнгэрт хурц нар гялалзаж цаснаа хөх ягаан сүүдэр тусна.

	Дараа нь Софья сүлд мод засав. Чемоданаасаа чихэртэй боов гаргалаа. Тэр нь ягаан хацартай өвлийн өвгөнийг дуурайлгаж нүүр ам, сахал самбайг нь ч дүрслэн гаргасан, бас мөнгөлөг таван хошуунуудтай боов байлаа.

	— Бүх юм бусад хүмүүсийнх шиг байх шив гэж Софья ядарсан, энхрийлсэн инээмсэглэлээр мишээн хэлэв.

	Цонхны шилэн дээр цэнхэвтэр хээтэй хунгар мэт цан тогтжээ. Софья мөрөн дээгүүрээ үслэг ороолт тохож суув. Минскт галлаагүй байгаа учир Читээс хүйтэн ажээ. Гэлээ ч гэсэн тэр хоёр одоогийнх шигээ аятай сайхан хэзээ ч байгаагүй бил ээ. Фрунзе гэр бүлийн аз жаргалын тухай бодно. Бүх юм бусад улсынх шиг байх шив... 

	— Сурахгүй, гэрлэнэ! Маргааш л... гэж тэр хошигнон хэлээд — Миний амьдралд ийм аз жаргалтай үе хэзээ ч байгаагүй бил ээ гэв.

	Харгис цагдаа нар мөрий нь алдаад чимээгүй болсон мэт түүнд санагджээ. Гэтэл Любимовын явуулсан хүн ирж зурвас гардуулсныг үзвэл: «Нэн даруй нууц байдалд ор. Энд би амралттай гэчихье. Таныг баривчлах Эверт болон хотын даргын шийдвэр гарсан байна. Софья Алексеевнаг түр зуур Лунинецийн Земийн холбооны хэлтэст ажилд оруулъя. Цаг алдсаны хэрэггүй шүү» гэсэн байлаа.

	Фрунзе зурвасыг уншаад Софьяд өгөхөд царай нь цонхийж

	— Лунинецад уулзамз. Яв даа, Миша минь, чамайг явахгүй бол би чиний төлөө айж үхнэ шүү... гэв.

	— Бидний аз жаргал ч богинохон юм аа даа... Туулай шиг хөөгдөж явах юм. Хэдий болтол ингэж байх бол оо?..

	Фрунзе өөрийг нь хэн мэдүүлснийг тааж байлаа. Нөгөөх санамсаргүй уулзалт л үүргээ гүйцэтгэжээ. Өнөө өглөө Земийн хорооны аж ахуйн хэлтэс дээр түрүүч Романов ирж, Любимовтой армийн аж ахуйн замбараагүй байдлын тухай ярилцахдаа Фрунзийг сэмээрхэн харжээ. Фрунзе ч түүнийг шууд мэджээ. Тэд Шуйд байхын танил юм санжээ. Тэр үед Романов цагдаагийн нууц албанд байсан учир энгийн хувцастай явдаг байжээ. Ажилчид түүнийг сэжиглэдэг байсан болохоор тэр л өдөөн тагнагч байж таарна. Энэ бол 1907 онд бага дарга Перловт Толчевын үйлдвэрийн ажилчдын цуглаан дээр Арсений ирчихсэн үг хэлж байна гэж мэдэгдсэн тэр төлөөлөгч юм. Романов өглөө Фрунзийг таниагүй хүн болж баашилсан байна. Үнэн хэрэг дээрээ шууд таниад харгис цагдаагийн захиргаа руу гүйжээ. Захиргааны дарга Траубенберг утасдахад, тэр нь Баруун фронтын командлагчтай холбоо барьжээ.

	Харгис цагдаагийн газрын дарга хурандаа Клест хотын дарга ба Эвертийн бичгийг аваад Михайл Александрович Михайловыг баривчлах тушаал бэлтгэж

	— Түүнийг баривчилж над дээр авчир! Энэ бол Сибириэс оргосон большевик ухуулагч Фрунзе мөн гэжээ. Чухамхүү бүх хэрэг ингэж үүсжээ.

	
ЦАГДААГИЙН ДАРГА ЗАХИРАГЧДААС ДЭЭГҮҮР АЖЭЭ

	Өглөө харшийнхаа хаалган дээр машины дуу гарахад хотын дарга Рауш фон Траубенберг нэг их тоосонгүй. Барон буйдан сандал дээр хажуулдан сонин уншиж, ерийн өглөөний зоог болсон аяга кофе цайгаа оочиж суулаа. Өнөөдөр тэр яагаад ч юм бэ ямар ч хачиргүй гурвалжин будаа идмээр хорхойтжээ. Тогоочоо дуудах гэснээ болив. Ер нь биеийнхээ хэвийг алдахгүй байх хэрэгтэй. Бароны эсрэг талд байгаа том толинд дунд эргэм насны шолхгор хүн харагдав.

	Эхнэр нь орж ирлээ. Толгойгоо ороолт маягтай сагсгар алчуураар боосон бөгөөд халуун савангийн шинэхэн үнэр анхилна. Тослог арьсанд зуун тавин грамм цуу, зуун грамм модны спирт, тавин грамм сарнайн ус, хүхрийн саван хэрэгтэй гэдгийг барон мэдэж байлаа. Сормуусаа ургуулахын тулд эрэндийн тосоор норгох хэрэгтэй... «Чи намайг л асрамжилж байвал болж...» гэж тэр бодлоо.

	— Чи хачин сайхан, гайхалтай гоё авгай юм аа гэж амны уншлага болсон үгээ хэлэв.

	— Үнэн үү? Та мөн сонор хүнээ. Миний нөхөр бол эзэн хаант улс даяар засгийн газрын түшмэл хүн авч миний хувьд бол асрах ээж хэрэгтэй бяцхан жаал гэсэн үг.

	Эхнэрээ явахад барон сэтгэл хөнгөрсөн байртай санаа алдав. Түүний бодол дөнгөж саяхан уншсан сониндоо эргэлээ. Тийм ээ, газар сайгүй тайван биш ажээ. Фронт орчмын хотод хотын дарга байх хэцүү бөлгөө. Саяхан харгис цагдаагийн газрын дарга засгийн газрын дайснуудыг цагдаа, харгис цагдаа нар хөөцөлдөөд ядарч ойчиход хүрэхээр олон болж гэсэн гомдол эрж байжээ. Адаглаад л Осипович өртөө, Гомельскийн түгээн хуваарилах цэг дээр гарсан цэргийн нийтийн хөдөлгөөнийг аваад үз л дээ. Энэ чинь большевик ухуулгагүйгээр болоогүй зүйл биш ээ. Бас тэгээд фронт дээр юу болж байгааг чөтгөр хэн мэдэх вэ. Эверт бол эрэлхэг дүр үзүүлдэг мөртөө зориггүй шаар юм. Хүнхэр духтай, нарийхан гартай, будмал сахлаа онцгой самаар самнах дуртай амьтан. Бүх давших ажиллагааг унагаана даа!.. Мөн эх орноо хамгаалагчаа... 

	Барон улс төрийн бодлого, томилолт, хэргэм ахиулах, шагнах тухай бодоход хэн ч саад хийдэггүй өглөөний энэ цагт дуртай бил ээ.

	Малгайдаа улаан зангиа хадсан зэвсэглэсэн хүмүүс хаалгыг нь цэлийтэл нээж орж ирэхэд чухам юу болж байгааг тэр шууд ойлгосонгүй ярвайв. Дунд зэргийн нуруутай, савхин пальтотой, чийрэг байрын хүн урагшаа гарч ирээд:

	— Хувьсгалын нэрийн өмнөөс барон фон Траубенберг та баригдлаа! гэвэл

	— Юу, юу, та нар чинь юун улс вэ? Миний байшинд яагаад зөвшөөрөлгүй дайран орж ирэв? гэв.

	— Би ардын цагдан сэргийлэхийн дарга Михайлов байна.

	— Гэвч ямар эрхтэй болоод баривчлах гэж байгаа бил ээ?

	— Минскийн ажилчин, цэргийн депутатуудын Зөвлөлийн шийдвэрийн үндсэн дээр баривчлах гэж байна. Хаант засаг унасан гэж Фрунзе хэлээд түүн рүү хайхрамжгүй харлаа.

	— Гэвч захирагчийн тушаалгүйгээр хаашаа ч явахгүй... 

	— Явна даа. Та захирагчтайгаа хотын шоронд уулзах болно. Тэгээд тэр чинь танд бүгдийг ярина.

	— Гэвч энэ чинь бүтэшгүй хэрэг.

	— Яасан олон «гэвч» хэлэх юм бэ дээ. Хувцаслах уу, эсвэл халаадтайгаар явах уу. Цаг хүлээхгүй шүү.

	Түүнийг хамгаалалтайгаар ачааны машин руу аваачихад тэнд цагдаагийн дарга, харгис цагдаагийн газрын дарга, өөр хэд хэдэн өндөр тушаалын түшмэдийг хуяг манан сууж байлаа.

	Ардын цагдаа гэнээ? Хаанаас гараад ирэв ээ? Барон цагдаагийн тухай юу мэддэг байлаа? Латин хэлнээс орчуулбал энэ нь цэргийн алба, журамт цэрэг гэсэн утгатай үг. Цагдаагийн систем эртний грек, Ромд байсан байна. Тэр үед ирээдүйн цагдаа болох хүмүүс гүн ухаан заавал судалдаг байжээ. Харин тэгтэл барих гээд баривчилж амжаагүй байсан нөгөөх Михайловоор толгойлуулсан бөөн тариачид тавьж орж ирээд өөрсдийгөө цагдаа гэж нэрлэн хотын эрхийг гартаа авчээ... Ямар эрхтэй болоод тэр бил ээ. Гэхдээ байдлыг харвал цагдаа, нар зэвсгээ хураалгасан бололтой, тэгэхээр эсэргүүцээд ашиг алгаа. Хотын дарга цагдаагийн дарга, харгис цагдаагийн даргыг шоронд хийж байдаг шал тэнэг юм гэж бодлоо.

	— Бид шоронгоос оргож чадах бол уу? гэж харгис цагдаагийн газрын даргаас тэр герман хэлээр асуувал

	— Би герман хэлээр ойлгодоггүй гэж дэд хурандаа уйтгартай хэллээ.

	— Чадахгүй. Оргож чадахгүй байх талаар бид анхаарал тавина гэж Фрунзе хэлбэл фон Траубенберг таг чиг боллоо.

	Ардын цагдаагийн захиргаа хуучин цагдаагийн захиргаа байсан байранд байрлажээ. Фрунзе хөхөрч:

	— Сэргийлэхийг чин сэтгэлээсээ үзэн яддаг мөртөө ардын сэргийлэхийг толгойлно гэж хэн бодох юм бэ? Шал утгагүй юм. Гэвч хувьсгалын хууль ямар ч гайхамшгийг бүтээж болно гэж Мясников, Любимов нарт хэллээ.

	Түүнийг цагдаагийн даргаар сонгожээ. Уул явдал ийнхүү болсон ажээ. Тэр хаант засаг унасан тухай мэдээд шөнө дөл болсон хойно большевик идэвхтэй төвийг цуглуулжээ. Уул цуглаанд гурав, аравдугаар армийн төлөөлөгчид ч иржээ. Земийн холбооны байранд болсон энэ зөвлөгөөн дээр цэрэг ажилчны депутатуудын Зөвлөлийг байгуулжээ. Фрунзе Минскийн Зөвлөлийн нэгдсэн Гүйцэтгэх хорооны гишүүн болж «Минскийн ажилчин, цэргийн депутатуудын Зөвлөлийн мэдээ» гэсэн сонин бий болгов. Земийн холбооны ажилчин албан хаагчдын нийтийн хурал түүнийг хотын ардын цагдан сэргийлэхийн даргаар томилжээ. Уул тогтоолыг ажилчин цэргүүд дэмжсэн тул хотын комендант Самойленко аргагүйн эрхэнд түүнийг батлах болжээ. Харин Фрунзе энэ бүх ёс горимын баталгааг хүлээлгүй цагдаа, харгис цагдаагийн зэвсгийг хурааж ажилчдын отрядтайгаар улс төрийн хэрэгтнүүдийг шоронгоос суллажээ.

	Тэр өдрүүдэд түүний ажиллагаа маш нүсэр байлаа. Тэр газар сайгүй бүхнийг амжуулахаар яаравчилж байлаа. Винтов, гар буугаар ажилчдыг зэвсэглэж тэднийг яаралтай сургав. Бүх зүйл 1905 онд Иваново - Вознесенскт болсон шиг байлаа. Түүнд хувьсгалч сэтгэлгээтэй цэргүүд тусаллаа. Үнэн хэрэг дээрээ Фрунзе тэргүүтний ажилчдын зэвсэгт отрядыг байгуулжээ. Уул отрядад орох хүмүүсийг үйлдвэрийн газруудын хороодын саналаар авдаг байлаа. Фрунзе өдөр бүр аж үйлдвэрийн газруудаар орно.

	— Хуучин байгуулалтын үнэнч зарц нар хуучин хэв журмаа тогтоох оролдлого хийх болно. Ажилчин анги өөрсдөө тэднийг харж байх ёстой. Тэгээд ямар ч үед хар хүчний өчүүхэн бага оролдлогыг дарахад бэлхэн байж, нийгмийг аюулгүй байлгах хамгаалалтыг гартаа авах хэрэгтэй гэж тэр хэлдэг байлаа

	Тэгээд ч Минск болон бүх хошуудын жинхэнэ засаг цагдан - сэргийлэхийн гарт орсон байлаа. Түүнийг буулт хийх цаг болсон гэж бодож байгаа хөрөнгөтнүүдэд ямар ч буулт хийхгүй, хатуу бат хүн Фрунзе толгойлж байлаа. Тэр ганцхан цагдан сэргийлэх байгууллагыг удирдаад зогссонгүй, цагдан сэргийлэхийн штабт хамаарагдах цэргийн янз бүрийн ангиас бүрдсэн нэгдсэн отрядыг командалж байлаа. Энэ бол шүдээ хүртэл зэвсэглэсэн нэг төрлийн хувьсгалт хороод, маш чухал хүч байлаа.

	Бүх байгууллагад эсер, меньшевик, кадет, хөрөнгөтний үндэсний үзэлтэн, бундчуудын түрэмгий нөлөө байлаа. Тэд өөрсдийнхөө дундаас Минск мужийн комиссарын тушаалд хаант засгийн дарга байсан Аблов гэгчийг дэвшүүллээ. Бас думд шургалж өөрийнхөө хяналтад цагдан сэргийлэхийг авч Фрунзийг халахаар тэд шийджээ.

	Арсенийн намтарт огт байгаагүй шинэ зөрчил гарч ирлээ. Думд сүлбэлдэгч Беларусын үндэсний хорооны үндэсний үзэлт хөрөнгөтнүүд түр засгийн газрын төлөөний хүмүүс, хошууны комиссар нар чухам хэн нь тэдний эсрэг байгааг бүрэн хэмжээгээр мэдрээгүй байлаа. Харин Фрунзийн хувьд бол тэд андгайт дайсан, эвлэрэгчид, урвагчид, өдөөн хатгагчид, империализмын зулбадас, хөрөнгөтний шаар, худалдаачид байлаа. Түүний өнгөрсөн бүх амьдрал болон одоо ч догшин зориг нь тэдний эсрэг цуцалтгүй ажиллаж байлаа. Фрунзе тэр хөрөнгөтнүүдийн дотоод санааг мэдэж байв. Тиймээс ч пролетари нар хөрөнгөтнүүдтэй улаан нүүрээрээ халз тулалдах цаг болсон гэдгийг Фрунзе мэдэж байлаа. Эсер намд хуурамч хувьсгалч жижиг хөрөнгөтний хэсгүүд, эрэмдэг хэнээрхэгчид: түшмэд, цэргийн дарга нар, жижиг, том худалдаачид, эрүүгийн хэрэгтнүүд цутган орж байлаа. Социалист - хувьсгалчид газрыг хувьдаа өмчлөх программаас татгалзаж байгаа учир тариачдын тодорхой зарим хэсэг ч тэдэнд татагдан орж байв.

	Хувьсгалын энэ бүх шаарнуудтай удахгүй улаан биеэрээ мөргөлдөнө гэдгийг Фрунзе мэдэж байсан тул яарч байлаа. Энэ бүгдэд голлон тоглогчид нь Родзянко, Милюков, тайж Львов Гучков, Керенский болон Петроградын ажилчны депутатын зөвлөлийн дарга меньшевик Чхеидзе нар байв. Ажилчин ангийн эсрэг хөрөнгөтнүүд болон тэдний хамаатнууд илээр хуйвалдаж байлаа. Эсер, меньшевикууд сайн дураар засгийн эрхнээс татгалзаж, засгийн эрхийг хөрөнгөтний түр засгийн газарт өглөө. Газар тариалангийн яамны сайд Чернов газрын эздийн газрыг булаан авахгүй байхыг тариачдад зөвлөсөн нь дайсагналыг улам хурцатгалаа. Ангит ертөнцийн урвагч номлол дайны талаар ч бас адил байлаа. Эд бүгд бол ард түмнээ хууран мэхэлж байгаа хэрэг... Минскийн цагдан сэргийлэхийн дарга ер бишийн байлаа. Түүнийг тойрон Минскийн хошуу болон Баруун фронт дээр хувьсгалын жинхэнэ хөдөлгөгч хүч болсон ажилчин, тариачин, цэргүүд аяндаа маш түргэн бөөгнөрчээ. Тэр өөрөө хувьсгалын эхний өдрөөс бүгдийг нийлүүлэн зангидах ер бишийн нарийн төвөгтэй асуудал тавьж хот, тосгон, фронтын гурван чиглэлээр ажилласан байж болзошгүй ажээ. Түүний хувьд энэ хувьсгал анхны шат байв. Өргөн олон түмний хувьд ч гэсэн анхны шат байлаа.

	Хөрөнгөтний үндэсний үзэлтнүүд:

	— Хүнс тэжээлээр элдвээр гачигдуулж болно. Өлсгөлөн гэдэс аливаа хувьсгалыг дарангуйлагч мөн. Хэрвээ хүнс тэжээлийн бэрхшээл учруулбал ажилчид хониноос ч номхон болно. Минскээс талх тариа, мах болон бусад хүнсний зүйлийг зөөх хэрэгтэй. Дараа нь үнэ хадуулахын тулд итгэлтэй сайн нуух юм уу эсвэл газар ухаж хийгээд ялзруулбал дээр... гэж Протоповын улиг болсон үгийг давтана.

	Цагдан сэргийлэхийн дарга хүнс тэжээлийн талаарх хуйвалдааны тухай мэдээ аваагүй байлаа. Учир нь уул хуйвалдаан маш явцуу хэсгийн дотор болсон ажээ. Гэвч цагдан сэргийлэхийн дарга хөрөнгөтнүүдийг маш сайн мэдэж байв. Тэр удирдах ажилчид, туслагчдаа цуглуулж:

	— Талх баригчийг тэнд талх худалдаж байгаа эсэхийг өдөр бүр шалгах хэрэгтэй. Хэрвээ талх барихгүй байгаа бол мөрдөн байцаалт хийж эхэл. Минскээс гарч байгаа хүнс тэжээл ачсан бүх тэргийг гаргаж болохгүй. Бид дамчдын замыг хаах ёстой. Талх тариатай нэг ч тэрэг гаргаж болохгүй! Би тэд нарыг ажилчдын гэдсээр «тоглуулах» ёсгүй. Энэ бүх шаарнууд, ажил санаатай саатуулагч, худалдаачдын хөл гарыг ажилчны хяналт шалгалтаар хүлэх хэрэгтэй... гэжээ.

	Тэр хайр найргүй байлаа. Талх тариа ард түмнийх байх ёстой. Талх, тариа дамлах буюу хүнсний зүйлсийг нуувал шүүнэ! гэсэн тушаал хот даяар наажээ. Тэгээд цагдан сэргийлэхийн штаб дээр хорих өрөө, жижүүрийн шүүгчдийг бий болгов. Сэргийлэгчид өдөр бүр штаб дээр барьж саатуулсан тэрэг, жин хөсөг өдий төдийг авчирна. Фрунзе өөрөө байцаадаг байлаа.

	Богино хугацааны дотор Фрунзе өдий төдий өштөн дайсантай боллоо. Тэд түүнийг устгахаар шийдлээ.

	Тэр үе үе ойр тойрны тосгод, алс холын хошуу нутаг, заримдаа бүр Борисов хүртэл хол явна. Түүнийг хоёр гурван сэргийлэгч дагаж явдаг байлаа. Баруун Фронтын нутаг дэвсгэр дээрх тосгоныхон түүнийг сайн мэддэг байлаа. Фрунзе тариачдыг улс төрийн амьдралд татан оруулахыг бүхий л хүчээрээ чармайж байв. Тэр беларус хэл сайн сурсан тул орчуулагч шаарддаггүй байлаа. Тариачид түр засгийн газраас ямар ч ивээл хүлээсний хэрэггүй, өөрсдийн хороодыг байгуулж тэр хороодоороо дамжуулж газрын эздийн газар, нуга, мал, багаж зэвсгийг хурааж авах хэрэгтэй. Тэгэхдээ ямар ч төлөөс төлөхгүй. Гартаа зэвсэгтэйгээр булаан авах хэрэгтэй. Ленин ингэж хэлж байна, большевикууд ингэж хэлж байна гэж тайлбарладаг байлаа. Фрунзе «Тариачны сонин» хэмээх сонин бий болгосон нь бүх баруун хошуудад большевикуудын газар тариалангийн хөтөлбөрийг тайлбарлаж хэдэн мянган ширхгээр тархаж байлаа... 

	Тэд дөнгөж саяхан цуглаан хийсэн алсын тосгоноос сэргийлэгч Стасюлевичийн хамт буцаж явлаа. Фрунзе ингэж тосгон, хошуу бүрд тариачны хороодыг байгуулж байв. Замд нь тэдэнтэй дөчин тав эргэм насны тариачин эр Ефрем тааралдаж, яагаад ч юм бэ Минск орох хэрэгтэй гэжээ.

	— Одоо цагт чинь сэргийлэхтэйгээ хамт явбал тайван байх юм гэж Ефрем хэлэв. Тэр том биетэй, сэгсгэр үстэй бөгөөд онигор нүдээ үргэлж анивчина. Морь нь цатгалан тарган учир Фрунзийг бодлогошруулжээ.

	Бүрий болж эхлэв. Тэд ойн цоорхойгоор явж байлаа. Тэгээд манаачийн орхисон пинтэй зэрэгцэж ирэхэд:

	— Бид оройнхоо хоолыг зооглох юм биш үү? Өнөөдөр яагаад ч юм бэ их өлсөж байна. Бас тэгээд өглөөнөөс хойш балга ч ус амсаагүй тэнэгэрч явна гэж Фрунзе хөгжөөнтэй хэллээ.

	Саяхан хоёул зэгсэн сайн хооллосон болохоор Стасюлевич гайхжээ. Бас цагдан сэргийлэхийн дарга замдаа хооллох гэж цаг дэмий үрэх дургүй бил ээ. Гэвч дуугай л байлаа. Морьдоо холбож уяад, манаачийн пингийн хажуудах хуурай газар сууцгаав. Стасюлевич хавтгайтай махоор, хэт цахиураа гаргаж ирлээ.

	— Та өөрийн аж ахуйтай юу? гэж Фрунзе Ефремээс асуув.

	— Юуны чинь аж ахуй байх вэ?

	— Юу юуны чинь гэж, байшин, мал, шувуу бусад аж ахуй байхгүй юу?

	— Би бүр багаасаа зарцлагдаж байсан өнчин хүн. Аав минь намайг бага байхад нас барахад ээж маань дахиж хүнтэй суугаад намайг зарц болгосон юм. Тэдний байшин гэж суухад хэцүү л юм байсан. Тэгээд би есөн наснаасаа хөлсний ажил хийсэн юм.

	— Эзэн чинь сайн улс уу?

	— Газрын эзэн үү? Одоо ч гэсэн би түүнд зарцлагдаж байна. Ямар ч хувьсгал болоогүй юм шиг л байна шүү дээ.

	— Хөөгөөд явуулчихгүй яасан юм бэ?

	— Үнэндээ тосгонд эрэгтэйчүүд бараг үлдээгүй. Дайны цаг. Тэднийг эргэж ирэхлээр л нэг тооцоогоо хийнэ дээ. Тариачдын хамаг тариаг цөлмөөд аваад явчихсан. Бидэн дээр газар хэмжигч бололтой нэг хүн ирж, хэрвээ англи, францчууд ирвэл цөмийг нь мянган жил ч хооллож болно гэх маягтай түмэн юм дэлгэсэн. Эсер байх аа. Бид ч түүнд нэг үзүүлээд өгсөн дөө.

	— Зүйтэй байна. За тэгээд газрын эзэнтэйгээ хэзээ тооцоогоо хийж дараа нь юу хийх гэж байна даа?

	— Одоо тааж хэлэхэд хэцүү байна. Сайхан байшинтай болж, гэрлэж бундангийн хаан шиг амьдарна даа. Бид газартай л болчихвол доо. Гэвч нэг зэрэг цөмийг хийж болохгүй нь лав шүү дээ. Ямар тэнгэрээс мөнгө өөрөө унаад ирэх юм биш. Тоосго, нимгэн банз, шил хэрэгтэй. Бусад нөхөд ч туслах ёстой. Тэгж л хамтарвал таарна. Байшин барина гэдэг чинь ажлаа мэдэж, ажилдаа дуртай байх хэрэгтэй. Газар ямар их өргөн уудам ч гэсэн бидний биш болохоор яах вэ.

	— Таны морь чинь хэний морь вэ?

	— Газрын эзний агтын хашаанаас авсан юм. Харахгүй юу, би тариачны хороо руу, Михайлов руу явж байна. Минскээс л яваа бол дуулсан байх ёстой. Тэр Михайлов чинь Хошууны гүйцэтгэх хорооны дарга байгаа юм. Михаил Александрович Михайловыг саяхан тариачид Бүх Оросын тариачдын депутатуудын Зөвлөлийн Анхдугаар их хуралд төлөөлөгчөөр сонгосон юм. Питер явна даа. Бидний төлөө, тариачдын төлөө явж байгаа юм. Гоц ухаантай хүн дээ.

	— Тэр Михайлов чинь би байна! гэхэд тариачин эр тэвдсэн авч тэр дороо итгэлээ.

	— Ийм байдаг байжээ. Ингэхлээр би тантай ярих хэрэгтэй болж байх шив.

	— Ямар хэргээр тэр бил ээ?

	— Жирийн хэргээ гээд Ефрем болгоомжилж зөөлрөөд үг бүрээ цэгнэн ярьж, Стасюлевичийн зүг толгой дохиж: — Үүний дэргэд болох уу? гэхэд

	— Бололгүй яах вэ гэв.

	Ефрем яарсангүй.

	— Нээрээ та Михайлов мөн бол ч болно. Харин тэр хүн мөн бишийг л би яг мэдэх хэрэгтэй байна. Одоо ийм цаг болсон хойно доо.

	— Мэдлээ гээд Фрунзе солгой гараараа энгэрийнхээ халааснаас үнэмлэхээ гаргаж Ефремийн өмнө харуулснаа: — Битгий хөдлөөрэй! Өчүүхэн хөдөлбөл буудна шүү гэж аяархан хэллээ.

	Бууны ам Ефремийн хажуу руу түлхэж, Фрунзийн үнэмлэх газар уналаа.

	— Стасюлевич, нэгж үүнийг! Болгоомжтой байгаарай... 

	— Гар буу, Новицкийн гранат олдлоо. Ийм л тариачин байна даа!

	Цагдан сэргийлэгч гайхаж учрыг эс оллоо.

	— Яалаа гэж, яалаа гэж, ноён Михайлов?.. Ийм цаг шүү дээ... Гранатыг дээрэмчдийн эсрэг хэрэг болно гэж авсан юм. Тоглоцгоож байна уу?

	— За дэмий чалчихаа боль. Хэн таныг явуулсан бэ? Ер нь цагдан сэргийлэхэд очиж учрыг олъё.

	Хуурамч Ефрем - газар хэмжигч Ранкевич байжээ. Хэсэг үндэстний үзэлтнүүд хамсаатнаа хүлээж байгаа ой руу Фрунзийг мэхэлж аваачих даалгавар түүнд өгсөн байжээ.

	— Та яаж тааварлав аа? Би ойлгохгүй байна гэж Стасюлевич гайхав.

	— Тариачдын гар ийм сайхан байхыг чи хаана үзсэн юм бэ? Тэр ч байтугай хумс нь ч хиртээгүй байна шүү дээ.

	— Тэгээд ганцхан гараар нь уу?

	— Үгүй дээ үгүй. Би түүнийг хүлээгээд л байсан юм. Ойлгож байна уу? Харин тэд чухам аль талаас нь эхлэхийг л мэдэхгүй байсан юм. Тэдний чухам яах гэж байгааг ч би урьд нь мэдэж байлаа. Арван хоёр жил нууц ажиллахдаа юм юманд суралгүй яах вэ дээ. Харж л байгаарай, удахгүй хошуу комиссар ноён Авалов бидэнд гомдол мэдүүлнэ дээ. Намайг дуудаж болох юм, за тэгээд дуудах ч үгүй биз ээ. Уул хэрэг яаралтай учир өөрөө л тавьж ирэх байх. Бас намайг ажил дээрээс олоход ч хэцүү шүү. Тэд намайг ямар ч үнээр хамаагүй цагдан сэргийлэхээс юм уу ер нь зайлуулахгүйгээр санаа нь амрахгүй улс. Бид ч тэдний сүүлийг сайн мушгисан шүү дээ.

	Комиссар маргааш нь хүрч ирлээ. Түүний царай хорсолдоо шатжээ. Түүний жирвэгэр сахал сүржин шөрвийнө. Комиссар уурлахаараа хумсаа мэрдэг заншилтай бил ээ. Одоо бас л мэрж байлаа.

	— Газар хэмжигч Ранкевичийг та ямар үндсэн дээр барьж саатуулав?

	— Уул хэрэгт энэ хамаагүй.

	— Та тэгж үзэж байгаа юм уу?

	— Хууль бус ажиллагаагаа хариуцна биз дээ.

	— Ноён комиссар, та хуульч хүн юм аа. Ранкевичийг нэгжихэд Новицкийн гранат олдсон юм. Би гар бууны талаар яриагүй байна шүү. Түүнд хаанаас цэргийн эд хогшил олдсон байдаг бил ээ?

	— Дэмий үг! Та түүнээс Максим пулемёт олоогүй болж маяглах нь яагаа вэ?

	— Друцкийн эдлэнгээс өнөө шөнө пулемёт олсон. Хувьсгалын эсрэг хуйвалдаан зохиож, Керенскийд захиа бэлтгэж, намайг алуулахаар Ранкевичийг явуулсан байна. Газар хэмжигч үүнийг хүлээсэн. Ингэхэд Друцкий, Ранкевич ч танд тодорхой байгаа Беларусын үндэстний хооронд орж байгааг анхааруулъя.

	Комиссар яриагаа өөрчилж:

	— Ноён Михайлов та их гавшгай хүн юм гэхэд

	— Хувьсгалдаа зүтгэнэ гэв.

	— Бидний бодож байгаагаар, та хэтэрхий их чармайлт гаргаж байх шиг байна.

	— Ардын цагдан сэргийлэхийн үүрэг бол нийгмийн хэв журмыг сахиулах явдал мөн.

	— Тийм нь ч тийм ээ, гэхдээ думд таны талаар гомдол мэдүүлж байна. Хэтэрхий хатуу байна. Булангийн цаанаас алчхаж болно шүү дээ, айхгүй байна уу?

	— Албан ажил маань тийм юм чинь. Бидний гэж хэнийг хэлж байна вэ?

	Комиссар эсэргүүцэх өөдтэй үг ололгүй яаж ч чадалгүй буцлаа.

	— Өмхий шаар чинь заналхийлж байна, тэд бас юу л тарих бол доо? Ямар нэгэн хорон санаатай хуурмаг юм хийнэ дээ. Зүй нь тэгэх л ёстой байгаа юм. Дахиад хүн хорлох хэрэг хийвэл маш аюултай. Бид ажилчдад урьдчилан сануулчихсан байгаа хэмээн Фрунзе хэлэв.

	Гэхдээ өөрийг нь тайван байлгахгүй гэдгийг Фрунзе мэдэж байлаа. Дотор, гаднаас өчүүхэн шалтаг гарвал дахиад л үхэх сэхэхээ үзэлцэнэ.

	Фрунзе бүр гурван сард Минскийн Зөвлөлийн хоёрдугаар хуралдаан дээр цэргийн их хурал хуралдуулах, түүн дээрээ фронтын хороод байгуулах асуудал тавьж байлаа. Фронт дээр Эвертийн оронд Баруун фронтын командлагчаар тавьсан генерал Гурко мэтийн түр засгийн газрын төлөөлөгчид биш цэргүүд өөрсдөө эзэн байх ёстой ажээ.

	Большевикууд түүхэнд анх удаа цэргийн их хурал хуралдуулах бэлтгэл хийж байлаа. Гэвч Фрунзийн санааг эсер, меньшевикууд шүүрэн авчээ. Түр засгийн газар хурлыг гартаа авч большевикуудыг шахан зайлуулахаар шийджээ. Тэгээд ч Розянко өөрөө Минскт давхиж иржээ. Меньшевикууд ч нойрмоглож суусангүй. Их хуралд Петербургийн Зөвлөлийн дарга Чхеидзе өөрөө бараа бологч Церетели, Скобелев нарынхаа хамт морилон иржээ. Тэд эзэн нь шиг тэргүүлэгчдийн байрыг эзэллээ. Их хурлыг хуралдуулах санаачилга гаргасан Фрунзе, Мясников, Алибегов нар арчигдсан юм шиг л хойгуур байр эзэллээ. Үнэндээ Минскийн большевикуудад туслахаар Бадаев, Ногин нарыг ирүүлсэн байв. Бадаев бол IV Думийн большевик хэсгийн депутат, Фрунзе түүнийг мэдэх ажээ. Хувьсгалт шинэ эхлэлт дээр армийг зохион байгуулах нь Ленин, намын заалт хоёуланд нь тодорхой байлаа. Хэрвээ цэргүүд хөрөнгөтөн, газрын эздийг түлхэн унагаахыг хүсэж байгаа бол улс төрийн бодлогоч интернационалист болж өөрсдийн үйл ажиллагаандаа большевик намын заалтыг удирдлага болгож ядуучууд, ажилчидтай нэгдмэл ажиллахыг эрмэлзэх ёстой бил ээ. Ах дүү бололцохын тулд найрамдлын тухай ерөнхий яриагаар хязгаарлаж болохгүй, улс төрийн тодорхой хөтөлбөрийг шүүн хэлэлцэхэд шилжиж, дайныг эхэлж сунжруулж байгаа хөрөнгөтнүүдийн дарлалыг хэрхэн түлхэн унагаах вэ, дайныг яаж дуусгах вэ гэдэг асуудлыг хэлэлцэх хэрэгтэй.

	— Тэр бүгдийн эцэст би энэ ягаан гахай Розянкотой дахиад нэг ширээнд суух болсон явдал л хамгийн дэмий юм болж гэж Бадаев ёжлонгуй хэлээд, — Бурхан биднийг улс төрийн бодлого гэж нэг цойчин тэргэнд хүлжээ. Цуурхай загасны үлгэр шиг л тал тал тийш нь татаад байя, чухам хэн нь дийлэх бол оо?

	— Чхеидзе энэ тэргэнд хүн болох ёстой. Тэр франц шиг уян налархай ажээ. Розянкод гал улаан бүч яаж хичээнгүйлэн зүүж өгч байгааг харахгүй юу?

	— Энэ өөдгүй амьтад нэг, нэгэнтэйгээ хэл амаа ололцоно. 

	Бадаев буюу Егорыч ер бишийн сүр жавхаа, гоо эрэлхгээрээ Фрунзед таалагдаж байлаа. Энэ бол «ажилчин арслан» гэж тоглон нэрлэдэг тэр хүн байлаа. Питерийн пролетари нарын төлөөлөгч Бадаевын аварга том бие, пинтүү халимаг, дотуураа үргэлж цагаан цамцтай байдаг хантааз энэ бүгдийг хараад ажилчин ангийн бүх дайсны улангассан бүлгийн дайралт дор думийн индэр дээр өөрийгөө хэдэн жил тавьсан тэр тэмүүлж байгаа үйлс нь дарагдашгүй бат бэх болох санааг төрүүлнэ. Тэр сүр жавхлантай харагдах ажээ. Хаант засаг түүнийг бусад большевик депутатуудын нэгэн адил Туруханы хязгаарт үүрд суулгахаар шийтгэжээ. Гэлээ ч гэсэн Бадаев дахиад л хувьсгалын ажилдаа оржээ... 

	Их хурлыг Баруун фронтын командлагч генерал Гурко даргаллаа. Хамгийн түрүүнд баяр хүргэж үг хэлэхийг Розянкод олгов.

	— Генералуудын их хурал гэж Бадаев Фрунзед шивнэв.

	— Зүгээр ээ, бид цэргийн хурал болгож генералуудын погоныг хуу татна гэв.

	Розянко холбоотны өмнө авсан үүргээ биелүүлж, хувьсгалын ололтыг хамгаалахын төлөө дайныг эцсийн ялалт хүртэл үргэлжлүүлэх, ангийн ертөнц гэх мэтийн улиг болсон хуучин зүйлээ чалчив.

	Цэргүүд түүний үгийг дурамжхан сонслоо.

	Бадаевыг арми, хувьсгал, дайны талаар Лениний үзэл бодлыг тайлбарлан ярихад танхим хөгжлөө. Розянко думийн хурал дээр биш цэргийн их хурал дээр байгаагаа мартсан бололтой даргын хонхыг шүүрэн авч Бадаевыг журам дэг алдуулахгүй байхыг уриалав. Харахад инээдэмтэй байлаа. Гэнэт сэхээ орсон Розянко хонхоо хаяж, энгэр дээрх гал улаан бүчин зангиагаа илэв. Бадаев инээмсэглэж яриагаа улам гал цогтой үргэлжлүүлэв. Танхимд хурагсад босож түүнд баяр хүргэв.

	Фрунзийг яриагаа эхлэхэд цэргүүд учрыг үл олон бие биеэ ширтэж: Михайлов ярьж байна уу даа? гэлцэнэ.

	Тэр яриагаа:

	— «Бидний үүрэг бол хүч, цаг, хөрөнгө хайрлалгүйгээр ажилдаа нэн даруй орох явдал мөн. Хүн бүхэн хөдөлмөрөө ардын хүчин чадлын ариун санд оруулцгаая. Сорилтын хэцүү бэрх цагт дотоод аллагаа умартаж, дайсны ширүүн шахалтыг орос орон няцаах болно» гэж эхэллээ.

	Исгэрэлдэж, хэн нэг хүн: «Сөнөтүгэй!» гэж хашхирав.

	Фрунзе эсэргүүцлийг тайван тэвчиж яриагаа тайван үргэлжлүүлэн

	— Нөхөд өө, та бүхний зөв! Би, одоо энд хурлын тэргүүлэгчдийн байранд сууж байгаа, Хаант засгийн Думийн дарга байсан ноён Розянкогийн хэлсэн үгнээс эш татсан юм аа. Ноён Розянко ямар ч байгуулалд нэг л ижил дайчин шовинист хэвээр дуулж байна гэлээ.

	Танхимд суугчид нирхийж, цөм босон галзуурсан мэт алга ташлаа.

	— Тэр ширээний цаана Улсын Дөрөвдүгээр Думийн депутат байсан большевик Бадаев сууж байна. Түүнийг ноён Розянко Туруханы хязгаарт цөлж хадахад хаант засагт тусалсан юм. Ангийн ертөнц гэдэг нь үнэн хэрэг дээрээ ийм л байгаа юм.

	Розянко дахиад л даргын хонхыг шүүрч авч сэгсчиж:

	— Би эсэргүүцэж байна. Энэ бол доромжлол... Хариуцлагад татахыг шаардаж байна гэх дуу нь маш өндөр байлаа.

	— Та гараараа битгий ингээд бай л даа гэж Фрунзе хэлээд, — Дайн бол түр засгийн газарт, Гучковт, Розянко, Керенский нарт хэрэгтэй байгаа юм. Дайн ажилчин тариачдад хэрэг байхгүй. Надад итгээрэй нөхөд минь. Бид одоо фронт дээр хэн эзэн нь байх ёстой вэ гэдэг асуудлыг шийдэх гэж байна. Эзэн нь алтан погонтнууд биш, олон түмэн цэргийг төлөөлсөн фронтын хороод байх ёстой. Хаант засгийн үеийн дарга нарыг огцруулж тэднийг сонгуулийн дарга нараар солих хэрэгтэй. Бүх фронт даяар ах дүү бололцох цаг болжээ. Гагцхүү Австри, Германы цэргийн нэгдсэн чармайлтаар л бид дайныг булшилж чадна. Интернационализм мандтугай! гэлээ.

	Генерал Гурко ухуулагчийн яриаг тасалсангүй, харин тэмдэглэлийн дэвтэртээ: «Михайлов большевик, арга хэмжээ авах» гэж тэмдэглэлээ. Бадаев Ногин хоёр явж, Михайлов үлдэв. Цэргүүд түүнийг фронтын хороонд санал нэгтэй сонголоо. Тэгэхээр тэр фронт даяар явж цэргүүдийн эгдүүцлийг нь төрүүлэх болно. Большевик ухуулгын үед цэргүүдэд мэдэгдэхгүйгээр сэмээрхэн тонших, тонших хэрэгтэй!..

	— Энд болсон бүх явдлын талаар Владимир Ильичид илтгэнэ. Арсений танд баярлалаа... гэж Бадаев хэллээ.

	Фрунзе фронтын хорооны гишүүн болоод фронтын штаб дээр очиж тэргүүний байрлалаар очих үнэмлэх шаардлаа. Увайгүй бүлтгэр нүдтэй дэслэгч зөөлөвчит сандалд лаглайн сууж, залхуутайгаар:

	— Тэргүүний байрлал орох ямар хэрэгтэй юм бэ? гэж асуув.

	— Би фронтын хорооны гишүүн хүн.

	— Өө нээрээ юү! Та миний зүрхийг шархлуулсан хүн дээ. Ноён Михайлов, зөвшөөрөхгүй байгаа.

	— Хэн зөвшөөрөөгүй гэж?

	— Зөвшөөрөөгүй, ерөөсөө... 

	— Ерөөсөө гэдэг чинь юу гэсэн үг вэ?

	— Мэддэг газраараа л явж байхгүй юу?

	— Эрхэмсэг дэслэгч Ольденбург, одоо л ойлгомжтой боллоо.

	Армийн штаб руу очоод ашиггүй ажээ. Тэнд мөн л ингэж хэлнэ. Генерал Гурко арга хэмжээ авчээ. Фронтын хорооны гишүүн бүрийн өмнө саад хийхээр шийджээ.

	Фрунзе бодлогоширч байснаа Любимовт:

	— Бид тэргүүний шугам дээр нэвтрэн очих ёстой! «Ах дүү бололцохын ач холбогдол» гэсэн Лениний өгүүлэлтэй «Правда» сонины дугаар энэ байна. Энэ өгүүллийн утга санааг окопт сууж байгаа цэргүүдэд тайлбарлах хэрэгтэй. Розянкогийн хэлсэн үгийн байдлаар бол түр засгийн газар бүх фронт дээр давшиж эхлэх гэж байгаа бололтой. Ганцхан энэ таамаглал ч биш америк удаан хүлээгээд одоо Антантын талд дайнд орж байна. Герман бүр өнгөрсөн жил найрамдах санал тавьж байсан авч холбоотнууд дайныг дуусгах сонирхолгүй байлаа. Герман болон түүний эвслийнхэн сүйрлийнхээ даваан дээр байна. Одоо өөрсдөө шүүгээд үзье л дээ. Петроградад хоёрдугаар сард болсон холбооны бага хурал оросын армийн давших ажиллагааны төлөвлөгөөг баталжээ. Итали бас давшихыг зөвшөөрч байна. Нивелийн дөрөвдүгээр сарын уналтын дараа англи, францчууд Түр засгийн газраас шургуу шаардаж байна. Хэрвээ энэ овлол биелэгдэх юм бол хөрөнгөтний диктатур хэзээ ч байгаагүй бэхжиж Зөвлөлүүдийг тараах болно. Болж байгаа байдал ямар янзаар хорвоо эргэх гэж байгааг харуулж байна. Ямар ч үнээр хамаагүй давшилтын төлөвлөгөөг хувьсгалын төлөө тас цохих нь чухал байна. Би бүх Баруун фронтоор явмаар байна. Чи л надад туслах ёстой. Петербургийн Зөвлөлийн тамгатай цэвэр албан үнэмлэх олж ухуулагч Михайловын нэрээр таглах хэрэгтэй байна гэж ярилаа.

	— Хэрвээ баривчилчихвал яах вэ? Петерград руу явахын өмнө... 

	— Баривчлахгүй. Би Мясников болон хэд хэдэн зэвсэгт цагдааг авч машинтай явна. Энэ хөрөнгөтний новшнууд биднийг улайм цайм доромжлохоосоо ичихгүй амьтад шүү. Тэдний дунд большевикуудаас шургалуулах нь зүйтэй.

	Түдэлгүй Любимов үнэмлэх авчирч

	— Жинхэнэ үнэмлэх гэв.

	— Тамга, тэмдэг, гарын үсэгтэй, тэр ч байтугай гэрэл зурагтай юм байна. Харин Анисимов гэж хэн бэ?

	— Петроградын Зөвлөлийн гүйцэтгэх хорооны ухуулгын хэлтсийг эрхэлдэг меньшевик, өөдгүй амьтан.

	— Сайшаалтай байна.

	Фрунзе Гуравдугаар армийн штабыг дайралгүй шууд тэргүүний хэсэг дээрх тавин тавдугаар дивиз рүү явлаа. Дивизийн дарга түүнийг гараа алдлан тэвэрч угтлаа.

	— Цэргүүд ам цуурч байна. Тэд дарга нарынхаа үгийг сонсохгүй, байлдахыг хүсэхгүй байна. Байнга цуглаан хийж байна. Та л сэтгэл татам үгээрээ, магадгүй... 

	— Би хороодоор ормоор байна.

	— Морилон орж хайрлана уу. Хоёр зуун хорь дугаар хороонд очих уу?

	— Хоёр зуун хориос эхэлье.

	— Хамт явахад бэлэн байна.

	— Мерси (уучлаарай). Хамт явсны хэрэггүй. Даргаа байхад цэргүүд үргэлж болгоомжилж байдаг юм.

	— Нээрээ үнэн гэж дивизийн дарга баярлаад, — Орой штабын газар гэрт морилохыг гуйя. Питерийн зочноо дарга нарын явцуу хүрээнд баяр хүргэх азтай хэрэг болно. Ялзрал бүр туйлдаа хүрээд байгаа цагдаагийн арга хэмжээ хүчгүй болжээ. Гурван сарын турш дайсан руугаа нэг ч буудсангүй. Австрийнхан ч таг жиг. Одоо бүх итгэл бортгон малгайндаа байна. Сэм өвөө л бүгдийг нь хөдөлгөж магадгүй. Улаан туг. Орголт бусгалт... Орос орон бөөн солиорлоор дүүрчээ. Энэ бүгд яаж төгсөнө гэж та бодож байна вэ?

	— Ялалтаар дуусна. Харин хэний ялалт вэ?.. Питерт большевикууд давуутай байна.

	— Бурхан өршөө.

	Фрунзе 55 дугаар дивизийг санамсаргүй сонгож авсан биш ажээ. Тэнд цэргийн их хурлын үеэр Баруун фронтын армийн төлөөлөгчдөөс бат бэх хороо байгуулсан байлаа. Хорооны цэргүүд Фрунзийг таньдаг бөгөөд түүнийг хүлээж байлаа. Тэр энэ удаад том боодол ухуулгын ном зохиол авчирлаа.

	Хорооны бүх дарга цэрэг оролцсон түр зуурын цуглааны дараа ах дүү бололцож эхлэхээр шийджээ.

	Юуны өмнө дайсны талынхантай ярьж тохирох хэрэгтэй байлаа. Хороо зад цохиулсан төмөр утсан саадын хажууд цугларлаа. Гэхдээ буу зэвсэггүй, харин модонд улаан туг хатгасан байлаа. Австри, Германчууд хүн амьтангүй мэт ажээ. Гэвч оросын талд юу болж байгааг окопоосоо шунан сонирхож байсанд хэн ч эргэлзсэнгүй. Тэдэнд интернационализмын утга санаа, Орос оронд болж байгаа зүйлийг тайлбарлаж үг хэлэх хэрэгтэй байлаа.

	Энэ хүнд зорилтыг Фрунзе өөртөө авлаа. Тэр герман хэл сайн мэддэг тул ярьсан бүгдээ ойлгоно гэдэгт эргэлзсэнгүй. Фрунзе дуу чангаруулагч хоолой авч дайсны тал руу явлаа. Хойноос нь мянга, мянган нүд ширтэж байгааг тэр мэдэж байлаа. Нөгөө талд ямар нэг дарга оросынхны санаачилгыг тааж мэдээд түүн рүү овоо тааруулж байгаа байж ч болох ажээ. Фрунзе довон дээр гарч зогсоод дуу чангаруулагчаа амандаа барилаа. Фронт даяар, окоп, тахиралдан ухсан суваг, өргөст торон дээгүүр хэзээ ч байгаагүй нам жим байлаа.

	Фрунзе өөрийгөө алчихна гэж огтхон ч бодсонгүй. Харин салхинд үг нь дуулдахгүй бий гэж харамсаж байв. Тэр бүхэл насаараа бууны хараа овоонд зогсож дадсан хүн.

	Тэгээд Фрунзе дуу чангаруулагчаа буулгавал хоёр талдаа дохио болох байлаа. Орос, австри, унгар, герман цэрэг нийлцгээлээ. Ингээд ч зогссонгүй. Хоёр зуун хорьдугаар хорооныхонтой хоёр зуун арван наймдугаар хороо санаачилгаараа нэгдлээ. 55 дугаар дивизийн дараагаар 67 дугаар дивиз бослоо. Фронт гэж байхгүй боллоо. Ямар ч байсан Гуравдугаар армийн хэсэг дээр л байхгүй болов. Саяхан дайсан байсан нөхөд бие биеэ газар гэртээ урьж хомсхон идэш, махоор тамхиараа дайлна. 67 дугаар дивизийн нэг хорооны дарга «хэв дэглэм сахиулахыг» оролдоход погоныг нь хуу татан авч харуулд хариуцуулан газар гэрт хорилоо. Бас хэдэн дарга нарыг баривчилжээ.

	55 дугаар дивизийн дарга гэнэ алдсанаа ойлгожээ. Тэр армийн штаб руу хуягт машинаар яаралтай элч илгээж дивизээс ухуулагчийг яаралтай зайлуулахыг командлалаасаа уйлан хайлан гуйжээ. Генерал Квецинский мэдээг аваад ухуулагчийг баривчилбал ямар нэг хариуцлага хүлээхээс болгоомжлон утсаар фронтын командлагч Гуркотой харилцлаа.

	Генерал Гурко ч бас толгой руугаа ус хийлгэхээс айж Петербургийн Зөвлөлийн гүйцэтгэх хорооны ухуулгын хэлтсийн ажилтан Анисимовтой утсаар шууд холбоо барьжээ. Анисимов сандарчээ. Петербургийн Зөвлөл фронт руу Михайлов нэртэй ухуулагч явуулаагүй байлаа... Большевикууд л өөрийнхөө хүнийг явуулсан байж таарах нь ээ.

	Генерал Гурко: ингэхлээр нөгөөх Михайловтой нэг нэртэй хүн байх нь ээ гэж дуу алдав. Гурко Гуравдугаар армийн командлагчид ухуулагчийг баривчлах тушаал цахилгаанаар өглөө. Генерал Квецинский цахилгааныг хүлээж аваад улам ч чанга дуу алдаж, 55 дугаар дивизийн дарга руу туслахаа хуягт машинтай явуулж дээр дурдсан большевик ухуулагч Михайловыг баривчлах тушаал буулгалаа. 55 дугаар дивизийн дарга дуу алдсангүй, харин туслагчид:

	— Ухуулагч тодорхойгүй чиглэлээр яваад өгсөн. Тэр хийдэг бүх юмаа хийжээ. Дивиз байлдааны ямар ч чадваргүй боллоо. Хэнийг баривчил гэж тушаах сан бол? гэж ядарсан дорой дуугаар хэллээ.

	Фрунзе энэ хооронд Лунинец гэдэг газар ирчихсэн байлаа. Энд түүний хэцүү цагт хоргодох байр нь байдаг байлаа. Тэр энд амарч байв.

	— Хүүшээ Чи Земийн холбооны энэ бүх новшоо хаяад Минскт очооч, би чамайг өдөр бүр харж баймаар байна гэж Софья Алексеевнад тэр хэллээ.

	— Петроградаас эргэж ирэхлээр чинь л... гэв.

	... Гуравдугаар армийн жишээгээр Аравдугаар армийн цэргүүд орлоо. Зургаадугаар сард Түр засгийн газар оросын цэргийг давшилтад хөөхөд Баруун фронтын арван таван дивизээс арав нь анхны байрандаа гарахаас татгалзав. Давшилт нурлаа.

	
ХУВЬСГАЛЫН АШИГ ТУСЫН ТУЛД МИНСК, ШУЙ ХОЁРТ ЗЭРЭГ АЖИЛЛАЖ БОЛНО

	... Фрунзе хорих гяндан, цаазлуулагчдын өрөө, алс сибирийн цөллөгт хаа ч байсан үргэлж Лениний тухай боддог байлаа. Цөлөгдөгсөд улин исгэрэх цасан шуурганд гялалзсан халуун тогоогоо тойрон суугаад «Материализм ба эмпириокритицзм» гэдэг зохиолыг нь уншиж ширүүн маргадаг байлаа. Яагаад гэвэл тэдний ихэнх нь сэхээтэн байсан бөгөөд хүн өөрийгөө гүн ухаан, байгалийн судлалтай холбоотой гэж үздэг. Ленин тэдэнд зориулан бичжээ. Гагцхүү тэд л хамгийн нарийн үзэл санааг олон түмэнд хүргэж чадна. Ленин үргэлж л тэднийг гэдэг байсан нь маргаангүй ажээ.

	Тэгээд амьдралын шат болгонд Лениний шинэ шинэ бүтээл бий болж тэд тэр амьдралыг тодорхойлж, их утга санаагаар бялхуулж, сая сая хүмүүсийн ухамсрыг бүрэлдүүлж, аливаа нэг ажиллагааны зүй тогтлыг олж дотоод шалтгаан, гадаад шижим түлхэц, хөдөлгөх хүчээ тогтооход Фрунзед тухай бүр тусалж эмпирзмээс дээд дүгнэлтэд шилжихэд тусалдаг байв. Ленингүйгээр намыг бодох бололцоогүй бөгөөд хэцүү ажээ. Бусад намууд толгойгүй юм шиг байлаа.

	Хэн нэг нь дуу авиаг суутаар зохион байгуулж найрал хөгжим, баатарлаг ая бий болгодог бол хэн нэг нь даавуун дээр будаг нялж өнгийг хослуулан зохион байгуулж байхад, уран барималч байгалийн тогтонги цул гантигийг өөрчилж тодорхой дүр болгох зэргээр бүх юм хязгааргүй үргэлжилж байдаг. Уран бүтээл нь мөн чанартаа аль нэгэн урсгал зүйлийг зохион байгуулах явдал мөн. Гэвч сая сая олон түмнийг зохион байгуулж, тэдний эрчим хүчийг тодорхой замаар чиглүүлэхийн тулд ямар авьяас эзэмших хэрэгтэй вэ гэхэд, энэ бүхэн бол түшмэдийн ямар нэгэн аппаратын туслалцаагүйгээр, засгийн газрын албадлагагүйгээр гагцхүү итгүүлэх хүчээр болно. Тэгвэл ийм ажилд итгүүлэх, ямар хүч эзэмших хэрэгтэй вэ!.. Лениний бүтээсэн хувьсгал бол хүн төрөлхтний нийгмийн бүх түүхэн дэх хамгийн агуу их бүтээл юм аа. Лениний сургаал бол пролетарийн тэмцлийн тактик, стратеги, ажилчин ангийн тэмцлийн удирдлагын тухай сургаал, ажилчин анги ялалтаа хангахын тулд яаж ажиллавал зохих тухай сургаал юм.

	Фрунзе Лениний бүтээл бүрийг улам нарийн тунгаан бодох тусам агуу их сургаалын дүр улам тодорхой болно. Улс төр, цэргийн хоёр салбарын хоорондын холбооны ойлголт аяндаа үүсэж бий боллоо. Фрунзе Лениний аль нэг номыг дэлгэн унших бүрийдээ нээлтийн баяр баясгаланг амсдаг байлаа. Улс төрийн стратеги, тэмцэлдэж байгаа ангиудын хүч олон түмний хөдөлгөөний үндсэн дээр тулгуурладаг нь тодорхой боллоо. Цэргийн шинжлэх ухааны хувьд ч бас л адил ажээ. Энд стратегийн тулгуурладаг гол зүйл бол мөн л олон түмэн, зай, цаг хугацаа юм. Байлдааны стратегийн зорилго бол уул байдалд ерөнхий дүгнэлт өгч, уг хэрэгт оролцож байгаа үндсэн хүчин зүйлийн хувийн жинг тодорхойлж, түүнийгээ харгалзан байлдааны ажиллагааны үндсэн гол шугамыг төлөвлөх явдал мөн.

	Тэр Ленинээр үлгэрлэж нэг маш чухал үнэнийг нээжээ. Сайн стратегич байхын тулд цэвэр улс төрийн талаар ч, цэргийн талаар ч ав адилхан онцгой чанар эзэмшсэн байх нь чухал ажээ. Тэдэнд хамгийн чухал нь зөн билэг гэж нэрлэгддэг шинжлэх ухааны талаар гүн гүнзгий урьдчилан харах явдал, байдлыг тодорхойлох, зүй тогтлыг ойлгох удирдагчийн авьяас чадвар, амжилтыг хангах зоригтой шийдвэр түргэн гаргаж чадах явдал мөн. Зөн билгийн энэ авьяас Ленинд агуу их хэмжээгээр заяажээ. Тэр хувьсгалт хүчийг хуримтлуулж, пролетарийн ирээдүйн армийн боловсон хүчнийг бий болгож, түүнийг тэмцэлд бэлтгэж байлаа. Чухам тиймээс ч Ленин бүх шатанд зохион байгуулалтын асуудлыг их ач холбогдолтой гэж үзэж байлаа. Ленин хувьсгалт тэмцэлд шалгарч хатуужсан хамгийн идэвхтэй, гуйвшгүй бат бэх тэр бүгдийг ажилчин ангийн гүн дотроос гаргах, ажилчин ангийн шалгарсан шилдэг энэ хэсгээсээ пролетарийн хөдөлгөөний манлайг бий болгох, жинхэнэ дайчин хувьсгалт намд нэгдэх ёстой зохион байгуулалтын зарчмуудыг үргэлж тавьж байлаа.

	Заримдаа Фрунзе Ленинтэй Стокгольмд уулзсан уулзалтаа санагалзан санаа бодол нь түүн дээрээ тогтох явдал байдаг байлаа. Аргагүй шүү дээ, тэд хамт байсан юм чинь... Сарын турш, өдөр бүр Ленинтэй ярьж, харилцаж, Стокгольмын гудамжаар хамт зугаалж, номын санд очдог байлаа. Тэгэхэд Ленин гучин зургаахан настай... Михаил Фрунзе хорь гаруйхан настай байжээ... 

	Харин одоо түүний өмнө Владимир Ильич дахиад л тодорлоо. Яг л тэр нэг үе шиг ажээ. Тэр суут хүн гараа мөрөн дээр тавьж, эелдэг зөөлөн онигор нүдээрээ Фрунзийг ширтэнэ. Энэ сэрлийг юутай зүйрлэх вэ? Та амьдарч, ажил үйлсээ, магадгүй маш чухал үйлс бүтээж байгаа байж болно. Та энэ амьдралдаа салхинаа найгах зэгс шиг байж болно. Шуурга таныг тал тал тийш. нь бөхөлзүүлэн ганхуулж үндсээр нь булгалахыг хичээнэ. Гэвч юм бүхнийг ойлгож цэгнэдэг хүн байдаг. Тэр хүн бол хорвоо дээр цорын ганц хүн. Тэр хүн эцэг эхээс минь ч илүү хүн. Яагаад гэвэл тэр хүн — Ленин. Чиний ахуй түүгээр дамжин агшин бүрд өнө удаан ярина.

	Гадна талаас нь харвал бүх зүйл хөл хөдөлгөөнтэй ажээ. Питер хотод тариачны депутатын Зөвлөлийн Бүх оросын Анхдугаар их хурал болж байлаа. Эсер меньшевикууд хүч авчээ. Фрунзе тэргүүлэгчдийн байранд сууна. Тэр хөрөнгөтний засгийн газрыг хараан зүхэж, төрийн бүх эрхийг зөвлөлүүдийн гарт шилжүүлэх тухай, газрыг улсын болгож хурааж авах тухай, үндэстний өөрөө тохинох эрхийн тухай, дайн ба найрамдлын тухай ярилаа.

	Тэгтэл танхимд Ленин... анхаарал татахгүйн тулд орж ирээд сул сандал дээр сууж духархаг тэргүүнээ бөхийлгөн нэг юм бичиж байгаа харагдлаа.

	Фрунзе босож цөмд нь дуулдахаар чанга:

	— Нөхөд өө! Их хуралд Владимир Ильич Ленин оролцож байна. Нөхөр Ленин та үг хэлнэ үү... гэлээ.

	Үргэлжлүүлэн удаан алга ташлаа. Ленин индэр дээр гарч хамгийн гол, хамгийн тулгамдсан асуудалд хариулж:

	— Зохион байгуулах хурлыг хуралдуулахыг хүлээлгүй газрын эздийн газрыг нэн даруй зохион байгуулалттайгаар авах хэрэгтэй гэв.

	Харин завсарлагаар Ленин Фрунзийн мөрөн дээр гараа тавьж:

	— Нөхөр Арсений, таны ажил үйлсийн тухай надад ярьсан... Тариачны хөдөлгөөн, фронт, ажилчны хяналт, цагдаа энэ бүгдийг зохион байгуулах нь маш чухал, маш чухал. Ажилчны цагдан сэргийлэхийг зохион байгуулах нь практикийн болон зарчмын хувьд асар их шийдвэрлэх ач холбогдолтой зүйл мөн... Стокгольмыг мартаагүй биз? Талка дээрх «Их сургууль»... Би Иваново - Вознесенскт ажил хаялтын анхны өдрөөс эхлэн бүх архи, дарсны мухлагийг хаасныг би сайн санаж байна гэлээ.

	Ленинд л байдаг мишээлт, ширтэнгүй харц нь тантай ярьж байхдаа ч санаа бодол нь үргэлжилж байдаг хүний харц ажээ.

	Их хуралд улс орны өнцөг булан бүрээс төлөөлөгчид иржээ. Фрунзе Иваново - Вознесенск, Шуй, Владимираас ирсэн төлөөлөгчдийг хайн олохыг хичээж байлаа. Шуйгээс ирсэн залуу цэрэг Борисовтой азаар танилцаж:

	— Эсер, меньшевик, большевик хэн нь үү? гэж асуувал

	— Нөхөр Михайлов. большевик. Таны илтгэлийн байдлаар үзвэл та бас большевик биз гэв.

	— Таажээ. За Шуй, Ивановод ямар янзтай байна? Жиделев цөллөгөөс эргэж ирсэн үү?

	— Та, Николай Андреевичийг мэддэг юм уу?

	— Бүр сайн мэднэ. Варенцова Ольга Афанасьевна, Федор Никитич Самойлов, Александр Семенович Киселев, Василий Петрович Кузнецов нар хаана байгаа вэ?

	— Та чинь манайхныг цөмийг нь мэддэг юм аа.

	— Танай манай гээд Фрунзе хөхөрч, — Цөмийг нь дэс дараагаар нь үг хайрлахгүй яриач гэв.

	Иваново - Вознесенск, Тейков, Кохма, Родник зэрэг бусад аж үйлдвэрийн төвүүдэд Зөвлөлүүд большевикуудын гарт бараг бүрэн орсон тухай, Шуйд эсерүүдийн нөлөө байгаа тухай төлөөлөгч цэрэг ярилаа.

	— Бас л эсерүүд! Яваад оччихжээ. Яагаад та нар тэднийг тараан хөөхгүй байгаа юм бэ?

	— Хүч хүрэхгүй байна. Шуйд бид дөнгөж хорин тавхан большевик байгаа.

	Борисов буцлаа. Фрунзе их хурлын тогтоолыг редакторлахаар Петроградад үлдэв. Тийм чухал хэргийг эсерүүдэд итгэж болохгүй байлаа. Тэгтэл гэнэт Шуйгээс: «Хэрвээ та манай Шуйн Арсений бол Шуйн ажилчид таныг ирэхийг гуйж байна» гэсэн цахилгаан иржээ.

	Фрунзийн сэтгэлийг ер бусын хүч Шуй руу татаж байлаа. Тэгээд ч «Би тэр Арсений чинь мөн, очно» гэж хариулав. Гэхдээ Минск рүүгээ буцаж төлөөлөгчөөр сонгосон тариачдынхаа өмнө тайлагнаж, Владимир Ильичийн хэлсэн үгийг ярих хэрэгтэй байлаа.

	Энэ бол Фрунзийн хувьд онцгой үе байв. Фрунзе Иваново - Вознесенскийн ажил хаялтын өдрүүдийн адил Минскт ОАСДН (б)-ын Минскийн хорооны ухуулга суртал нэвтрүүлгийн ажилтан нарыг бэлтгэх курс - «Социалист их сургууль» зохион байгуулж тэдэнд лекц уншиж, ухуулагчдыг муж, үйлдвэр, фронт руу явуулж, Баруун фронтын намын байгууллагуудтай холбоо тогтоож байлаа.

	Түр засгийн газар орос цэргийг давшилтад хөөн оруулсан тэр өдөр Фрунзе Минскт дайны эсрэг аварга лут жагсаал хийлгэж, газрын эздийн газрыг хураах ажилд оролцож «Тариачны сониныг» редакторлаж байжээ.

	Минск хотод Кавказын морин дивиз байлаа. Фрунзе дивизийн хорооны даргын орлогч бөгөөд цэргийн нэг хорооны дарга Семен Михайлович Буденныйтай нэн даруй холбоо тогтоов. Тэр сахалтай, эрэлхэг морин цэрэг одоохондоо ямар ч намд элсээгүй байжээ. Фрунзе, Мясников хоёр түүнийг большевик болгохоор шийдлээ. Тэд Буденныйг ажилчид, цэргийн депутатуудын Зөвлөлийн хурал дээр үе үе урьж Минск хотын намын хороотой холбож өгчээ. Ингээд бүх юм аяндаа бүтэх мэт болж Буденный өөрийгөө большевик гэж үзэн дивизийн цэргийн хорооны бүх үйл ажиллагаа хотын намын хороо, Фрунзийн шууд удирдлагын дор явдаг болжээ.

	Гэтэл түдэлгүй дивизийг Гомель руу шилжүүлжээ. Гэвч Фрунзе итгэлтэй хүмүүсээр дамжуулан Буденныйтай холбоогоо үргэлжлүүлэн барьж байв.

	Минск, Вилено хошууны тариачны депутатуудын хоёрдугаар их хурал боллоо. Төлөөлөгчид энэ хурлын даргаар Фрунзийг сонгов. Түүнийг гар дээрээ өргөж тэргүүлэгчдийн байранд аваачлаа.

	Энэ бол тариачны асуудлын талаарх большевикуудын улс төрийн бодлогын ялалт байлаа. Фрунзе тариачны хөдөлгөөний толгойд гарлаа. Тэр беларусын хөрөнгөтнүүдийн хамгийн үзэн яддаг хүн нь болов.

	Түүний орчны байдал хэмжээнээсээ хэтэрчээ.

	Тэнд, тариачны их хурал дээр хошуу комиссар Авалов Фрунзе дээр ирлээ.

	Тэр ихэд цухалдаж хумсаа мэрээд Фрунзийн дэргэд хөрөнгөтний ухуулах хуудас тавьж:

	— Минск хотын нэр цуутай хүмүүс юу гэж бичиж байна, май унш. Ялагдаа биз!.. Тэд таныг беларусын ард түмний дайсан гэж үзээд Беларусь нутгаас зайлуулахыг шаардаж байна. Тэднийхээр бол та хэн гэдгээ мэдэж байна уу?.. Та бол Беларусыг Германд нэгтгүүлэхээр явуулсан германы эзэн хаан Вильгельмийн төрөл хүн. Та хууль зөрчиж герман цэргүүдтэй харилцаж, герман хэлээр ярьж байсан... Бид аргагүйн эрхэнд таныг огцруулж цагдаагийн даргаар өөр хүн тавих хэрэгтэй боллоо гэв.

	Фрунзе хөхөрч хошуу комиссарын тохойноос зөөлөн барьж:

	— Беларусын тариачид надтай яаж харилцаж байгааг та нүдээрээ үзсэн биз. Харин шар сонины гүтгэлгийн хувьд гэвэл зохиогчид нь цөм нөгөөх үндэсний хорооныхон гэдгийг би мэдэж байна. Тэд л тариачдыг дарахын тулд залхаан цээрлүүлэх хэсэг ирүүлэхийг шаардаж, танаар дамжуулан Түр засгийн газарт цахилгаан явуулсан байна. Ард түмний эсрэг залхаан цээрлүүлэх хэсэг шүү!.. Тэгэхээр Түр засгийн газрын хувьсгалч нь хаанаа байна вэ? Та цагдан сэргийлэхийн даргын үүрэгт ажил дээр эсер Нестеровыг тавих гэж байгааг мэдэж байна. Нестеров ард түмний дунд нэр хүнд олно гэж итгэх итгэл танд олдохгүй байх. Та Нестеровыг их хурлын даргаар сонгуулах гэхэд тариачид сонгохгүй гэсэн биз дээ. Хошуу комиссар ард түмнийхээ үгэнд орж байх ёстой. Харин намайг германы эзэн хааны юм уу Жолитийн хамаатан мөн эсэх талаар ард түмэн ингэж бодож байна. «Минскийн дуу хоолой» сонин ч надад талархалтай байгааг та сэжиглэж болохгүй гэлээ.

	Авалов дэлгээстэй сонины хуудас руу зэрвэсхийн хараад:

	— «Социал - демократ намын эгнээнд ард түмнийхээ эрх чөлөөний төлөө арван хоёр жилийн турш тэмцсэн, хоёр удаа цаазлагдах ял заагдаж, зургаан жил цөллөгийн гашуун зовлон амссан хүн ард түмнийхээ дайсан байгаагүй бөгөөд байж ч болохгүй гэдгийг бид мэдэж байна...» гэж уншлаа.

	Энэ удаа хошуу комиссар аргагүй ухралт хийлээ.

	— Ингэхэд ноён Михайлов та огцрохгүй юм биз дээ?

	— Би сайд биш ээ. Хэрвээ Керенский огцорвол би ч цагдан сэргийлэхийн даргын бүрэн эрхээ өгчхөж болно гэж андгайлъя.

	— Үүний чинь юу гэж ойлгох хэрэгтэй болж байна? Үүнийг дагах уу, болих уу?

	— Өөрөө л тааж мэд дээ.

	«Ер нь тэр таарахгүй хүн. Түүнийг арчих хэрэгтэй! Дум болон намайг тоохгүй, Керенский болон ер нь түр засгийн газрыг доромжилж байна. Ингэхлээр Авксентьев юм уу ерөнхий сайдад шууд хов мэдүүлж бичье. Том газар эзэмшигчдийн талаар хууль бус ажиллагаа явуулсанд нь баривчлахыг албан ёсоор тушааг...» гэж Авалов бодлоо.

	Цагдан сэргийлэхийн дарга большевик гэдэгт Авалов эргэлзсэнгүй. Михайлов большевик намын хотын хорооны бүрэлдэхүүнд орж байлаа. Хотын хороо үнэн хэрэг дээрээ бүх Беларусь, Баруун фронтод нөлөөлсөн байлаа.

	Петроградад ажилчин, цэргийн жагсаалыг долоодугаар сарын 4-нд Түр засгийн газар буудсаны дараа бүх орон даяарх байдал эрс өөрчлөгдөв. Хоёр засаг төгсгөл болж большевикуудыг мөрдөн хавчиж эхэллээ.

	Гэвч Фрунзе энэ бүхний эсрэг хувьсгалын эсэргүүчүүдийн дур зоригоороо аашлахын эсрэг бослоо. Тэр «Звезда» гэдэг сонин гаргаж эхэллээ. Авалов долоодугаар сарын арванд «Тариачны сонин»-г хаасны дараахан «Звезда» сонины анхны дугаар долоодугаар сарын 27-нд гарчээ. Энэ ямар сонин байв аа. Сониныг Фрунзе Мясников хоёр редакторлаж байсан авч тэдний цаана большевик намын Төв Хороо байлаа. Сонины нэгдүгээр хуудсан дээр: «хувьсгалын шахалт хаанаас ч үүссэн байлаа гэсэн бид няцааж чадна!» гэж Фрунзе бичсэн байлаа. Шийдэмгий мэдэгдэл шүү. Ингээд л бүх шон, хашаан дээр большевик ухуулах хуудас, «Звезда» сонин бий болжээ. Авалов төлөөлөгчдөө явуулж хуу татах, дээр нь юм наах даалгавар өгөв. Цагдаа нар «уриа нааж ажиглагдсан хүмүүсийг» баривчилсаар байлаа. Фрунзе «Шинэ Варшавын өглөө» гэдэг сонин нийтлүүлж: «Уриаг хуулах юм уу дээр нь юм наасан хүнийг хариуцлагад татна» гэсэн тушаал гаргалаа.

	Авалов Петроградад Керенскийд хандахад, Керенский «Звезда» сониныг хаах шийдвэр өглөө.

	Энэ үеэр ерөнхий командлагч («Цулцгар хацарт») генерал Корнилов Могилевт байгаа жанжныхаа байранд Америк, Англи, Францын төлөөлөгчдийг хүлээн авчээ. Корнилов их юм үзсэн, түүх сайн мэддэг, тодорхой шатанд түүх давтана гэж үздэг, эрх тушаалд шуналтай хүн байв. Корниловын дуртай баатар нь Наполеон байлаа. Бонапартын хувьсгалын өв залгамжлагч цагаа ирэхээр эзэн хааны хувцас өмсөж, өөрийгөө ганцаараа захирах дарангуйлан захирагч гэж зарлалаа. Аятайхан бүрдэл болжээ. Богино хугацааны дотор хасаг Лавр Корнилов мөрөөдөн бодоод биелүүлж чадахгүй байсан тэр зүйлдээ хүрч дөчин найман насандаа улсын бүх зэвсэгт хүчний ерөнхий командлагч болжээ. Хувьсгал түүнийг өргөмжилж асар их эрхтэй болгожээ. Тэр энэ дорой, шургалан орогч, салбадай, шинээр гарсан дарангуйлан захирагч Керенскийн «хөрвөн өнхрөхийг» энгүүн инээмсэглэлээр ажиглаж байв. Керенский нэг үедээ л барьж болох үзүүрийг нь хөрөөдсөн мөчрөөс зууралджээ. Керенский Зөвлөлүүдээс татгалзаж, эвслийн засгийн газар байгуулан, Түр засгийн газрын ерөнхий сайдын тушаал руу авирчээ. Өөрөөр хэлбэл ард түмэндээ тулгуурлахын оронд өөрөө огтхон ч хэрэггүй байгаа томхон хөрөнгөтнүүдийн жигүүр дор оржээ. Корнилов «амаржиж байгаа эмэгтэйн зоригтой» (XVI Людовикийн тухай Талейрон ингэж хэлсэн байх аа) шинээр гарч ирсэн ерөнхий сайдын ямар ч арчаагүй, өчүүхэн хүн болохыг харж байлаа. Өөрсдийгөө эвслийн Түр засгийн газар гэж зарласан энэ бүх шаарнууд хэний ч дэмжлэгийг ашиглахгүй ажээ. Долоодугаар сарын жагсаалыг буудсаны дараа, Түр засгийн газар тариачны хорин хоёр бослогыг зэвсгийн хүчээр дарснаас хойш ямар ч ардын давхаргыг төлөөлж чадахаа байжээ. Зөвлөлүүдэд хуралдаж байгаа эсер, меньшевикууд Керенскийтэй эвсэн хуйвалдсанаараа өөрсдийгөө олон түмнээс ангид гаргаж, Зөвлөлүүдийг Түр засгийн газрын хавсарга болголоо. Керенский засгийн эрхэнд гараад фронт дээр цаазлахаас өөр ухаалаг юм юу ч бодсонгүй. Корнилов гагцхүү сэтгэл хангалуун гараа үрж суулаа. Керенскийн: Бууд, багалзуурд, толгойлогчгүй болго!.. Ямар ч хороогүй болго! гэсэн тушаал фронтын хувьсгалт сэтгэлгээтэй хэсгийг хэрцгийлэн дарах үзэгдээгүй бололцоо нээлээ.

	Одоо жанжин штабын байранд «Чин сэтгэлийн зөвшлийн» гүрнүүд болон америкийн төлөөлөгчид цугларсан үед генерал Корнилов: эсвэл хувьсгал, үгүй бол хаант засаг гэсэн асуудал шууд тавилаа. Төлөөлөгчид харц ардыг хазаарлан барих хатуу чанга засаг, фронт дээр давшилт хийх хаант засаг, дарангуйлан захирагчийн төлөө санал нэг байлаа. Францчууд - бүгд найрамдахчууд, англичууд - монархистуудын хооронд ямар нэгэн саналын зөрөлдөөн байсан боловч хувийн чанартай учраас асуудлын мөн чанарыг хөндсөнгүй. Сайн тогооч эвлэрэхэд дөхөм болдог гэж дипломатууд ярьдаг шүү дээ. Элбэг дэлбэг үдийн зоог маргагчдыг эвлэрүүлэв. Корниловыг дэмжихээр амлацгаалаа.

	Корнилов зочдоо үдэж гаргаад, жанжны байранд Баруун фронтын командлагч Гурког дуудлаа. Генерал Корнилов хувьсгалын эсрэг үймээн дэгдээхийг бодохдоо энэ фронтын цэрэг, Могилевт цугларсан цэргийн тусгай ангийн дэмжлэгт найдаж байлаа.

	— Петроградад юу болж байгааг та мэдэж байна уу? гэж Корнилов Гуркогоос асуугаад, — Бидний зорилго бол боссон харц ардыг хазаарлах явдал мөн. Зөвлөлд тоглох тоглоом, хороод зүйл дууссан. Тэр фронтын хороо гэгчдээ ингэж мэдэгд. Тэр хороонд чинь хэн орж байна, яагаад өдий болтол тараан хөөхгүй байна, тэр луйварчид яагаад цэргийн шинельтэй байгаа юм, яах аргагүй большевикууд танаас илүү их эрхтэй байдаг, та тэднийг яаж эмх журамд оруулъя гэж бодож байна? гэв.

	Корнилов санаа бодлоо Гуркод хэлсний хэрэггүй гэж үзжээ. Хувьсгалын эсрэг үймээнийг зайлшгүй чухал залхаан цээрлүүлэх арга хэмжээ л гэж дүрслэхээс өөрөөр байж болохгүй. Гэвч Гурко их зүйл тааварлажээ. Тэр «тэнд» сууж байгаа дээд ерөнхийлөн захирагч Керенскийн төлөвлөгөө болон Авксентьев болон бусад хүмүүст яаж харьцахаа хараахан мэдэхгүй байлаа. Ер нь тэгээд Керенскийг бодолцохгүй байж болох байлаа. Харин Дотоод яамны сайд Авксентьев онцгой эрчим хүчтэй учир түүнээс болгоомжилбол зохино. Хэрвээ Корнилов төлөвлөгөөгөө Түр засгийн газартай зөвшөөрөлцөөгүй байвал яах вэ?

	Тэгвэл фронтын командлагчийн санааг ойлгосон мэтээр Корнилов:

	— Энэ асуудлын талаар би тэдэнтэй бүрэн тохиролцсон юм. Би дөнгөж сая Петроградаас ирлээ. Цус асгаруулах нь чухал. Тэгэхээр фронтын хороод яах вэ? Хэн түүнийг удирдаж байна вэ?

	— Нөгөөх большевик Михайлов удирдаж, зэвсэгт бослогод бэлтгэж байна.

	— Яагаад баривчлахгүй байгаа юм бэ?

	— Тэр цэрэг ч биш. Минскийн цагдаагийн дарга. Беларусь дахь улс төрийн хамгийн том хүн. Лениний ойр дотнын эггээд, ажилчин, тариачин, бас цэргийн хайрыг булаасан хүн байгаа юм.

	— Гайхах юм. Генерал Половцев Ленинийг хайж олох тусгай отряд байгуулчхаад олсон газар дээр нь буудан алах тушаал өгөөд байхад та зэвсэгт бослогод бэлтгэж байгаа тэр нэг Михайловыг авч чадахгүй байдаг. Нэн даруй баривчлах хэрэгтэй! Батальон, хороогоо тавь, хэрвээ шаардлагатай бол цагдааг ч устга. Бурхан өршөөг! гэлээ.

	Гурко энэ ярианы талаар комиссар Аваловт мэдэгдэхэд комиссар баярлаж:

	— Батальон, хорооны хэрэггүй. Бид түүнийг дум дээр хуурч авчраад баривчилъя. Би түүнийг ямар нэг ялихгүй хэргээр дуудъя гэв.

	Авалов цагдан сэргийлэх рүү утасдаж Михайловыг яриулаач гэхэд цагдан сэргийлэхийн дарга амралтаа аваад гурав хонож байгаа гэж жижүүр хариулав.

	— Хэн түүнийг орлож байгаа вэ?

	— Станкевич орлож байгаа.

	— Тэгвэл сэргийлэхийн шинэ даргаар Нестровыг томилсон гэж Станкевичид хэлээрэй. Цагийн дараа шинэ дарга наана чинь очно.

	— Манайд орох гээд үз л дээ, бид хаашаа явуулахаа мэднэ гэж ноён Нестеровт хэлээрэй.

	— Ичгүүр сонжуургүй шаар минь, чи яаж байгаа чинь энэ вэ? Ер нь чи хэн бэ?

	— Ардын сэргийлэхийн ажил үйлст алд хошуугаа дүрэхээрээ л хэн ярьж байгааг мэдэх болно доо.

	— Би цэрэг дуудлаа шүү!

	— Бид ч өөрийн цэрэгтэй, бүтэн хоёр батальон байна. Шагайвал чинь л тэд хуйхлаад өгнө шүү.

	Аргаа барсан Авалов ууртаа харилцуураа өлгөөд: «Самуун, ёстой самуун дэгдээжээ. Ямар ч захиргаагүй шүү...» гэв.

	Фрунзе энэ үед Москваг дайраад Шуй руу явж байлаа. Павел Степанович Батурин:

	— Чамтай нэг хүн уулзах гээд байна гэвэл

	— Хэн бэ? гэв.

	— Москва мужийн товчооны гишүүн, правдагийн нэг ажилчин.

	— Би түүнийг танина гэвэл Батурин инээмсэглэж

	— Яг тэр чинь дээ гэлээ.

	Фрунзийн өмнө сэхээтэн байрын, «хөгжимчин хүний» нарийхан хуруутай гөлчийтөл хуссан гонзгойвтор царайтай хүн зогсож байлаа. Уруул, нүдийг нь харвал бүр залуугаараа ажээ. Үнэхээр огтхон ч өөрчлөгдсөнгүй.

	«Оюутан!» Андрюша Бубнов. Андрей Сергеевич... 

	— Тэр яг мөн байна.

	— За, за саад болохоо байя гээд Батурин гарч явлаа. Тэд арав арван жилийг агшин зуур орхиж, цагдаа, харгис цагдаагаас зугтаж байсан тэр өдрүүддээ эргэж орлоо. 1907 оны хавар Иваново - Вознесенскийн намын хороо Бубновыг Шуй руу явуулж баривчилж магадгүй байгааг Арсенийд урьдчилан сануулж байсныг дурсан саналаа. Тэгээд тэд хашаа давж гуу жалгаар явсан, тэгэхэд Бубнов Шуйг хаяад яв гэж Арсенийг бүтэн цаг ятгахад, Арсений тэгж болохгүй гэж баталж байснаа саналаа... 

	— Та шоронд байхдаа фошовын «дайны удиртгал» гэдэг номоос эш татаж байсныг яагаад ч юм бэ маш сайн санаж байна гэж Бубновыг хэлэхэд

	— Таван оны таван сарын зургаанд Иваново - Вознесенскт чамайг яаж хайж олсноо санаж байна. Тэгэхэд дэгжин сайхан эртэй уулзана гэж бодож явсан чинь яг л өөр шигээ хорин гуравтай жаалтай уулзаж бил ээ.

	Дурсамж яриа удаан үргэлжилж болох байсан авч хоёулаа яаруу явлаа.

	— Би чиний фронтын ажлын тухай мэднэ. Гэвч та Москва руугаа буцаж намаасаа зохих үүргээ авахыг одоогийн байдал шаардаж байна. Одоо манай боловсон хүчнүүдээр Москва хот, Москва мужийг бэхжүүлэх явдал онц чухал байна. Намын Зургаадугаар их хурлын шийдвэр ийм байгаа. Та ч тааварлаж байгаа байх, одоо зэвсэгт бослогод бэлтгэх тухай ярьж байна.

	— Намын шийдвэр надад хууль. Гагцхүү би Иваново - Вознесенскт дахин очих ёстой. Ойлгооч, над урилга ирсэн юм.

	— Ойлгомжтой байна. Иваново - Вознесенскийн районы ажилчидтай холбоо тасалж болохгүй. Би ч гэсэн үргэлж тийшээ очмоор байдаг юм. Далимд нь уул шийдвэр Любимовт ч хамаарна гэж байна гээрэй. Минск дэх ажлаа өгөөд наашаа ирэг. Өөр тэндээс ямар хүнийг авч болох вэ?

	— Станкевич. Ажилч эр байгаа юм

	— Станкевич ч ирэг, ажил олдоно.

	Фрунзе наймдугаар сарын арван нэгэнд Шуйд хүрэлцэн очжээ. Түүнийг Иваново - Вознесенскийн Зөвлөлийн дарга Николай Андреевич Жиделев дагалджээ.

	— Харж байгаа биз дээ, бидний үүрэг солигдчихож: эхлээд та намайг газар сайгүй депутатын хувьд үзүүлж явсан, одоо би таныг үзүүлж явна гэж Жиделев хошигноод, — Шуйн бүгд найрамдах улсын үндэсний баатар шиг байна гэв.

	Фрунзе Шуйд арван жил байгаагүй болохоор сэтгэл хөдөлж, анхаарал төвлөрчээ...

	— Би ямар нэгэн үйлдвэр юм уу, Толчевын завод дээр шууд очмоор байна. Тэнд намайг хэн нэг нь санана байх гэж Жиделевт хэллээ.

	Николай Андреевич инээдээ сахалдаа нуулаа.

	— Үгүй, таныг Шуйн Зөвлөлд хүлээлгэж өгнө. Тэгээд бүх үйлдвэрийн газраар яваарай. Хамгийн гол нь эрх дураараа шүү! Нэг ч цагдаа байхгүй.

	— Сайн байна. Зөвлөл хаана байрлаж байгаа вэ?

	— Зочид буудалд.

	— Галт тэрэгний буудлаас явган явъя.

	— Тэнд л очоод болъё.

	Галт тэрэг зогсмогц Фрунзе:

	— Танай энд чинь юу болж байгаа юм бэ? Улаан туг дарцаг, тавцангаар дүүрэн хүмүүс, цуглаан болж байх шив... Бас цэргүүд... 

	— Чагнаач... 

	Гуулин хөгжим нижигнэж «Марсельезийн ая» агаарт хадна.

	— Арсений!.. Нөхөр Арсений мандтугай!.. Ура Арсений!..

	Хөгжмийн эгшигт үйлдвэрүүдийн яндангийн дуу нэгдлээ. Энэ бол хөдөлмөрийн нэгдсэн симфони байлаа. Фрунзе тэр яндангийн дуу тус бүрийг мэддэг ажээ. Нарийхан дуу бол Небурчиловын үйлдвэрийн, хүнгэнэсэн бүдүүн бол Тереньевийнх... Үйлдвэр бүр амьд, хуучин нөхөр юм шиг нь байлаа.

	— Би уйлахад бэлэн байна гэж Жиделевт хэлээд, зовсон байртай нулимсаа арчин, — Хоолой дээр нэг юм тээглэчхээд байхад би яаж үг хэлэх юм бэ?.. гэв.

	Галт тэрэгний буудлаас Ильинскийн талбай хүртэлх бүх гудамж хүнээр дүүрчээ. Орчны тосгодын тариачид, хуарагнасан цэргүүд ч гарчээ. Бүх үйлдвэрийн газар зогсож, албан байгууллага хүнгүй болжээ.

	Түүнийг дурсан санаж хайрладаг ажээ.

	— Арсений буцаад иржээ! гэлцэнэ.

	Өдөр бүр хурал цуглаан болно. Сорилтыг давж туулсан хуучин дайчин нөхөд Жиделев, Самойлов, Волков, Заботин нар үг хэлнэ.

	Гэвч Фрунзе бол урьд олсон алдраараа амьдардаг хүн биш ажээ. Түүнийг тойргийн зохион байгуулагчийн үүрэгт ажлаас хэн ч халаагүй учир тэр ажиллах гэж иржээ.

	— Бид Түр засгийн газартай хайр найргүй ил тэмцлийн замд орох ёстой! Бид зөвлөлт маягийн байгуулалтын төлөө тэмцэх ёстой...гэж тэр ажилчдад мэдэгдэв.

	Фрунзе Шуйд ирснийхээ маргааш өдөр бүх үйлдвэрт очиж: Түр засгийн газрын өдөөн хатгаж Москвад хийлгэх гэж байгаа Улсын зөвлөгөөн гэгчийг эсэргүүцэж ажил хаялт эхлэхийг уриалав. Москвад хагас сая ажилчид ажил хаяж, Шуйн үйлдвэрүүд зогсжээ. Фрунзе капиталистуудтай тэмцэх тэмцлийг хэлэлцсэн үйлдвэрүүдийн хороодын нийт хотын хурлыг хуралдуулав. Шуйд хорин мянган цэрэг байрлаж байжээ. Фрунзе цэргийн хуаран руу очиж хэд хэдэн цуглаан хийлээ. Эсер меньшевикуудыг бүх байгууллагаас, түүний дотор хотын думээс шахан гаргахыг нутгийн большевикуудад тайлбарлан ярив. Жишээ болгож думд сонгох большевикуудын жагсаалт гаргаж зөвшилцөв.

	Тэгээд туулж өнгөрүүлсэн жилүүдэд Арсений Улсын думийн депутат Жиделевыг газар сайгүй дагалдаж байсан бол одоо Николай Андреевич, Арсенийг сонгогч болж түүнээс огтхон ч салахгүй явж байлаа.

	— Харж байгаа биз дээ, та одоо энд Москвагаас илүү хэрэгтэй байна шүү дээ. Энд таныг цөмөөрөө мэднэ гэж Жиделев хэллээ.

	— Би Шуйд маш баяртай үлдмээр байна. Гэвч намын сахилга бат... 

	— Ивановод биш, заавал Шуйд байдаг нь юу бил ээ?

	— Шуйд олон Эсер байна. Тэр чөтгөр шулмуудыг эндээс тонилгох гэсэн юм. Би энэ талаар урьд нь амжилт олж байсан шүү дээ. Харин одоо тэд: тариачны депутатын зөвлөлд ч, гүйцэтгэх хороонд ч, хотын Зөвлөлд ч нэлээд гүнзгий орсон шиг байна. Иваново - Вознесенскийд бол бүрэн хэвийн байдалтай байна. Бас Тейково, Кохме Родник зэрэг бусад районд Шуйгээс бусад нь хэвийн байна.

	— За яах вэ, Шуй бол Шуй:.

	— Сахилга батын хувьд яах вэ?

	— Иваново - Вознесенскийн тойргийн хуралдаан болж Москва мужийн товчоонд сүржин бичиг явуулжээ. Таныг нааш нь явуулахыг шаардъя.

	— Яав аа. Хариу ирэв үү?

	— Одоохондоо хариу алга. Гэвч та мэдэж байгаа шүү дээ, бид ухрахгүй шүү. Думийн даргаар л сонгочихъё, тэгэхээр Москвагийн нөхөд дуртай ч дургүй ч баримтыг харж үзэх болно.

	— За, за! Николаевын төв шоронд байхдаа миний уншсан бельгийн хаан нэгдүгээр Леополийн охин мексикийн хатан хаан Карлоттегийн тухай нэг романд хэлсэн шиг нарийн нууц явууллага байх шив дээ. Миний хөлийн дөнгөний шарх сорви арилаагүй байхад та нар намайг думийн даргаар сонгож байдаг... 

	— Миний хувьд цөм чиний эсрэг байна: эхлээд думийн депутат, дараа нь дөнгө... 

	Фрунзийг хотын думийн даргаар сонгож, Волковыг хотын захиргааны дарга болгожээ.

	— За ингээд л алхам алхмаар Владимирийн хошууны бүх засгийг авна даа гэж Волков хэлээд, — Ийм юм харсан уу! Би бол удам угсааны ажилчин хүн, тантай хамт шорон гяндан, цөллөгт явж өнгөрүүлсэн. Харин тэгтэл үлгэрийн юм шиг гэнэт Шуй хотын дарга болчихлоо. Бас Микола Жиделев бүх Иваново - Вознесенскийн тэргүүн болоод байдаг. Ёстой гайхамшиг. Цагдаа биднийг урт гогцоо дээр Ямийн баривчлагчдын шоронд аваачсаныг санаж байна уу? Тийм гогцоог Керенскийн хүзүүнд углах юм сан!

	— Углана, углана. Игнатий Парфенович минь.

	— Михаил Васильевич, чи хэдэн настай вэ?

	— Гучин хоёртой.

	— Би дөчин тавтай. Гэвч яагаад ч юм бэ үргэлж чи ах юм шиг санагдах юм. Чамайг ийм залуу гэдэгт сэжиглэх юм алга.

	— Нэгтэй л сэтгэл санаагаар хөгшрөөгүй бол удаан амьдарна гэсэн үг, хотын тэргүүн минь. Дум, захиргаа энэ бүгд бол хөрөнгөтний алмуур гэсэн үг. Ангийн тэмцэл сонгуулийн хуудсаар шийддэггүй юм. Газар сайгүй зөвлөл маягийн байгууллага тогтоогоод цааш харвал бас л биш байна даа. Харин бид түүний төлөө л байдаг хүчээрээ тулалдах болно. Өөр юу ч байх ёсгүй.

	Арсений хуарангаар үе үе очдог байлаа. Тэр фронтоос ирсэн болохоор сахалгүй шинэ цэргүүд түүний яриаг ихэд сонирхон чагнана. Тэр армийн төлөөлөгчдийн их хурал, фронтын хороод, ах дүү бололцох тухай, хорин хороо давшилтын эсрэг зогсож давшилт нурсан тухай ярилаа. Бас тэгээд Түр засгийн газар Баруун өмнөд фронтыг давшилтад оруулсан тухай ярилаа. Тэгээд яав аа? гэвэл зөвхөн арван өдрийн дотор жаран мянган хүнээ алджээ. Гэлээ ч гэсэн арми ухарчээ. Цэргүүд цусаа капиталист, газрын эздийн төлөө асгаруулахыг хүсэхгүй байгаа ажээ. Түүнчлэн цаазаар авах ажил явуулсан, хувьсгалын эсрэг дур зоригоороо аашилсан тухай ярилаа.

	Шуйд Түр засгийн газрын комиссар кадет Невский гэгч байлаа. Түүнийг эрхэлж байгаа ажлаар нь биш, харин ер бишийн гоё дэгжин, урт түрийтэй гутлаар нь мэддэг байжээ. Тэр гутал нь толь шиг гялалзаж байдаг ажээ. Тэгээд Невскийг гудамжаар алхахад хүүхдүүд тал бүрээс нь шаван гүйлддэг аж. Хошуу комиссар, Шуйн цагдаагийн дарга хоёр хоорондоо бүрэн тохирч байсан тул түдэлгүй Фрунзийн эсрэг нэгджээ.

	— Бид түүнийг үйлдвэрүүд дээр эмх журамгүй байдал тогтоож, ажилчид цэргүүдийг үйлдвэрийн эздийн эсрэг тэмцэхийг уриалж бүх нийтийн түйвээн босголоо гэж шалтгаацан яагаад баривчилж болдоггүй юм бэ? гэж Невский хошуу цагдаагийн даргад хэлэхэд цагдаагийн дарга бээрсэн мэт мөрөө хавчиж

	— Хамаг учир нь түйвээн дэгдээхэд уриалахгүй байгаа юм. Ажилчдын хайртай хүнд хачин гүтгэлэг тараагчдыг би барих үүрэгтэй хүн. Цагдаа маань цөмөөрөө ажилчид болохоор би ганцаараа яах вэ?

	— Айж байна уу?

	— Айж ч байна. Эрх ч алга. Цаадуул чинь биднийг үнсэн товрог болгочихно. Михайлов Фрунзе ирсэн явдал Шуй дэх бидний засаг төгсжээ. Тэр энд Жиделев, Волков, Самойлов нар шиг бүр эхнээсээ эндхийн хүн. Тэд бүгд нийлээд нэг асар том гарын хуруунууд гэсэн үг. Энд Зөвлөлүүд Питерийнх шиг биш, большевикуудын гарт бүрэн орж гүйцжээ. Бид бол томилогдож ирсэн улс. Тэд биднийг одоохондоо байлгаж л байна, гэвч асар удахгүй хөөнө... Тэдний талд бүх цэрэг, бас гайхалтай нь дарга нар байна. Би түүнийг баривчилж чадахгүй. Түүнтэй гарнизоны дарга хүртэл холбогдохоос эмээж байна. Арсений хуарангаар ямар ч саадгүй сэлгүүцэж, цэргүүдэд большевик ухаан бодлоо сургаж байна. Нэг их баярлахаар биш тийм үймээн босож магадгүй. Би бол думийн даргын халдашгүй байдлыг хамгаалах үүрэгтэй хүн.

	Тэгтэл хошуу комиссар, гарнизоны дарга, сэргийлэхийн дарга, бүх үйлдвэрийн эздийн санааг амрааж Арсений Шуйгээс гэнэт явжээ.

	Аравхан өдөр байх хугацаандаа ажилчны хязгаар нутгийг хөдөлгөж чаджээ. Минскт фронтын хороо яаралтай дуудсан учир явжээ. Фрунзе тэнд цэргийн нэгдсэн отрядын дарга, цагдан сэргийлэхийн дарга, Баруун фронтын хорооны гишүүн, Минск, Вилено хошууны тариачны депутатуудын Зөвлөлийн дарга, Минскийн гүйцэтгэх хорооны ажилчин, цэргийн депутатын Зөвлөлийн гишүүн байжээ.

	«Буцаж ирэхгүй байх болтугай!» гэж кадет Невский баярлана.

	Минскт галт тэрэгний тавцан дээр Фрунзийг ажилчин, тариачин, цэргийн төлөөлөгчид угтлаа. Энд тэр өөрийг нь Баруун фронтын хороо болон ОАСДН(б)-ын Минскийн хорооны саналаар түүнийг штабын дарга буюу Минскийн районы хувьсгалт цэргийн даргаар томилсныг мэдлээ. Том цуглаан болж үг хэллээ. Гэвч Фрунзе шинэ үүрэгт ажилдаа орохыг түвдсэнгүй.

	Наймдугаар сарын 25-нд Корнилов германчуудад Рига хотыг урван өгч, хувьсгалын эсэргүү үймээн дэгдээж фронтоос гуравдугаар морин корпусыг авч Петроградын зүг хөдөлсөн явдал тэр үеийн хамгийн гол сонин байлаа.

	Угтагсдын дунд хошуу комиссар Авалов байхыг хараад Фрунзе гайхжээ.

	— Нөхөр Михайлов, Түр засгийн газарт үнэнч шударга хэвээр байгаа тэр бүхний өмнөөс танд баяр хүргэх болсондоо баяртай байна. Думийн депутатууд машиныхаа дэргэд хүлээж байна. Бид хойшлуулшгүй хэдэн чухал асуудал хэлэлцэх ёстой болоод байна гэж тэр хэллээ.

	— Ноён хошуу комиссар, хэдийгээс эхлээд би таны нөхөр болсон байдаг бил ээ? Хэрвээ та үймээн дэгдээгчдийг өөгшүүлэх юм бол би таныг эх орноосоо урвасан гэж баривчлахыг тушаана гэдгийг л та санаж байгаарай!

	Авалов давхийн холдлоо. Михайловыг ийм байхыг тэр хэзээ ч хараагүй бил ээ. Нэг л хачин зэвүүн, дүнсгэр царай, дуу, харц нь захирамтгай харагджээ. Энэ хүн зүгээр нэг цагдаагийн дарга биш бүх хувьсгалч хүчийг захирагч байсан учир үнэн чанар дээрээ хэнийг ч төлөөлөөгүй байгаа тэр нэг Аваловыг сонсох хэрэггүй байлаа. Хөрөнгөтнүүд Корниловын хөдөлгөөнд баярлаж байлаа. Бас Керенский эхнэрээсээ салсан тухай цуу тарав. Тэр Петроградыг хамгаалахын оронд жүжигчин Елизавета Ивановна Тиматай гэрлэх ажилдаа дарагдсан байжээ.

	— Керенский Хааны тосгоны Романовын сүмд Тиматай гэрлэх ёслолоо гүйцэтгэжээ. Мөн цагаа олов оо...

	Фрунзе Минскийн районы хувьсгалт цэргийн штаб, Баруун фронтын цэргийн хувьсгалт Түр хорооны тэргүүн болмогц. ажилчдын зэвсэгт нөхөрлөлийг яаралтай байгуулах ажилд орлоо. Түгшүүртэй өдрүүдэд түүний цэргийн авьяас бэлэг бүрэн илэрчээ.

	Петроградад намынхаа дуудлагаар ажилчид зэвсэг барьж байгааг тэр мэдэж байлаа. Ажилчид нийслэл хотдоо Корниловыг оруулахгүй. Гэвч ерөнхий жанжныг Могилевт тусгаарлахгүй бол тэмцэл цус асгаруулах болж болох байлаа.

	Одоо гол нь Баруун фронтын цэргийг Петроградын зүг хөдлөхийг зогсоох, тухайлбал хасаг цэргийн анги, «зэрлэг» гэж нэрлэгддэг «үхлийн дивиз» гэгч кавказын буюу уулын дивизийг барьж байх явдал байлаа. Минскийн большевикууд юуны өмнө төмөр замын бүх чухал зангилаа, өртөөн дээр замчдын хувьсгалт хороодын ажлыг идэвхжүүлж байлдааны бэлэн байдалтай болголоо. Фрунзе Гомель, Бобруйск, Витебскт Минскийн гарнизоны хувьсгалт ангиудыг буулгаж, улаан арми, цагдаагаас бүрдсэн халхавч цэрэг зохион байгуулаад өөрөө Кавказын морин дивизийн цэргийн хорооны удирдлагатай уулзахаар Могилев руу яаран явлаа. Могилевт Гомелийн морин бригад бууж байсан тул Фрунзе нэгэн галт тэргэнд Буденныйг хайж олоод: Бригад цэргээ авч Орша руу оч, тэнд Корниловын төлөвлөгөөнд онцгой үүрэг гүйцэтгэж байгаа орос хэл мэдэхгүй уулынхныг ухуулах явдал хэцүү авч «зэрлэг» дивизийн зэвсгийг хураах хэрэгтэй» гэж тулгарсан зорилтыг тайлбарлаж өглөө.

	Бригадын командлал дээд газрын заалт байхгүй, уулынхны зэвсгийг хураах үед цус асгарч болно гэж зөрүүдэлж байсан авч Буденный бууж өгсөнгүй хатуу зогсож, цэргийн хувьсгалт зөвлөлийн шийдвэр... цэргүүд тэр шийдвэрийг ямар ч үнээр биелүүлэх ёстой гэжээ. Командлал бослого гарахаас болгоомжилж буулт хийлээ. «Зэрлэг» дивиз рүү ухуулагчид явуулав. Оршад ирсэн энэ дивизийн хоёр цуваагийн зэвсгийг хураахад тэд яаруу сандруу, эхлээд Могилев руу, дараа нь Быков руу явлаа. Баруун фронт дээр үймээн дэгдээгч дарга нараа баривчлан зайлуулж байлаа. Лавр Корнилов ч өөрөө баригджээ. Үймээн долоон хоног ч үргэлжилсэнгүй. Үймээн гаргагч генералын ялгаатай нь ялагдсаныхаа дараа «зуун хоног» тулалдсан далайн суут дээрэмчийг бодвол түргэн цаазлагдах байлаа. Тэр өөрөө ч мэдэж байлаа. Яагаад гэвэл хувьсгалаас урвасан хүнд хайр найр гэж байж болохгүй...

	Фрунзе фронтын командлах бүрэлдэхүүнийг цэвэрлэлээ. Дараа нь Мясниковын хуралдуулсан муж фронтын большевикуудын зөвлөгөөн дээр Фрунзе зэвсэгт бослогод олон түмнийг бэлтгэхийг Беларусын большевикуудад уриалав. Тэр олон янзын ажилдаа дарагдан Шуй хотын думийн дарга гэдгээ мартжээ. Тэгтэл Жиделевээс: Яаралтай ир! гэсэн цахилгаан иржээ. Иваново - Вознесенскийн ОАСДН(б)-ын хүсэлтийг зөвшөөрсөн тухай Москвад Додоновагаас мэдээд Фрунзе Иваново - Вознесенскийн район руу явлаа.

	Дахиад л Шуйд ирж суулаа. Анхны хуралдаан дээр түүнийг Петроградад болох ардчилсан зөвлөгөөн гэгчид төлөөлөгчөөр сонгожээ. Бас Минскээс цахилгаан ирж: «Таныг ардчилсан зөвлөгөөнд төлөөлөгчөөр сонголоо» гэж мэдэгджээ. Тэгэхээр Шуй Минск хоёрыг төлөөлж зөвлөгөөнд оролцох болжээ.

	Үнэндээ ардчилсан зөвлөгөөн бол өсөж байгаа хувьсгалч олон түмнийг хөрөнгөтний парламентаризмын зам дээр аваачих гэсэн бодлого нь баларсан эсер меньшевикуудын бас нэг арга байлаа. Энэ бүхнийг Фрунзе ойлгож байлаа. Тийм ч учраас энэ зөвлөгөөн дээр дайсантайгаа тулалдаж тэдний парламентчилах үзлийг бүрэн сүйрүүлэхээр шийдлээ.

	Фрунзе Петроград руу явлаа.

	Петроградаас Шуй руу, Шуйгээс Минск орлоо. Минскийн Зөвлөл Москва, Петроградын Зөвлөлийн адил ихэнх нь ленинчүүдэд хамаарагдаж байлаа. Тэгэхээр одоо Белоруссаас санаа амар явж болох ажээ.

	Харин галт тэрэгний буудал дээр улаан туг барьсан ажилчны нөхөрлөлийнхөн, ойрын тосгоны тариачид, цэрэг, цагдаа нар ирсэн байхыг хараад тэндээс явахад хэцүү мэт санагджээ.

	— Ийм хэцүү байна гэж бодоогүй юм сан... гэж Фрунзе Софья Алексеевнад хэлээд, — Дөнгөж бүтэн хагас жил л өнгөрсөн юм сан, тэгтэл би эндхийн ард түмэнд дасчихжээ гэлээ.

	Минскээс Фрунзийн хамт Любимов, Станкевич нар хамт явлаа.

	
ТҮҮХИЙН ҮЙЛ ЯВДАЛ ТҮРҮҮЛЖ БОЛОХ УУ!

	Фрунзе гэж ямар хүн бэ? Түүний байлдааны төгс мэдлэг, эрчим хүч, зохион байгуулах авьяас, ямар нэгэн баримтын мөн чанарт агшин зуур хүрч чаддаг чадвар, уян налархай оюун ухаан, гол нь олон түмнийг хөдөлгөж чаддаг онцгой авьяас нь аятайхан нөхцөлд үзэгдээгүй ер бусын асар их хүч болж чадах байлаа.

	Өөрийгөө бага бодож, хувийн чанартай ямар нэгэн асуудал тавьдаггүй байлаа. За тэгээд хүн амьдрал дахь онцгой үүргээ ухамсартайгаар тодорхойлж болно гэж үү дээ? Зан авирын ерөнхий шугам гэгч чинь тухайн байдалд ч илэрч гардаг шүү дээ. Үүрэг зорилго бол цэрэгжил биш ээ. Та тухайн байдлын эсрэг явах юм уу түүнд захирагдаж болно. Зан авирын ерөнхий шугам нь эцсийн эцэст хүн төрөлхтний нийгэм гэж нэрлэгддэг нэгдсэн системийн хэсгийн хувьд хүний нийгмийн үүрэг зорилгоор тодорхойлогддог. Хүн өөрийн бүтээлч ажиллагаагаар: тариа тарьсан ч, дархны газар, үйлдвэрт хөдөлмөрлөсөн ч, оюун ухааны ажиллагааны хамгийн дээд хэмжээний хөдөлмөр ч хийсэн эмх замбараагүй байдлыг бууруулж дуурсгал тогтоохыг хичээдэг. Энэ бол үндсэн тэмцэл мөн. Уламжлалт амжилттай зүйл. Бүх нийтийн дуурсгал нь үргэлж нэлээд харьцангуй, бүрэг зүйл юм. Заримдаа түүх далайн татлага шиг санагдана. Хуучин тоглоом эхэлж, хэн хэнийгээ татаж авах асуудал гарна. Татлагын нэг үзүүр дээр харгислал, харанхуй хүчний хамаг үеийн хар төлөөлөгчид цугларсан байхад, нөгөө үзүүр дээр цаг үеийн аясаар эцсийн ялалтыг тодорхойлогч хүмүүс цугларна. Харин нөгөө талын ачаа хэт их болж, эмх замбараагүй байдал гарч эхлэх шиг болдог.

	Бид байгаль, нийгэм дэх энэ эмх замбараагүй явдлыг ухамсартайгаар багасгахыг эрмэлзэн тухайн орчин байдлын хүчээр гадагш илрэн гарахгүй байж болох авч биднийг огт өөр орчин руу дуудаж, цуцалтгүй хөдөлгөж байдаг тэр далд зүйлийг одоо үеийн хамгийн чухал зүйл гэж үзэн цөмөөрөө хичээллэж байна. Гэвч хүн өөрийгөө гэнэт «мэддэг» тийм үе бидэнд тохиолддог.

	Фрунзе өөрийн үүргийг бусад ихэнх нөхдийнхөө адил намын ажил гэж үзэж байлаа. Гэвч намын ажил нь маш өргөн ойлголт юм.

	Тэр ямар ч ажил үйлс хийсэн ирээдүй ба алс ирээдүйгээ төсөөлсөн «ашигт хэмжүүрээр» үргэлж удирдлага болгодог байлаа. Энэ хэмжүүр нь ганц нэг хот, хошуу, улс гүрэн хүн төрөлхтөн нийтэд нь тарж байна. Тэр ашиггүй үйл хэрэг, ашиггүй хүмүүс гэж байх ёсгүй, хүн бүрийг нийтийн ажиллагаанд оруулж чаддаг байвал зохино гэж үздэг байлаа. Тэр хэдийгээр бодоогүй байсан ч гэсэн том хэмжээний төрийн зүтгэлтэн байлаа. Тэр хүчээ юунд зориулах вэ гэж зориуд хайгаагүй, харин ажил үйлс өөрөө түүнд заяажээ.

	Тэр хувьсгалын төлөө, хувьсгалаар төрсөн бүтээгдэхүүн нь байлаа. Эрин үе бүхэн өөрийн сэтгэлгээ, эрмэлзлийг илэрхийлсэн онцгой хүмүүсийг төрүүлдэг шүү дээ. Тэд бидний дунд амьдарч, түүхийн тэр цэцгүүд гадаад байдлаараа биднээс ялгагдах юмгүй ажээ. Ялгаа нь гэвэл хүчтэй шуурганд эргүүлж ухагдсан хөрс бидэнд дахин ургахад тийм ч аятай биш бол тэд түүн дээр есөн өнгийн солонго татуулан цэцэглэдэгт байдаг. Энэ бол бүгдэд зориулсан ирээдүйг барих тэдний шороо юм. Гэвч тэд хүний хэрээс хэтэрсэн хүчтэйдээ биш ээ. Зүгээр л тэдэнд хүнч чанар эцсийнхээ хэлбэрийг олсон нь тэрээ. Тэд хүнлэг авьяастайгаас өөр зүйлгүй.

	Хэрэв Фрунзе өөр зүйл хийгээгүй байсан ч түүний нэр Беларусь болон аж үйлдвэрийн район Иваново - Вознесенскийн хувьсгалч тэмцлийн түүхэнд үүрд бичигдэн үлдэх байлаа.

	Тэр гучин хоёрхон настай, амьдралын нь нөөц ямар нэгэн наймхан жил байлаа. Энэ тухай хэн ч мэдээгүй, мэдэх ч ёсгүй байлаа. Бага, маш бага нас. Тэгтэл түүнийг үүрд алдаршуулах гол үйлс өмнө нь байгаа ажээ. Энэхүү цагдгар, цул хүнд ямар их бололцоо байгааг хэн ч таахгүй. Түүнд эрдэм шинжилгээ, утга зохиол, дипломат, цэрэг, эдийн засаг, засаг захиргааны зэрэг нийгмийн бүхий л үйл ажиллагааны хүрээнд ажиллах тавилан заяажээ.

	Өлсгөлөн Шуй хотын сүмийн гудамжнаа байдаг бяцхан байшинд засгийн хоёр төлөөлөгч: хошууны земийн захиргаа болон хотын думийн дарга Фрунзе эхнэртэйгээ, хотын тэргүүн Игнатий Волков нар суудаг байлаа.

	Фрунзийн тасалгаанд хэрвээ толины дээр хэн нэг хүний хатгасан шар, хөх, ногоон өдийг эс тоолбол өөр ямар ч хогшилгүй ажээ. Бас тавиуртай ном, вена хийцтэй хэдэн хуучин сандал, сүлжмэл торон бүтээлгээр бүтээсэн том ширээ, цагаан бүрхүүлтэй чийдэн байлаа.

	Софья Алексеевна нөхрийнхөө хуучин оймсыг нөхөж сууна. Фрунзе хоёр булангийн хооронд тов товхийлгэн нааш цааш холхино.

	— За ингээд бид нэг зогсоол дээр ирлээ. Үлгэрт гардаг шиг тайван уншиж, хоёр нүдээ аньж унтдаг болно. Бас тэгээд агшин бүрд барьчих бий гэж болгоомжлох юмгүй, эхнэртэйгээ гэртээ суух бололцоотой боллоо. Англичууд миний гэр наддаа л цайз гэж ярьдаг шүү дээ гэж Фрунзе хэлэв.

	— Чиний үйлс бүтэмжтэй байна гэж эхнэр нь хөгжингүй ёжлоод, алебастрийн дэн шиг дотроосоо гийгүүлж байх шив дээ. Үнэндээ, гэртээ байх бололцоог чи муу ашиглаж байна. Чамайг өөр юунд сонгоо вэ? Намайг Луниницид ажиллаж байхад бид ямар ч байсан уулздаг байсан шүү дээ. Заримдаа чи бүх юмыг өөр дээрээ үүрэх төрөлхийн авьяастай юм шиг надад санагддаг. Зөвлөлийн дарга, гүйцэтгэх хорооны дарга, намын хорооны дарга, хууль цаазын хошуу комиссар гээд зөндөө олон юм байна. Харин гэрийнхээ тухайд ярих юм бол хэзээ ч гэртэй болохгүй байх аа. Яагаад гэвэл бид нэг газраа удаан сууж чадах биш дээ. Хувийн байшин!.. Хувийн байшинтай болох явдал бол маш аймшигтай бодол биз? Миний эцэг эх хэзээ ч өөрийн байшингүй байсан. Хүний байранд суудаг байлаа. Бид ч гэсэн хүний байшинд үргэлж суух болно. Бид хоёр чинь тэнүүлч улс шүү дээ гэв.

	Фрунзе инээдээ сахалдаа нууж

	— Бид хошуу комиссар Невский гэж нэг ухныг буулгаж амжсан шүү! Хэнийг томилсон гэж бодож байна? Үгүй, үгүй намайг биш, Станкевичийг тавьсан. Цагдаагийн даргыг бас л зайлуулсан. Түүхийн үйл явдал түрүүлж болох уу? Хэлж өгөөч гэв.

	— Чи бол бүгдийг чадна.

	— Тийм нь ч тийм ээ. Гэхдээ надад таарах ажил биш ээ. Миний асуудал яруу чанартай гэж битгий бодоорой. Манай районыг бүхэлд нь авч үзье. Зөвлөлд хэн байна вэ? Большевикууд байна. Земийн болон хотын захиргаа бидний гарт байна. Хорин мянган цэрэг манай талд байна. Үйлдвэр, агуулах, захиргаа, утсан харилцааны эзэд хэн байна вэ? Ажил хаялтыг удирдах хороод байна. Үйлдвэрийн эзэн Калмазиныг хорьсон. Терентьевийн үйлдвэрийн эрхлэгчийг халсан. Цэмбэний үйлдвэрийн эрхлэгчийн толгойд тампуу углаж тэргээр хашааны гадаа гаргасан байна. Иваново - Вознесенскийн Зөвлөлийн тогтоолыг мэдэх үү? «Владимир хошууны бүх Зөвлөл одоогоос эхлээд Түр засгийн газрын эсрэг илэн далангүй, хайр найргүй тэмцэл явуулсугай!» гэж заасан байна. Үүнийг юу гэж үзэх вэ? Пролетарийн диктатур, зөвлөлт маягийн байгуулал гэж үзнэ.

	Михаил Васильевич дэврүүлсэнгүй. Петроград, Москва зэрэг хотын ажилчид Түр засгийн газартай хийх эцсийнхээ тэмцэлд бэлтгэж байлаа. Харин энд Владимирийн хошуунд өөр хаана ч байхгүй тийм байдал бүрдээд байв. Юу гэвэл, 1917 оны дунд үед засгийн бүх эрх большевик Зөвлөлийн гарт орсон байлаа. Үзэгдээгүй сонин баримт бил ээ. Тэд түүхээс бараг хоёр сараар түрүүлснийг хэн ч мэдээгүй ажээ. Цөмөөрөө л Петроград юм уу Москвагаас уриа хүлээж байлаа. Гэвч уриа байхгүй л байв. Фрунзе цахилгаан утас явуулж, өлсөж байгаа Иваново - Вознесенский районд шууд явах галт тэрэг нэн даруй явуулахыг шаардахад Түр засгийн газрын хүнс тэжээлийн Яам хариу ирүүлсэнгүй.

	Фрунзе хоёр өдрийн өмнө Ильиний талбай дээр хувьсгалт хүчний үзлэг явуулахад: улаан гвардийн отрядууд, большевикуудын толгойлж байгаа хорооны хороод, хуарангийн хорин мянган цэрэг бараг цөмөөрөө бүрэн дайчин байдалтай гарч, өмнө нь суман дарга нар алхалж явлаа.

	Михаил Васильевич сүүлийн үед маш сэтгэл хөөрсөн байдалтай явдаг болжээ.

	— Яг л арал дээр байгаа юм шиг амьдарч байна даа гэж тэр Софья Алексеевнад хэлээд, — Одоо Питерт яаж байгаа бол оо? Хэрвээ тэнд бослого тодорхойгүй хугацаагаар хойшилбол яана аа? Бид хэр зэрэг тэсэх бол оо? Владимирт болсон тойргийн бага хурал дээр цөмөөрөө нэн даруй босно гэсэн юм сан... гэв.

	Бас тэгээд таван онд энд анх түрүүн Зөвлөлүүд бий болсон бол одоо тэд түүхэнд хамгийн түрүүнд засгийн бүх эрхийг гартаа авчээ. Владимир хошуу биеэ даасан зөвлөлт бүгд найрамдах улс шиг байлаа. Үйлдвэрүүд үргэлжлэн ажиллаж, хөвөнгийнхөө нөөцийг барагдтал ажиллах болно. Тэгээд яах вэ?.. Петроград, Москвад социалист хувьсгал ялахгүйгээр энд Зөвлөлийн засаг удаан тогтож чадахгүй байлаа. Москва, Питерийн отряд, цэргүүдэд туслахад бэлэн байх хэрэгтэй... 

	Олон жилийн харгислал, шорон гяндан, цөллөг цаг бусын мэт ажээ. Түүхийн нэгдсэн ажиллагааны тасарсан тууз залгагджээ. Фрунзе таван оны үе шигээ залуу санагдана. Өөр байсан зүйл нь болж байгаа бүх үйл явдлыг хариуцах хувийн хариуцлага зуу дахин өсжээ. Урьдах туршлага ч ганцхан өөрт нь биш цөмд нь, ажилчны тэр хязгаар нутагт ашиггүй өнгөрсөнгүй. Хувьсгалын машинистууд шорон гяндан, цөллөгөөс нутагтаа эргэж иржээ. Тэд уул явдлын төрөлхийн эзэн байсан тул ажилчдаас эсер, меньшевик, кадет, анархистуудыг амархан шахан гаргалаа.

	Аравдугаар сарын 25-наас 26-ны шөнө Шуй хотноо бороо орж тас харанхуй байлаа. Шуйн Зөвлөлийн нарийн бичгийн дарга Александр Зайцев тасалгаанд зөвшөөрөл авсан ч үгүй орж ирлээ. Түүний царай цонхигор, хацар нь татганана. Зайцев гараа базалж үнгэгдсэн цахилгаан руу дуугүй ширтэнэ.

	Фрунзе юу ч асуусангүй санд мэнд оймс гутлаа углаад цахилгааныг авлаа.

	— «Түр засгийн газар унажээ!» Чи бүлх залгичихсан юм шиг яагаад дуугарахгүй байгаа юм бэ?

	— Хоолой дээр юм тээглэчхээд гэж Зайцев сөөнгөтөв.

	— Зөвлөл ялжээ!

	За ингээд л «унажээ».

	Фрунзе Иваново хотод залгууллаа.

	— Хотын тэргүүн Любимовт өгөөдөх! Исидор Евстигнеевич үү? Ингэхэд үнэн үү?.. Хэн хамгийн түрүүн мэдээ вэ?.. Дмитрий Фурманов оо? Мэднэ, Ивановогийн Зөвлөлд ажилладаг сэтгүүлч, яруу найрагч. Танайд хурал болж байгаа юм уу?.. «Интернационал» дуулж байна уу? Москватай харилцаатай юу? Утасдаж чадахгүй байна... Шуудан цахилгааны ажилчид санаатай ажил тасалж байна аа? Та тэднийг дэг журамд оруулахгүй яагаа вэ?.. Хамгийн гол уруу татаад байгаа хүнд нь үзүүлээд өгөөч. Фурмановыг явуулаа юу?..

	Москватай холбоогүй ажээ. Гэвч удирдамж авахгүйгээр юу хийх нь тодорхой байлаа. Михаил Васильевич хуарангаас Зөвлөлийн гишүүн Ушаков, Капустянский нарыг дуудаад Сангийн хөрөнгө, банк, шуудан, цахилгаан, утсан харилцааны дэргэд харуул тавьж, галт тэрэгний буудлыг нэн даруй хамгаалалтдаа авахыг даалгалаа.

	Бүх юм зүүд мэт ажээ. Зөвлөлийн онцгой хурал хийлгэлээ. Энэ бол хуралдаан л гэхээс дээ. Тариачны хороод, цэргийн хороод, үйлдвэрийн хороод, бараг л Шуйд тэр аяараа цугларсан байлаа. Фрунзээр даргалуулсан таван хүнтэй хувьсгалт хороо байгууллаа.

	Хувьсгалт хорооны гишүүд ажилчдын бүхэл бүтэн арми дагуулсаар хуарангийн зүг явлаа. Хамгийн том танхим нь сүр жавхаатай ажээ. Гуулин хөгжим эгшиглэнэ. Улаан одончуугаар бүтээсэн урт ширээ засжээ. Фрунзийн зохиосон тангаргийн үг бэлэн байв. Хурал дээр гурван зуу гаруй дарга нар иржээ. Нэг ч хүн үлдсэнгүй.

	Гандсан ногоон цамцтай Фрунзе бослоо. Энэ бол Арсений биеэрээ байв. Бүхний танил царай нь нөхөрсгөөр мишээн, тайван, төлөв түвшин агаад харц нь анхааралтай, ширтэнгүй бөлгөө. Шуугиан намдлаа.

	Тэгтэл хэний ч бодоогүй зүйл боллоо. Фрунзийн намуухан дуу:

	— Нөхөр Ленинээр толгойлуулсан ажилчин тариачны засгийн газрын нэрийн өмнөөс Зөвлөлт засгийн тангаргийг хүлээн авахыг та нөхдөд санал болгож байна! Тангараг өргөх дургүй дарга нар байвал нэн даруй огцорч болно. Хувьсгалт хороо амьд биед үл халдахыг баталж байна. Цөмөөрөө ажил хэрэгчээр эрүүл саруул ухаанаараа тунгаан бодоорой... гэлээ.

	Гуулин хөгжим нижигнэнэ. Цэргийн дарга нар босон харайж бие биедээ нэг юм хашхирав. Ер нь хэзээ нэгэн цагт энэ зүйл төгсгөл болно гэдгийг тэд мэдэж байлаа. Гэлээ ч гэсэн уул санал тун санамсаргүй болжээ. Танхим даяар шуугилдана. Агшин зуур хүн бүхэн хар амиа бодож, хэнтэй харилцаж байна вэ? гэж санана... Өргөн, шөрмөслөг шанаатай Фрунзе хүлээсээр байв. Одоо бүхнийг шийдвэрлэх хэрэгтэй бөлгөө, Энд үр суулгажээ. Гэвч чухам үндэслэдэг бол уу?..

	Бүхний хайрыг татсан дэслэгч Стриевский хамгийн түрүүнд ширээ рүү ирлээ. Сахлаа тогтмол хусаж цэмбэгэр явдаг, бөх хүн шиг ханхар цээжтэй, хялман залуу бил ээ. Тэр маш нуруулаг учир хэнийг ч гэсэн дээрээс нь харна. Тэр дотоод сэтгэлийн болон гадаад төрхөөрөө төлөв даруу ажээ. Ядуу тайж гаралтай, нутгийн хүн бөлгөө. Энд эх, дүү, эгч нь байдаг ажээ. Тэд үйлдвэрийн захиргаанд ажилладаг. Тэр Фрунзийг дагаж баргил хоолойгоор:

	— Тангараглая... гэж давтан хэлэв.

	Хороон дарга Моргунов яагаад ч юм бэ шалчийчихсан, уйтгартайяа хялайн харж мөрөө татгас татгасхийлгээд

	— За ингээд би огцорчээ гэв.

	Тэр нам жим байдал дундуур танхимаас гарч одлоо. Тэр нам жим байдал бүгдийг даржээ. Ямар юм болно доо, болох ч ёстой. Гэвч Фрунзийн царай хуучин хэвээр нөхөрсөг, найрсаг ажээ. Үнэндээ гэхэд юу болов оо? Хуучин хаант засгийн дайнч ажилчин тариачдад тангараг өргөхөөс татгалзаа юу? Ийм юм байж бололгүй яах вэ.

	Одоо ширээ рүү хэсэг хэсгээрээ ирж:

	— ..тангараглая! гэцгээнэ.

	Цэргийн дарга нарын төлөө ширүүн өрсөлдөөн таван цаг үргэлжлэв. Бас гурван хүн явлаа. Тэднийг явахад гэв гэнэт гуулин хөгжим нижигнэв. Ямар нэг бүдүүлэг юм болсон бололтой, ёслол төгөлдөр байдал эвдэгдэж инээлдэн ичгийлнэ.

	Зөвлөлт засгийн газар үнэнч байх аа гурван зуун дарга тангараглав. Дараа нь гарнизон даяар командлах бүрэлдэхүүнийг сонгох ажил эхэллээ. Михаил Васильевич хороон даргаар сонгогдсон дэслэгч Стриевскийд баяр хүргэж:

	— Одоо та, нөхөр Стриевский, улаан дарга болсон. Энэ цолыг нэр төртэй авч яваарай гэлээ.

	Энэ үед хорьхон настай Дмитрий Фурманов Иваново шуудан - цахилгааны ажилчидтай тулалдаж байв. Тэр хувьсгалт байгууллагын штабын нэрийн өмнөөс ажиллаж байлаа.

	— Ард түмнээсээ урвагчид! Цөмийг нь шоронд хийвэл таарна. Утсан харилцаанд ажилчид хэрэгтэй! Чаддаггүй юм уу даа? Сурна.

	Фурманов төв холбоо руу утасдаж Москватай холбоо барих хэрэгтэй байлаа.

	— Хүүш ээ, хэн бэ?

	— Би Ванюха байна... Та хэн бэ? Дмитрий Андреевич гэдэг чинь та юу?

	— Тийм ээ, түргэлээч... Юугаа тэнд төнхөөд байна!..

	— Ээ дээ, ухалгүй яах вэ, чамайг энд суулгах юм сан. Ийнхүү Москвад юу болж байгааг мэдэж чадсангүй. Шууданг Москвагийн цэргийн тойргийн командлагч эсер Рябцев эзлэн авчээ. «Большевикуудын дэгдээсэн замбараагүй байдлыг дарахын тулд» Москва руу Шуйн гарнизоны хороодыг явуулахыг шууд тушаасан байлаа.

	Ингэхээр Москвад бослого эхэлсэн ажээ. Ширүүн тулалдаан болж байлаа. Ажилчдад тусламж хэрэгтэй нь мэдээж бил ээ. Фрунзе хувьсгалт хорооны даргын хувьд Шуйд байгаа бүх зэвсэгт хүчин, гарнизон болон улаан гвардийнхныг захирч байлаа. Иваново - Вознесенскийнхантай зөвшиж Москва руу отряд явуулахаар шийдлээ.

	— Нөхөр Стриевский, таныг хувьсгалт хороо отрядын даргаар томилж байна. Хоногийн дотор отрядаа бүрдүүл. Би байдлыг тодруулахаар Москва руу явна. Надаас цахилгаан авмагц нэн даруй очоорой гэлээ.

	Москва гудамжны хамгаалалтаар дүүрчээ. Энэ бол танил зүйл ажээ!.. Хувьсгалт хороог ядарсангүй оллоо. Хорооны нарийн бичгийн даргаар Анна Андреевна Додонова ажиллаж байлаа. Бубнов Питерт байгаа ажээ. Тэр одоо Төв Хорооны гишүүн, Петроградын цэргийн хувьсгалт хорооны гишүүн болж, Цэргийн хувьсгалт төвийн бүрэлдэхүүнд орж зэвсэгт бослогыг удирдаж байлаа.

	Батурины отряд юнкерүүдийн бөгсөн «Метрополь» зочид буудал руу яарч байлаа. Гүйдэл дундаа ярихад хүрэв.

	— Дэмжлэг ч бүр хоолойгоор татаад байна! Бид Шуйд тан руу мужийн Зөвлөлийн гишүүн Обоймовыг явуулсан. Яагаад ч юм бэ түүнээс мэдээ алга байна. Бариад авчихсан ч байж магадгүй юу?

	— Байдал тодорхой болмогц удаашруулахгүйн тул галт тэрэгний буудлаас шууд цахилгаан явуулчихсан.

	— Цахилгаан чинь хүрэхгүй бол яах вэ?

	— Яаж ч мэднэ. Тэгвэл оройн унаагаар Шуй руу явна.

	«Метрополь» руу орох Театрын талбай дээр гурван ямхын амтай их буу зоожээ. Пулемётын галын дор отряд зочид буудал руу нэвтэрнэ.

	Тэд гар буу, гранат барьсаар шатны нэг талбайгаас нөгөө рүү гэтэн гүйж, давхраас давхарт гарна. Буудалцах, шилний хагарах чимээ дуулдана. Фрунзе биллиардын ширээгээр нэг юнкерийг хананд шахахад тэр татваганаж гараараа ногоон цэмбэ маажлан зогсов. Ширээн дээр гранат өнхөрлөө.

	— Бууж өгөх үү, эсвэл?

	— Бууж өгье.

	...Есөн дайчинтай отряд Владимирийг дамжин хөдөллөө. Замд нь бусад гарнизоны ангиуд нэгдлээ. Тэд үхэр буу, пулемёт, морь, хоол хүнс авч явлаа. Отрядын тоо аажмаар хоёр мянга хүртэл өсөв.

	Москвагийн Нижегородын галт тэрэгний буудал дээр цэрэг буулгасан тухай тойргийн командлагчид илтгэхэд Рябцев баяр хөөр болж: одоо ч тэсэж болно! гэж байлаа.

	Керенский сэлбэх хүчин явуулж гэсэн цуу яриа агшин зуур тарлаа.

	Гэвч цэргүүд Засгийн газрын байшин, Кремль, галт тэрэгний буудлыг бүсэлж, гүүрийг эзэлж газар сайгүй бөгсөн юнкерүүдийг цохиж эхлэхэд тоглоом дууссаныг Рябцев ойлголоо.

	Иванов, Шуйгийнхан бусад ажилчны отрядын хамт Кремлийг аваад, тэнд харуулын албанд ногджээ.

	
ХҮЧ СОРЬСОН НЬ

	Москва, Питер болон бүгд найрамдах улсын бусад хотод Зөвлөлт засаг тогтсон одоо үед Иваново - Вознесенскийг «Улаан хошуу» болгох гэсэн эртнийхээ бодлыг биелүүлж захиргаа, аж ахуйн хэрэгт хүч сорих цаг болжээ.

	Энэ бол эхлээд харахад тийм ч жирийн биш, бүх асуудлыг цөмийг нь шийдэх хэрэгтэй ажээ. Бүрэн бут цохигдоогүй кадет, эсер, меньшевикүүд зохион байгуулах хурал хуралдуулахыг шургуу шаардсаар байлаа. Фрунзе ажлаасаа хөндийрч Питер лүү төлөөлөгчөөр явлаа. Азаар «зохион байгуулах хурал» тараагдлаа. Фрунзе одоо хошууны гүйцэтгэх захиргааны дарга боллоо. Хошууны шүү! Бас тэгээд Иваново - Вознесенскийн тойргийн намын хорооны дарга болжээ.

	Дмитрий Фурманов Михаил Васильевичид хайртай аж. Тэр өдрийнхөө тэмдэглэлд: «Фрунзе, миний хайртай Фрунзе, би олон зүйлд танд итгэдэг... маш гайхамшигтай хүн шүү. Би түүнийг маш их талархан таашааж байдаг. Маш их ухаантай, харцыг нь харахад хэчнээн ухаантай гээч инээмсэглэх нь ухаанаар солигддог тийм ухаалаг хүн дээ. Үг нь жирийн тодорхой хэрэгтэй зүйлээ яг онож утга төгөлдөр, товч ярина. Үгийн санаа нь ойлгомжтой, гүн гүнзгий. Шийдвэр нь зоригтой, хүчтэй, баталгаа нь бат хатуу, итгэлтэй бил ээ. Түүнтэй хамт ажиллахад амархан. Фрунзе даргын ширээнээ байгаа цагт ихээс их, сайн сайхан үйлс бүтнээ» гэж бичжээ.

	Фрунзе Фурмановыг ширтэн харна. Нүгэл хилэнцгүй, зөөлөн дулаан харцтай, сэтгэгчийн дүмбэгэр цагаан духтай энэ залуу ч түүнд таашаагджээ. Ийм хүн худлаа хэлэхгүй, худлаа хэлж ч чадахгүй. Харахад илт ажээ. Өчүүхэн төдий ч баашгүй аж.

	Гэвч энэ өргөн түнхгэр духны цаана большевизм, анархизм хоёр холион бантан болжээ. Анархистуудын бүлэгт байсаар бөлгөө.

	Михаил Васильевич үл ялих цухалдах байртай:

	— Энэ хүн бүр эхнээс нь дайнд оролцож сувилагч хийж байжээ. Өөрөөр хэлбэл үхэл, цус, шархыг цөмийг нь үзжээ. Бас овоо аятайхан шүлэг бичнэ. «Русский Манчестер» сониныг хаажээ. Сайн шүү! Мөн үйлдвэр дээр өдөржингөө байдаг юм. Маш ажил ч юм ярьдаг гэдгийг нь би сонссон. Хувьсгалд үнэнч хүн. Ажилчид түүнд сүнсээ тавина гээч. «Манай Митяй» гээд л байх нь тэр. Харин Митяй анархист байдаг, анархистуудын хороонд бүртгэлтэй хүн. Бас шүлэгтээ: «Үй олон хүн агуу их бурхныг үүргэнийн навчсын зүүн дээр харна» гэж бичжээ гэв.

	— Энэ чинь зүйрлэл байна шүү дээ.

	— Федор Никитич минь, та бид хоёр хорих лагерь, цөллөгийг амссан болохоор янз бүрийн зүйрлэл мэднэ шүү дээ. Тухайлбал шүлс гоожуулсан, сүсэг бишрэлийн, символистуудынх шиг, хувьсгалын дайсныг цохиж байгаа манайхных шиг янз янзын зүйрлэл байдаг. Демьян Бедный бас л зүйрлэлтэй хүн. «Охилох бяцхан үрээ цээжиндээ нааж, өрлөг эх нөхрөө хүлээнэ. Хүлээж ядсаны хэрэггүй, хүрч ирэхгүй тэр чинь. Урвагчийн цохилт уран мэргэн байна!» гэсэн байдаг. Энэ нь Лениний буудлагын тухай бичжээ. Харин тэнд «хайр дурлалын ертөнцийн харш» гэжээ.

	— Би чинь чам шиг адтай биш, бас тэгээд яруу найрагт маруухан... 

	— Тэр залууг анархистуудаас салахад нь туслах хэрэгтэй. Авьяастай хүн. Өгүүлэл нь ч, шүлэгт нь ч ахиц байна. Манай хүн. Цаг гармагц зориуд тусална. Үнэндээ Фурмановын яруу найргийн үе намайг нэг их санаа түгшээхгүй байна. Тэр эрэлхийлж байна. Харин бид яагаад хажуудаа байгаа анархистуудын бүлгийг тэвчээд байгаа юм бэ, ямар ч ашиг олохгүй. Тэднийг тараан хөөх хэрэгтэй. Харин тэднээс Фурмановыг салгаж аваагүй цагт тараан хөөхөд хэцүү байна. Тэд түүний ажилчдын дунд олсон нэр хүнд дээр тогтож байна. Тэд жижиг хөрөнгөтний үзэл суртлаар түүний толгойг эргүүлж байна. «Бид ажилчин олны төлөө!» гэж хэлж байгааг нь сонсооч. Харин энэ нь хувийн гар урчууд, нийгмийн ангиа алдсан хэсгүүд, тэр ч байтугай нударган гэсэн ойлголтыг хамарч байгаа бөгөөд хүн бүр тийм амархан учрыг нь олохгүй.

	Гэвч цаг сонгож авахад хэцүү, зав олдохгүй байлаа.

	Хоёрдугаар сард Зөвлөлүүдийн анхдугаар их хурал дээр Иваново - Вознесенскийн хошууг байгуулах асуудал тавьжээ. Энэ хэргийг толгойлох хэрэгтэй болсон нь мэдээж бил ээ. Софья Алексеевнатай Ивановод хүрэлцэн ирж Напалковын гудамжны арван дөрөвдүгээр байшин зочид буудалд ирж суулаа. Дараа нь шинэ хошуугаа Ардын Комиссариатаар албан ёсоор батлуулах төлөөлөгчдийг толгойлон Москва руу явлаа. Иваново - Вознесенск хошууг баталлаа.

	Ингэж хүсэл мөрөөдөл нь биелжээ.

	Ивановодаа буцаж ирээд шөнө дөл болсон хойно Фурмановыг дуудлаа.

	— Нөхөр Фурманов, танд асуудал тодорхой байна шүү дээ. Та большевик намын гишүүн биш ч гэсэн хийж байгаа бүх ажлаараа түүний шугамыг цаг үргэлж баримталж ирлээ. Өөр таныг юу зовоогоод байна вэ?

	— Михаил Васильевич, би бүх л хувьсгалын турш Зөвлөлд ажиллаж, Зөвлөлт засгийн хөгжлийн бүх шатыг тууллаа. Энэ ажил надад хамгийн эгэл дотно болжээ.

	— Мэднэ ээ, за одоо ингээд сунжраад байж болохгүй болохоор, та яаж шийдэх гэж байна. Магадгүй Зөвлөл дэх ажлаа хаях гэж байна уу?

	— Одоо ийм эмгэнэлт үед зөвлөл дэх ажлаа хаях гэж үү? Үгүй, Михаил Васильевич. Би үргэлж тантай хамт байна.

	— Би ч ингэнэ гэж итгэж байсан юм. Би таныг, таны ажлыг байнга ажиглаж, анхаарч байсан болохоор намд санаа зовохгүй батлан даая гэлээ.

	Фурманов хоёр өдрийн дараа «Рабочий край» сонинд анархистуудын хорооны бүрэлдэхүүнээс гарч большевик намд элсэн орж байгаа тухай мэдэгдлээ нийтлүүлжээ. Тэр тэмдэглэлийн дэвтэртээ: «Зөвхөн одоо л ангийн дайсантай хайр найргүй, итгэл төгс, хатуу, бат бэх ангийн үүднээс тэмцэх миний ухамсарт ажил эхэллээ» гэж бичжээ.

	Фрунзийн зөвлөснөөр Дмитрий Фурмановыг тойргийн намын хорооны нарийн бичгийн даргаар сонголоо. Тэгээд шинэ хошууг бүрдэж бий болмогц Фрунзе хошууны хорооны дарга, Фурманов нарийн бичгийн дарга болжээ. Зохион байгуулагчид дутагдаж байсан учир Фрунзе цэргийн хэлтсийн үүргийг бас авлаа.

	Өдөр болгон шөнө дөл болтол сууна, Хошууны Лениний нэрэмжит клубийг нээж нам - зөвлөлийн ажилтны семинар хийж, ядуучуудын хорооны ажилтан нарын болон ажилчны хяналт шалгалтын түр сургууль зохион байгуулав. Эвдрэл сүйрэл, ажилд санаатай саад болж хясах явдал их байлаа. Үйлдвэрүүд хөвөн, түлшгүй болж, шинэ хошуу аймшигт өлсгөлөнд учрав.

	«Улаан хошуу» гэгч маань илэн далангүй энэ дээ. Энд бараг бүтэн хагас сая хүн амьдарч байгаа бил ээ.

	Михаил Васильевичийг хошууны ардын аж ахуйн зөвлөлийн толгойд тавьснаас хойш нөхөд нь тоглож түүнийг «улаан захирагч» гэдэг болжээ.

	Засгийн газрын шийдвэр ёсоор Фрунзе Иваново - Вознесенск дахь том аж үйлдвэрийн газрыг улсын болгож, аж үйлдвэрлэлд улсын захиргаа тогтоох ёстой байжээ.

	Үгүй, тэр иймэрхүү ажлыг хэзээ ч хийж байгаагүй бил ээ. Хошууны аж үйлдвэр сүйрлийн хутганы ирэн дээр байлаа. Үйлдвэрийн эзэд нийгэмлэгт нэгдэж элдвийн бузар булай хэрэг тарина.

	Москвагаас Анна Додонова утасдлаа. Тэр одоо Москвагийн зөвлөлийн соёлын хэлтсийн эрхлэгчээр ажиллаж байгаа ажээ.

	— Михаил Васильевич юу хийж байна вэ?

	— Том аж үйлдвэрийг улсын болгож байна.

	— Би таныг «Сибирийн цөллөгийн түүх» бичиж байгаа байх гэж бодсон юм. Политехникийн дээд сургуулиа төгсгөхийг бодож байна уу?

	Тохуурхаж байгаа нь мэдээж. Гэвч түүнд тоглоомтой манатай. Өөрийгөө эдийн засагч гэж үзээд сайхан сайхан онол хөгжүүлж бил ээ. За тэгээд мэдлэгтэйгээр ажил хэргээ бариад ав л даа. Юу болов оо? Нэг ч сурах бичигт аж үйлдвэрийн үйлдвэрлэлийг улсаас удирдах тухай байхгүй байна уу? Үнэндээ харамсалтай хэрэг ээ. Хувьсгал, дүү минь! Эхлээд энэ улсынхаа удирдлагыг зохион байгуулаад, дараа нь сурах бичгээ бичнэ биз... Цөм эмх замбараагүй байдлаас төрөн гарч, зөвхөн засаг захиргаа, эдийн засгийн хэлбэрээ олж эхэлж байна.

	Хошуу тамгыг байгуулах нь түүнийг удирдахаас хамаагүй хялбар ажээ. «Хувьдаа өмчлөх санаачилгыг бүрэн арилгаж, үйлдвэрийг ажилчдын удирдлагад шилжүүлсэнтэй холбогдуулан үйлдвэрийн эздийн нийгэмлэгийг тараан хөөжээ. Ямар ч санаачилгагүй! Болох нь тэрээ.

	Фрунзе суран бүсэндээ гараа хавчуулж, өрөөн дотуураа холхин нүд нь дүрэлзэнэ.

	— Хошууны үйлдвэрлэхүй хүч... гэж тэр Фурмановт хэлээд, — энэ юу гэсэн үг вэ? Та мэдэх үү? гэвэл

	— Ерөнхийд нь мэднэ гэв.

	— Би ерөнхийд нь ч мэдэхгүй. Гурван жил улс төрийн эдийн засгийн ухаан цээжиллээ. Бидний өмнө урьд хэзээ ч байгаагүй социализм гэдэг үзэгдэл гарч ирээд байна. Бид л социализмын практик ажиллагаа, түүний эдийн засгийг анхны цогцлогчид болж байна. Бараг л хоосон газар л эхэлж байна шүү дээ. Би ч гэсэн одоо хөвөнгийнхөө нөөцийг үйлдвэрүүдийн хооронд хуваарилах хэрэгтэй болж байна. Энэ тухай ямар сурах бичигт бичсэн байна вэ? Та ямар сургууль төгссөн бэ?

	— Худалдааны сургуулийн сурагч байсан. Харин бодитой сургуулийг Кинешмад төгссөн. Их сургуулийн хууль цаазын болон хэлний ангид суралцаж байлаа. Өдөртөө л фунт хар талх иддэг байв. Дайн эхлээд сургуулиа төгсөж чадаагүй... Сувилагчийн курс төгсөж, Земийн холбооны эмнэлгийн галт тэргэнд ажиллаж байсан.

	— Хоёулаа хамтраад дахин сурахаас даа. Харин гол асуудал ажилчдыг хооллох асуудал байна. Та худалдааны ажилтай ойр байж, би ч читийн хоршоололтой танилцаж байсан. Харин яаж тариа олъё доо л гэж бодож байна.

	— Мөнгөөр үү?

	— Мөнгөөр ч, бөс даавуугаар ч бэлэн солино. Бид тариатай бусад хошуу руу төлөөлөгчөө явуулбал болохгүй юм бол уу? Тухайлбал Вятск, Казань, Саратов, Уфим... явуулъя. Засгийн газар зөвшөөрнө гэж бодож байна.

	Энэ бол аргаа барсан арга хэмжээ байлаа. Ингэлээ гээд хүнс тэжээлийн асуудлыг шийдэхгүй байлаа. Ажилчдад зориулан үнэгүй хооллох гуанз нээхэд хүрэв. Фрунзе Москва орж Ардын Комиссаруудын Зөвлөл дээр очлоо. Москва бас л өлсөж байлаа. Ямар ч үр дүнгүй буцаж ирлээ. Гагцхүү тийм л юм шиг санагджээ.

	Ленин Арсенийг дурсан санаж ямар хүнд нөхцөлд ажиллаж, «улаан хошуут» байгуулсан тухай мэдэж байжээ. Иваново - Вознесенск огт санамсаргүй байтал хоёр вагон ургамлын тос, гучин зургаан вагон үхэр, бүтэн цуваа арвай иржээ. Ленин үүнийг хуваарилж, ажилчны гуанзанд зориулан ирүүлжээ. Дараа нь тариа, мах ачсан галт тэрэг байнга ирдэг боллоо. Фрунзе тооцож үзвэл бараг гурван сая пүү тариа, хагас сая пүү орчим мах, тос, загас ирүүлсэн байлаа. Энэ бол засгийн газраас «улаан хошууны» талаар халамжилсан анхаарал байлаа. Ёстой л уйлмаар болжээ.

	Бас тэгтэл хүнс тэжээлийн отряд байгуул гэсэн Ильичийн цахилгаан иржээ.

	Нударганчуудын эсрэг аян эхэллээ. Фрунзе тосгон руу ажилчдын зэвсэгт отряд явууллаа. Үйлдвэрүүд эзгүйрч, өглөө Ивановынхныг яндан сэрээхээ больжээ. Иваново - Вознесенск хошууны байгуулсан хүнс тэжээлийн отряд тоогоороо Москва, Питерийн дараа нэгдүгээрт оржээ. Фрунзе өөрөө ажилчдыг тосгон руу авч явдаг байлаа.

	Ядуучуудын хороо байгуулах тунхаг тарсны дараа Иваново - Вознесенск хошуунд бараг гурван сая хагас шахам ядуучуудын хороо бий болж хүнс тэжээлийн отрядад тусалж байлаа.

	— За ингээд нэг аргацааж гарах нь дээ гэж Фрунзе Фурмановт хэлээд, — Үйлдвэрт түлш байхгүй юу? Хүлэр олзворлох ажил зохиоё. Би Москва руу утасдсан мөнгө өгнө гэсэн гэлээ.

	Ажил зөндөө авч, Фрунзе эдийн засаг, тоо бүртгэлийн шинжилгээ хийх зав гаргаж байлаа. Дөнгөж шинээр төрсөн хошуундаа зориулж «Иваново – Вознесенск хошууны хөдөө аж ахуй» гэсэн дэлгэрэнгүй бүтээл бичин нийтлүүлжээ.

	Энэ бол өлсгөлөн, сүйрлийн жилүүдэд нутгийн нөөц бололцоог яаж ашиглах, хүн амыг хэрхэн хооллох, хөдөө аж ахуйг яаж дээшлүүлэх вэ? гэсэн тодорхой шийдвэрлэх асуудлыг тавьсан анхны бүтээл байлаа. Хошууны жинхэнэ байдалд гүн гүнзгий шинжилгээ хийж маш их тоо баримтаар баяжуулсан ажээ. Тэр тоо бүртгэлдээ бүх зүйлийг хамарчээ. Үүнд аж үйлдвэр, газар тариалан эрхэлж буй аж ахуй, ажиллах чадвартай эрэгтэйчүүд, 1893 оноос эхлэн жил бүр тариа дутаж байсан байдал, хаяж хувхайрсан тариан талбай, зуун жилийн дотор жилээс жилд тариалах талбай багассан тухай (зөвхөн Шуй хошуунд сүүлийн 100 жилийн дотор 40 мянган десятинаар багасжээ), бордсон ба бордоогүй десятины өртөг цөм багтжээ. Эдийн засагчийн задлан шинжлэх хурц хараа: өвс хадлан, тариалалт, ой мод зэрэг бусад эдэлбэр, ноогдол газрын хэмжээ, тариалангийн талбайг боловсруулах техник, хөлслөх хэлбэр, бүтээмж, авах тарианы хэрэгцээ (жил тутам гурван сая пүү байлаа) зэрэг бүх хүрээг хамарч байлаа.

	Хошуу дутагдаж байгаа үр тариагаа өөрийн тариалсан тариагаар хангаж чадах уу гэдэгт эдийн засагч Фрунзе чадна! гэсэн дүгнэлт хийжээ. Фрунзийн толгойлсон хошууны гүйцэтгэх хороо эрдэс бордоо худалдан авах гурван зуун мянган рублийн зээл авч, үр тариа, машин, багаж хийх хошууны хөдөө аж ахуйн том агуулахтай болох төсөв боловсруулж, ихээхэн хөрөнгө зарцуулж, хэдэн арван хүнийг хөдөө аж ахуйн курст Москва руу явуулжээ. Фрунзе өөрийн газар тариалангийн эрдэм шинжилгээний төв байгуулж хөдөө аж ахуйн танхим, сургууль бий болгох асуудал боловсруулав.

	Тэр аж ахуйг удирдаж, өргөн дэлгэр сэтгэж чаддаг ажээ. Олон хүн амтай, асар уудам нутагтай бодит газар хүч сорьж эдийн засгийн мөрөөдлөө биелүүлэх бололцоо бий болжээ. Эрдэмтэн эдийн засагч өөр юу бодож болох вэ? Энэ бол түүний дассан орчин байлаа!..

	«Улаан хошуу» аажмаар амьдралын шим шүлтээр бялхлаа. Талх тариатай болж, үйлдвэрүүд түлш - хүлэртэй боллоо. Ажилчид ч суурь машин дээрээ эгж ирлээ. Дөнгөж сарын өмнөхөн хүүхдүүд өдөрт зуун грамм талх идэж, насанд хүрсэн хүмүүс юу ч идэхгүй байсан гэхэд итгэмээргүй байв.

	Фрунзе хэнтэй ч харилцсан тэднийг өөрийнхөө нэг санаатан болгон хувиргах онцгой авьяас, татах увдистай, үл үзэгдэх юмаар хүмүүсийг оосорлодог чадалтай хүн байв. Давах гэсэн хүнтэйгээ юм уу, эсвэл үзэл зөрсөн хүнтэйгээ ч салах дургүй болоод тийм байж ч магадгүй бөлгөө.

	Иваново - Вознесенскт ирээд удаагүй мэт боловч бат нэгдэлтэй, сорилт туулсан хуучин нөхөд нь түүнийг хүрээлжээ. Энд Павел Степанович Батурин хошууны ардын аж ахуйн хэлтсийг гартаа авчээ. Фрунзийн хажууд бүхий л ажилд нь тулгуур болсон гвардиуд: Мухин, Мякишев, Жугин, Балашов, Петрот хошууны онцгойн дарга Валерьян Наумов, Шорохов, Калашников, Волков, Андреев, Жиделев, Любимов нар байлаа. Тийм гвардиуд хэдэн мянга байв. Фрунзе хүн таних онцгой ойтой хүн бил ээ.

	Энэ хүний туйлбартай эхлэлт яаж илэрч байгааг Дмитрий Фурманов өдрөөс өдөрт ажиглаж байлаа. Фрунзийн хажууд хурц, гярхай нүдтэй зохиолч байлаа. Зохиолч ч өмнө нь хэн байгааг тодорхой ухамсарч байлаа. «Ямар ч салбарын ажлыг барьж авлаа гэсэн үргэлж үнэнч хичээнгүй ажилладаг бөгөөд уг байдлын учрыг тунгааж, эгзгийг нь олж ярьдаг шигээрээ тохирсон чигийг олох онцгой авьяастай хүн юм. Тэр аж ахуйч хүний хувьд энэ хэрэгт нөр шургуу ажиллаж, цэргийн ажилтны хувьд уул хэрэгт авьяасаа гаргажээ. Тэр ямар нэгэн соёлын ажил барьж авсан ч байраа эзэлж чаддаг байв» гэж Фурманов бичжээ.

	Фрунзе жинхэнэ сайхан намтар түүхтэй хүн. Фурманов түүний алхам бүрийг ухамсартаа тольдон буулгаж, царайг нь ширтэж, Софья Алексеевна Читээс ирсэн мөсөн чихэр, ёотонтой цайгаар дайлдаг гэрээр нь очдог байв. Софья Алексеевна жинхэнэ сибирь хүний хувьд маш зочломтгой ажээ. Хэрвээ хүнийг хооллож цайлахгүй гаргавал тахил шүтээнээ хилэгнүүлнэ гэж боддог байлаа. Тийм ч учраас аль болох элбэг баян цайлахыг хичээнэ... 

	Фурманов ч бахархмаар сайхан хүн бил ээ. Тэр хүмүүсийн цус нөж, шаналлыг харсан, одоо ч урьдынхаа адил өөртөө ба сая сая хүмүүст ноогдож байгаа өлсгөлөн, ажил нь бүрэн зогссон депо, хүйтэн хонгил болсон үйлдвэрүүд эд бүгдэд гашуудан харамсаж байлаа. Энэ бүхэн нь Фрунзетэй хамт байхад үлгэр домгийн чанартай болж, нэгэн үе баатарлаг хөгжмийн эгшиг бодох мэт байна. Эзэн хаант, хөрөнгөтний бүгд найрамдах улсын хэмхэрхийгээс шинэ ертөнц төрөн гарчээ... Үлгэрийн цаг бол үргэлж өлсгөлөнгийн үе байдаг. Гэдэс цатгалан бол гавьяа байгуулахад амархан. «Унглийн тухай домгоо» бичиж нутгийн сонинд нийтлүүлэв. Гэвч оюун ухаанд тусгагдсан тэр бүхэн цаасан дээр хэтэрхий гоё үгтэй, ёгтолсон байдалтай болжээ.

	Бодож байгаагаараа л бич гэж Михаил Васильевич зөвлөөд, — Та хэт чимсэн юмгүй их сайхан бодож байна, энэ ч зүйн хэрэг. Жирийн үргэлжилсэн үгийн зохиол, хэрвээ цаг үеэ хэт чимэлгүйгээр тусгасан бол цаг мөч өнгөрөхөд яруу найраг болон хувирдаг. Тухайлбал Плутарахын тэмдэглэлд хэчнээн яруу найраг бий гээч. Гэтэл үргэлжилсэн үгийн зохиол шүү дээ. Бүдүүлэг, товч тодорхой үргэлжилсэн үгийн зохиол байгаа юм. Наполеон болон Цезарын тэмдэглэлүүд бол ёстой л гоёмсоглон эрээлж чимсэн зүйлс. Ийм ном мөнхжихгүй, яагаад гэвэл хүний эгэл энгийн ёсны жамыг алдсан хуурамч зохиолууд юм. Тэгэхээр цаг үеэ хуурч, болохгүй. Хүмүүс гагцхүү чин үнэнийг сонирхож байгаа нь аль эрт мэдэгдсэн бил ээ. Энэхүү чин үнэнд тэмүүлсэн хүслийг ямар ч ёгтлол, ямар ч зүйрлэл дарах бололцоогүй юм. Жишээлбэл би түүхийн юм уу дурсамж ном уншихдаа жинхэнэ хэрэг дээрээ ямар байсныг мэдэх хорхой буцалдаг юм. Юутай хүүтэй нь шүү...

	Нэхмэлийн хошуу Михаил Васильевич Фрунзийн анхаарлыг цаг ямагт татна. За байз, Фурмановын сануулаад байдаг соёлын ажлыг яая даа?

	Хошууны депутатын зөвлөлийн дарга энэ асуудлыг шийдэхдээ маш өвөрмөц шийдэж, өөрийн политехникийн дээд сургууль, дээд сургуулиудтай болбол хэрэгтэй байна гэлээ. Иваново - Вознесенскийн политехникийн дээд сургууль нэхмэлийн аж үйлдвэрийн мэргэжилтнийг бэлтгэх байлаа... 

	... Улс орон хэдийгээр хүнд байдалтай байгаа боловч хүүхэд, залуучуудыг сургах арга хэмжээ авахгүй бол ард түмэн биднийг уучлахгүй!

	Москвад саяхан Ригийн политехникум нүүж ирсэн ажээ. Фрунзе «Том аж үйлдвэрийн районы төв Иваново - Вознесенскт политехникумыг шилжиж ирэхийг санал болгож байна. Хот, район өргөн дэмжлэг үзүүлнэ. Сургууль байрлах 16 мянган хавтгай дөрвөлжин аршин талбай бүхий байр байна. Долоонд хэлэлцээ хийх бие төлөөлөгчид Москвад очно» гэсэн цахилгаан утас сургуулийн захиралд явууллаа.

	Фрунзе дахиад л Москва орлоо. Түүний саналыг Владимир Ильич Луначарский нар дэмжлээ. Профессор, оюутнууд «Улаан хошуунд» очихыг зөвшөөрчээ. Иваново - Вознесенскт политехникийн дээд сургууль байгуулах тунхагт Ленин гарын үсэг зурлаа.

	Харин Фрунзе өөр нэг багшийн дээд сургууль байгуулах ажилд оржээ. Тэр их яарчээ. Хошуунд дараа дараагаар сургууль, (жилд бараг наян сургууль байгуулсан), номын сан, кинотеатр, уншлагын газар, ардын театр, клуб байгуулагдаж байлаа.

	Дмитрий Фурманов ч энэ ширгэшгүй их хүчинд гайхан чимээгүй байв. Фрунзийн маш богино хугацаанд хийсэн бүх зүйлийг зөвхөн тоочин бичих юм бол нэлээд зузаан дэвтэр болох байсан биз ээ. Түүний үйлс ямар нэгэн ул мөргүй үлдэнэ гэж ер байхгүй. Тэр хоёрдугаар зэргийн сургууль маш шургуу байгуулж, нударганчуудын тариаг салгаж, Ригийн үг дуу цөөтэй профессоруудыг Ивановод ирэхийг итгүүлж чадсан байна.

	Хүний хар амиа бодсон өчүүхэн бодол буюу хайхрамжгүй байх хөшүүн байдалтай явуулах няхуур, цуцалтгүй тэмцэл эхэллээ. Тэгээд Фрунзе: «Намын сонирхлыг юунаас ч дээгүүр үзэх хэрэгтэй!» гэж индэр дээрээс мэдэгдлээ. Энэ нь өөрийгөө улс төрийн хэргээс хол байлгадаг Ригийн профессорт ойлгомжгүй бол Фурманов болон ажилчдад тодорхой ойлгомжтой байлаа. Политехникийн дээд сургуульд хэрэгтэй мөнгө хөрөнгө олж авахын тулд хэчнээн их хүч гаргаж, хэчнээн шөнө нойргүй хоносон гээч! Хотын бүх үйлдвэрийн газарт татвар ногдуулж, банканд сайн дураараа нэмэр оруулах тусгай данс нээжээ. Тэгж байж л дээд сургуулийг хөл дээр нь босгожээ.

	Тийм ээ, Фрунзе үнэхээр яарч байлаа. Цагийн зэвүүн байдал яаруулж байлаа. Түр амсхийлт удахгүй дуусна гэдгийг тэр мэдэж байв. Дахиад л чихэнд нь дайны хонх жингэнэв. Чехословакийн цагаан гвардийн корпус төв Оросын хөвөн, хүнс тэжээлийн эх булгаас нь тасалж, Мурманск англи - франц болон америкийн цэрэг бууж, Владивостокт япончууд бууж, германы империалистууд тонон шулах найрамдлын болзол тавиад байв.

	Дотоодын хувьсгалын эсэргүүчүүд ч хөдөлж эхэллээ.

	Фрунзе энх цагийн ажлаа тайван хийж болохгүй боллоо. Бүр гуравдугаар сард хошууны гүйцэтгэх хорооны бүгд хурал дээр өөрийгөө фронтод явуулж өгөх санал тавьжээ.

	— Бид өөрсдөө отрядаа толгойлон фронтод явах ёстой. Энэ нь олон түмний сэтгэл санааг өргөнө гэжээ.

	Фрунзийг фронтод явуулсангүй, харин хошууны цэргийн командлагч болголоо. Ямар ч хурал дээр очсон түүнийг заавал даргаар нь сонгоно. Тэгээд Москвад цэргийн отрядуудын бага хурал нээгдэхэд бас л даргын байранд сууж байлаа,

	Фрунзе бол цэргийн талын амьдрал руу тэмүүлдэг, цэргийн авьяас мэдлэгтэй хүн байв. Тэр авьяас нь бага зүйл дээр ч ил илэрч байдаг. Жишээ нь машинаар явах ёстой байхад л өөрөө морио цэвэрлэж, бөөцийлж, эмээллэчихсэн байна, тэгээд бусад нь машинаар явна. Сэлмээр цавчих сургуульд тун шургуу суралцана.

	Нөхдөө өрөөндөө цуглуулаад, улаан хөх сумаар эрээчсэн газрын зураг руу очиж, бүр их хөгжилтэй болж:

	— Гүцтэй архины тухай домог сонссон уу? Тэгэхээр манай хошуу л тийм архи болчхоод байна. Гүцнийхээ бөглөөг аваагүй цагт амсраараа гарахгүй гэсэн үг. Бид Оренбургийн тэнд байгаа бөглөөг л авах хэрэгтэй, тэгвэл туркмений хөвөнд шууд хүрэх зам нээгдэнэ... гэжээ.

	Фрунзе ажилчин - тариачны улаан армийг түргэн байгуулах тухай уриалсан хэд хэдэн өгүүлэл бичжээ.

	— Манай ээлжит зорилт бол зэвсэгт хүчнийг зохион байгуулах явдал мөн. Хэдийгээр ард түмэн маань туйлдаж, хоосорч, ядарсан ч, энэ зорилт тухайн үед хүчирмээргүй байсан ч, хэрвээ бид амьдарч хөгжихийг хүсвэл түүнийг шийдэх ёстой. Гагцхүү үүнд л манай эх орон хувьсгалыг дэлхийн өнгөлзөгч араатны аливаа довтолгооноос аврах гогцоо нь байгаа юм.

	1918 оны зун Фрунзе Зөвлөлүүдийн тавдугаар их хуралд оролцож Москвад байлаа. Энэ үед зүүн эсерүүд үймээн дэгдээж, цахилгаан хороо, Курскийн галт тэрэгний буудлыг эзэлж Дзержинский зэрэг намын бусад нэрт ажилтан нарыг баривчилжээ.

	Босогчдын штаб Покровын хуаранд байрлаж байв. Михаил Васильевич их хурал дээрээс шууд Цэвэр цөөрөм хэмээх газар байгаа Москвагийн цэргийн нэгдүгээр курс рүү очиж интернационалын отряд зохион байгуулаад, байдлыг дүгнэн үзэж отрядыг Покровын хуаран руу удирдан очжээ. Орой болоход босогчдын штаб тэмцлээ зогсоов. Тэр үймээнийг эсер Борис Савинов толгойлж байжээ.

	Ярославль... Иваново - Вознесенскээс зуухан километрийн зайтай учир Михаил Васильевич ихэд сэтгэл догдолжээ.

	Троцкий, уул үймээнийг бараг дарчихсан тул санаа зовох ямар ч үндэс байхгүй гэдэг үгээр төлөөлөгчдийг хуурч мэхлэхийг оролджээ. Гэвч Фрунзе итгэсэнгүй. Ерөөсөө Троцкийд итгэж байгаагүй бөгөөд Зөвлөлт засгийн заналт дайсан гэдгийг бараг зөнгөөрөө таадаг байлаа. Лениний «урвагч - Троцкий» гэсэн тодорхойлолт Фрунзийн ухамсарт гүн шингэжээ. Тэгээд ч Фрунзе Иваново руугаа яарлаа.

	Ярославльд юу болж байв аа? Тэр ч байтугай буун дуу нүргэлэн дуулдаж байлаа. Тагнуулчдын мэдээлснээр бол байдал ноцтой ажээ. Хот эвдэрч сүйдэн цагаан гвардичууд бүх гол газруудыг эзлэн авсан байлаа. Ростов - Ярославт бас л эсерүүд бослого гаргажээ.

	Ингэхээр Троцкий мэхэлжээ. Үймээнийг дарах үүрэг авсан Москвагийн тойргийн командлагч Муралов яагаад яах ч үгүй Москвад суугаад байгаа байна вэ? Германы элчин Мирбахын амийг хорлосон, эсерүүдийн үймээн хоёр бол нэг гинжний тасархай нь тодорхой байна шүү дээ. Энд бас Зөвлөлүүдийн эсрэг Кинешмад гарсан меньшевикүүдийн хуйвалдааныг холбох хэрэгтэй.

	Фрунзе ууртаа байж ядаж байлаа. Цэргийн биш албаны хүн Фрунзе, командлагч Мураловт: «1. Сайн удирдагч явуул. 2. Хоёр буюу гурван хуягт ирүүл. 3. 500 сайн цэрэг явуул. Аркадьеваар толгойлуулсан тойргийн штабын бүрэлдэхүүн хуучин хэвээр сул байна... Нэг үгээр хэлэхэд танаас нэн даруй зэгсэн сайн туслалцаа ирэхгүй бол уул хэрэг муугаар эргэж магадгүй байна» гэж бичсэн нь инээдэмтэй мэт боловч энд хатуухан үгтэй, бат гар байгаа нь мэдэгдэж байна.

	Тийм ээ, тэр Мураловыг гуйвж байх хооронд хүлээж суухыг бодсонгүй Фрунзийн хувьд бол «Намын сонирхол юунаас ч дээгүүр» гэсэн ганцхан хэмжүүр байдаг бил ээ. Тэгвэл тухайн үед намын сонирхол нь үймээнийг аль болох түргэн дарж устгах явдал байлаа.

	«Улаан хошууны» бүх коммунист зэвсэг барилаа. Энд байлдааны байдал зарлажээ. Фрунзе отряд байгуулж Ярославль руу явууллаа. Нэгэн отрядтай нь хамт Фурманов явав. Хагас сарын дараа Ярославль, Ростовт гарсан үймээн дарагдлаа.

	Үймээнийг устгахад гаргасан Фрунзийн чармайлт ажиглагдаагүй өнгөрсөнгүй. Тэр бас нэг томилолт авч Ярославлийн цэргийн тойргийн дарга боллоо. Хувь тавилан хүссэн хүнийг жолоодож, хүсээгүй хүнийг чирдэг гэж чин үнэнээр хэлжээ.

	Хошууны гүйцэтгэх хорооны дарга, хошууны ардын аж ахуйн зөвлөлийн дарга, хошууны цэргийн командлагч гээд л нөхрийнхөө албан тушаал томилолтын тоог Софья Алексеевна алджээ. Одоо бас Ярославлийн цэргийн тойргийн комиссараар томилогджээ. Ингэхээр дахиад л хаашаа ч юм бэ шилжих болох нь дээ... 

	Шилжиж явсангүй. Харин Ярославын цэргийн тойргийг Иваново - Вознесенскт Фрунзе рүү авчирчээ. Түүнийг хошууны чанартай бусад чухал үүргээс хэн ч чөлөөлөөгүй шүү дээ. Намын ажлаас ч бас чөлөөлөөгүй, хуучин хэвээр хошууны намын хорооны дарга байлаа.

	Ярославын цэргийн тойрог Архангельскийг оролцуулан долоон хошууг хамаарсан асар том ажээ. Европын хэд хэдэн орны нутаг дэвсгэр гэсэн үг.

	Фрунзе тойргийн штабын өрөөндөө гараараа толгойгоо базан сууна. Түүний өмнө газрын зураг дэлгээстэй ажээ. Бүгд найрамдах улсын ихэнх хэсэгт зөвлөлт засаг унажээ. Цагаантны гарт Казакийн мужууд, Урал, бараг бүх Сибирь орсон байлаа. Цагаан чех, цагаан гвардиуд Самар, Казаньд ирж бараг багалзуурдах гэж байлаа. Уфад бүх хувьсгалын эсэргүүчүүдийн төлөөлөгчид, найман Казак хошуу болон Самар, Башкир, Урал, Сибирийн «засгийн газар» гэж хуурамч нэр өгсөн төлөөлөгчид цугларчээ. Энэ шаарнууд Керенскийн дотнын туслагч, хуучин Дотоод яамны сайд байсан Авксентьевээр толгойлуулсан шинэ Түр засгийн газар гэгчийг байгуулж цэргийнхээ яамны сайдаар адмирал Колчакийг урьжээ. Гэвч шаарнууд шаар хэвээрээ үлдлээ. Колчак өөрийгөө Орос орны их эзэн захирагч гэж зарлаад энэ бүх новшнуудыг турхирлаа. Иймэрхүү балмад явдлыг Умарт зүгт, Архангельскт өвгөрсөн национал - социалист Николай Чайковский тарьж өөрийн засгийн газрыг байгуулжээ. Тэр ч бас өөрийн «Колчак» — хаант засгийн генерал Миллерийг олжээ.

	... Хэрвээ сайн бодох юм бол 1905 оноос эхэлсэн Фрунзийн намын ажилд «байгуулах» гэдэг ганцхан үгээр илэрхийлэгдэх ажил том байрыг эзлэх ажээ. Тэр цуцалтгүй «байгуулж» байлаа. Тэр дайчин бүлгэм байгуулж, мянга мянган ажилчны ухамсар бий болгож, цагдаагийн анги байгуулж, Корниловын үймээнийг дарах хувьсгалч хүч байгуулж, цэрэг, ажилчин, тариачны хороод байгуулж, хошууны цэргийн комиссарын хувьд цэргийн отряд байгуулж фронтод явуулж байлаа.

	Тэгвэл одоо цэргийн анги байгуулах ёстой байлаа. Танил ажил боловч гагцхүү хэмжээ өсжээ. Байгуулах нь аливаа үлбэгэр байдал, тэр ч байтугай эсэргүүцэл, үл ойлгох явдлыг даван туулна гэсэн хэрэг. Яагаад гэвэл аливаа зүйлд, тэгэх тусмаа хүнд төрөлхийн үлбэгэр байдал заяасан байдаг. Фрунзе олон түмний сэтгэхүйг сайн мэддэг байлаа. Түүний энэ мэдлэг сурах бичгээс олсон биш эцсийн эцэст өвөрмөц зөн билгийг хөгжүүлсэн өдөр тутмын практикаас олж мэджээ. Тэр хөрөнгөтний чамин сэтгэл зүйчдийн бүтээлийг уншсан боловч олон түмний сэтгэхүй гэж юу вэ? гэдэг асуултад хариу олсонгүй. Тэр сэтгэхүй нь олон түмэн, «хүмүүсийг» жигшин үзэх сэтгэлгээгээр хүмүүжсэн захирагч ангийн сэтгэл зүй юм. Тэд өөрсдийн эрдэм шинжилгээний маягтай зохиолдоо «олон түмэн» гэдэг ойлголтыг санаатайгаар «бөөн хүн» гэдэг ойлголтоор сольж байв. «Бөөн хүний сэтгэл зүй» гэдэг номдоо Густав ле Бон бичихдээ: «Хүн зохион байгуулагдсан бөөн хүний бүрэлдэхүүн хэсгийн нэг болж байгаагийн хувьд соёлын хэмжээгээрээ хэдэн шат буусан хэрэг юм. Хүн ганцаардсан байдалд хангалттай иргэншиж болно. Харин бөөн хүний дунд бол зэрлэг зөн билгээр хөтлөгдсөн зандалчин болдог» гэжээ. Тэгвэл тэр олон түмний бүрэлдэхүүн хэсэг гэж өөрийгөө үздэг, тэр ч байтугай сэтгэл санаагаараа тэднээс хэзээ ч салж чаддаггүй Фрунзе яах болж байна вэ? Хүн бүр өөрийн хувийн онцлогтой байх эрхтэй, учир нь хүн машин биш ээ. Гэвч нийгмийн гишүүн хувьчлах үзэлтэй байх эрхгүй. Хувьчлах үзэл нь ямар ч урлагт гэсэн, нийгэм болон төрийн үйл ажиллагааны хүрээнд авлаа ч гэсэн хөрөнгөлөг чанарын илрэл юм. Жижиг хөрөнгөтний хувьсгалч чанар үргэлж хувьчлах чанартай байдаг учраас сүүлийн үед хэчнээн ч олон наполеончдыг дэвшүүллээ дээ. Хэрвээ нэлээд явцуугаар авч үзвэл хувьсгалч үзэлтэй хүн үргэлж эмх журамгүй олонхын дур зоригт захирагдахыг дурладаггүй сахилга батыг жигшин үздэг, өөрийнхөө бүхий л үйлдлээр ямар нэг хэмжээгээр бүдүүлэг, тэр ч байтугай амьтны байдалтай байдаг.

	Михаил Васильевич цэргийн тойргийн үүрэгт ажилд ормогц зохион байгуулалтгүй байдалд тэмүүлэх хүний энэ зантай тулгарчээ.

	Өнөөх Авксентьевский Волгодын хошууны цэргийн комиссараар ажиллаж байлаа. Тэр хувьсгалын үйл хэрэгт үнэнч бөгөөд хошууны гүйцэтгэх хороонд ажилладаг байсан тул үнэлэгддэг байжээ. Гэвч ямар ч байсан дарга нартаа яс махны дургүй байдаг нэг том дутагдалтай ажээ. Хошууны цэргийн комиссар гуч хүрээгүй болохоор залуу хүнд тийм юм тохиолдолгүй яах вэ. «Хувьсгалт шахалтыг» ажлынхаа гол үндсэн арга гэж үздэг, биедээ эрэмшсэн, дэгжин залуу «штабынхан» гэгдэгчдийг ихэд басамжилдаг байлаа. Тэр олон ашигтай зүйл хийсэн авч хүн амын дургүйцлийг хүргэсэн зүйл ч бас хийжээ.

	Энэ эмх замбараагүй байдлыг намын хүрээнд ярилцах хэрэгтэй байлаа. Михаил Васильевич Авксентьевскийг штабтаа дуудлаа. Хошууны цэргийн комиссар хариу өгсөнгүй. Дахиад дуудвал: «Дарга нарт бөхөлзөж явах дургүй, хэрвээ ажил хэрэг сонирхож байгаа бол өөрөө ир» гэж захидлаар зоригтой хариулжээ.

	Фрунзе хэн болохыг сонирхож үзвэл тэр өрвөгөр амьтныг таних ажээ.

	— Ёстой замбараагүй эр гэж Тойргийн цэргийн удирдагч Федор Федорович Новицкийд тэр хэлээд, — Ирэх дургүй бол чөтгөр шулам руугаа тонилог, чи! Хэрвээ биднийг даргаа гэж хүлээхгүй байгаа бол их том хувьсгалч бололтой гэв.

	Новицкий нүднийхээ том дугуй шилийг гялалзуулж:

	— Бага дэслэгч байхын би түүнийг сайн мэднэ. Ширүүвтэр боловч их ажил хэрэгч хүн байгаа юм гэлээ.

	— Новицкийн гранат гэдгийг чинь та бодож гаргасан байна уу?

	— Үгүй дээ, би дарь зохион бүтээгээгүй хүн.

	Дэслэгч генерал Новицкий Федор Федорович дэлхийн дайны үед дивиз командалж байжээ. Тэр хоёрдугаар сарын хувьсгалд талархаж байсан боловч түдэлгүй Түр засгийн газарт итгэл буурсан аж.

	Тэгээд Октябрийн хувьсгал мандахад хамгийн түрүүнд Зөвлөлт засагт тангараг өргөгсдийн нэг байсан юм. Тэр туршлагатай мэргэжилтэн байсан учир Ярославскийн цэргийн тойргийн удирдагчаар томилжээ.

	Тэр улс төрийн нарийн бодлогод оролцдоггүй ч гэсэн ер нь ард түмэндээ үйлчилж байна гэж үздэг байж. Түүнийг гал цогтой залуу хүмүүс хүрээлжээ. Бас туршлагагүй шүү. Новицкий туслахыг хичээдэг боловч хуучин цагийн генерал, бас тэгээд намын гишүүн биш болохоор тэгж ч сайн дуулгавартай байдаггүй байлаа.

	Тэгсээр тэр аажмаар чимээгүй болжээ. Тэр ер нь амьдралд оролцохгүй мөртөө амьдралыг ажиглаж байдаг хүн шиг тайлж болшгүй байдалтай нэг л хачин хайнга байдаг ажээ.

	Генерал тойргийн штабт Фрунзийг ирэхэд л гагцхүү хөгжөөнтэй болдог байлаа.

	Новицкий бууралтаж яваа шөрвөгөр сахлаа илж Фрунзийг сонирхон ажиглаж эргэлзэх байртай: дарга погон хэзээ ч зүүгээгүй цэргийн боловсролгүй хүнийг бүх засаг захиргааны ажлын удирдагчаар томилсон нь үнэн хэрэг дээрээ цэргийн гол дарга, одоо цагийнхаар бол цэргийн тойргийн командлагч болгожээ. Биедээ эрэмшсэн залуучууд юм... Хувьсгал залуугаараа байхад яах ч бил ээ... Хачин араншинтай Авксентьевскийтай учраа олж чаддаг болов уу? Бусад хошуу, мужийн цэргийн комиссарууд ч гэсэн штабын шийдвэрийг үгүйсгэж дураараа дургиж л байна. Штаб дээр ч гэсэн эмх журамгүй, замбараагүй, ярвигтай, хүнд суртал бас л байна. Учир нь цэргийн машинаас өөр илүү хүнд сурталтай машин байхгүй гэж Клаузевиц хэлсэн байдаг шүү дээ... Энэ бүх эмх замбараагүй явдал генералын залхууг хүргэжээ.

	Фрунзе тэр залхуутай байдал, нийтээрээ чалчдаг явдлыг удалгүй эцэс болголоо. Хүн бүхэнд санамсаргүй ширүүн болж, маш тайван итгэлтэй ажиллав. Ямар ч хэлбэрээр илрэлээ гэсэн экстремизмыг тэвчиж чаддаггүй явдал генералыг ихэд гайхуулж байлаа. Маш хатуу арга хэмжээ авсан мөртөө маш их хошигнож хүмүүст сайн сайхан хандахаа мартдаггүй байв. Волгодын цэргийн комиссарыг байлдааны түгшүүрийн дохиогоор дуудахад штабын байранд сахлаа хусаагүй сэг-сийчихсэн үстэй, уранхай шинельтэй, нармийчихсан гуталтай, уйтгартай өрвөгөр царайтай Авксентьевский Фрунзийн өрөөнд орж ирээд:

	— Би Авксентьевский байна, дуудсан уу? гэхэд нь

	— Дуудсан гээд Михаил Васильевич суудлаасаа босож цэргийн комиссарт суудлаа зааж

	— Суу гэлээ

	Авксентьевскийн царайд яах ч учраа олохгүй байдал тодорч:

	— Таны суудалд уу? гэвэл.

	— Миний суудалд гэж бодъё л доо гэжээ.

	Хошууны цэргийн комиссар бас л учрыг эс олон сандал дээр нь лагхийн суужээ. Цамцаа нямбайлан засаж, гялалзтал арчсан гуталтай, үсээ гөлчийтөл самнасан Фрунзе түүний эсрэг цэргийн дүрэм ёсоор зогсож:

	— Хэдэн өдрийн өмнө би Иваново - Вознесенск хошууны цэргийн комиссар байсан бил ээ. Таны л одоо хийж байгаа тэр ажил шүү дээ. Тойргийн штабт дуудуулж ч, өөрөө ч очиж л байлаа. Гуйж, шаардаж, зөрж ч байлаа. Наад сандал дээрээ хөдөлмөр зүтгэлээрээ биеэ ч янзалж чадахгүй хүн байна гэж төсөөлөөд үз л дээ. Тэр хүн хувьсгалын төлөө нойр хоолгүй зүтгэж байна гэдэгтээ итгэж хүмүүсийг хүмүүжүүлж, улс төрийн байдлыг ойлгуулахын оронд захиргааны ширүүн арга хэрэглэж, нударга зангидан заналхийлж, уурлаж хашхирч байна. Тэгээд энэ бүхнээ хувьсгалын төлөө хийж байна гэж итгэж байна. Гэтэл уул хэрэг аажмаар улам улам муудаж байгаа нь ажиглагджээ. Тэгээд тэр хүн хувьсгал түүнээс амь биеэ өгөхийг шаардах бус хатуу сахилга бат шаардаж байгааг ухаарахгүй байна. Хэрвээ ажилчин ангид ийм сахилга бат байгаагүй сэн бол зөвлөлт засаг сар ч тогтохгүй байсан бил ээ. Бас тэгээд цэргийн сахилга батын хувьд гэвэл хуучин армид байсан сахилга батыг ойлгох явдал орчин үеийн ойлголтын хооронд маш их зай байдаг гэж би боддог. Манай армийн сахилга бат айлган шийтгэх, хоосон албадлага хийх явдал дээр биш, харин хүн бүр албаныхаа үүргийг сайн дураар ухамсартайгаар биелүүлэх үндсэн дээр тулгуурлах ёстой бөгөөд тийм сахилга батын эн тэргүүний жишээг удирдах хэсэг үзүүлэх ёстой. Өөрөөр хэлбэл та бид үзүүлэх ёстой гэв.

	Авксентьевский огцом босож уруул нь татваганан:

	— Нөхөр Фрунзе, намайг уучилна уу. Дахиад би хэзээ ч ингэхгүй... гэлээ.

	— Тэгнэ ч гэж би итгэж байна. За одоо байдлаа илтгэ. Таны нэр дээр ирсэн гомдол дотор олон шударга зүйл байдаг шүү... 

	Тэгээд Авксентьевскийг явмагц Михаил Васильевич Новицкийд:

	— Тэр үнэхээр сайн ажилтан байна. Зүгээр л албан тушаалаар өсгөчихсөн байна, ажлын нь хэмжээ багадаад байгаа бололтой. Уйтгарлажээ. Давчуу хувцас шиг хүнийг дөнгөлдөг юм байхгүй. Дэвшүүлэх хэрэгтэй гэлээ.

	Новицкий гайхан ажиглаж суув. Тэр цэргийн шинэ комиссар хязгааргүй ухаан, ая дантай хүн болохыг нээн мэдлээ. Хамгийн гол нь цэргийн үлэмж асуудлын нарийн мэдлэгтэй байлаа. Тэгэхдээ өнгөцхөн мэдлэгтэй биш шүү. Тактик, стратеги, шуурхай зорилтыг ойлгож, аж ахуйн хүрээний асуудал цөмийг мэднэ... Тэд үе үе фронт дээрх байдлыг шүүн тунгаана. Энд ч гэсэн Михаил Васильевич цэргийн задлан шинжлэх сэтгэхүйн талаарх авьяас нь тодорно. Заримдаа генерал сэжиглэн, айх дүртэй түүнийг ширтэнэ. Хүн яаж ийм их мэдлэгтэй болдог байна вэ? гэдэг нөгөөх асуудал гарч ирнэ... Товч тодорхой, яв цав томьёолол, цэргийн академийн профессорын тусгай хэлтэй ажээ. Үнэн хэрэг дээрээ зөн билгийн ойлголтод итгэж болно гэж үү дээ?

	Ажилдаа хөөрч улайрсан Фрунзе биеэ барьсан савхин цамцаа тайлж шидээд шалан дээр дэлгэсэн газрын зураг дээгүүр мөлхөнө. Фронт дээрх тасралтгүй өөрчлөгдөж байгаа байдал, дайсны болон манай цэргийн заавал ч байх биш аль нэгэн үйл ажиллагаа энэ бүгдийг тархиндаа тунгаах ёстой байлаа. Тэгээд ч улаан арми дөнгөж бий болж байгаа болохоор зохион байгуулалтынхаа арга хэлбэрийг хайж, эхлээд отряд байсан бол одоо батальон, хороо, бригад, дивиз бий болжээ. Гэвч эдүгээ хүртэл анги, нэгтгэлийн нэгдсэн зохион байгуулалт байхгүй байгаа явдал тэднийг удирдах ажиллагааг хүндрүүлж байлаа. Гэвч Фрунзе тэр замбараагүй зүйл дотор ерөнхий хандлага, хатуу бат зүй тогтлыг итгэлтэй хайж байлаа. Хуучин цагт бол «Бурхны ивээлээр заяасан авьяастай» гэлцдэг ер бишийн хүн өмнөө байгааг Федор Федорович одоо л бүрэн ухамсарч эхэллээ. Гэвч түүнийх «бурхнаас заяасан биш ээ». Тэр байгаа чигээрээ, зориуд хийсэн биш оюун ухааныхаа хүчээр олсон диалектик юм. Яагаад гэвэл амьдрал өөрөө диалектик байдаг бил ээ. Харин Фрунзийн тархинд бүх үйл ажиллагаа ихэд шилэгдэн эцсийнхээ байдлаар цуцалтгүй бүртгэгдэж байлаа. Фрунзе бол эрдэмтэн сэтгэгч, онолч, оюун ухааны маш өндөр чадвартай хүн юм аа... 

	Фронтын байдал үнэн хэрэг дээрээ нарийн төвөгтэй байлаа. Фрунзе иргэний дайны цаашдын явцыг урьдчилан тааж хонин нүдтэй, хожмыг бодогчид л түргэн ялна гэж үзэж болох юм хэмээн Новицкийд ярина. Уул хэрэг жирийн нэг ялалтын тухай биш хүн төрөлхтний нийгмийн түүхэнд үзэгдээгүй шинэ байгуулал социалист байгууллын байх уу, үгүй гэдэг тухай л яригдаж байна шүү дээ. Бүх орны империалистууд залуу зөвлөлт төрийг багалзуурдахын тулд яахаас ч буцахгүй байна гээд манай цэргийн стратеги, тактикийг дүгнэж:

	— Тэд маневрын байдалтай боловч бага хээмжээтэй байна. Хамгийн сайн сургуулилсан арми л ялна. Ялалт өдөр ирэх тутам бүгдээс шинэ мэдлэгээ нэмэгдүүлэхийг шаардаж байна гэж Фрунзе хэлэв.

	— Маш гүн санаа гэж Федор Федорович шагшрахад Фрунзе хөхрөн:

	— Зөвшөөрч байна. Харин энэ санаа минийх биш Фошийнх юм шүү. Гэвч хэн ч хэлсэн байсан сайхан санаа сайхан санаа хэвээрээ л үлдэнэ шүү дээ гэлээ.

	Михаил Васильевич тойргийн комиссарын газрын удирдах ажилд Фурманов, Батурин болон бас хэд хэдэн хүнийг шилжүүллээ. Үймээн шуугиан, таталж түлхлэх юмгүйгээр бүх ажил богино хугацаанд ёсоороо боллоо. Цэргийн комиссар цаг үргэлж мужуудаар явж хошуу тосгон, үйлдвэрийн хүн ардыг бүх нийтээр нь цэргийн сургуульд сургах ажлыг зохион байгуулж, суралцсан хүмүүсээр бэлтгэл суман, батальон, хороодыг байгуулна. Тэр «Улаан хошуунаас» хагас жилийн дотор бараг далан мянган хүнийг фронтод явуулжээ.

	Дмитрий Фурманов тэмдэглэхдээ: «Фрунзийн хөдөлгөөн нь гайхмаар хөнгөн шингэн, жирийн бөгөөд биеийн байдал, харц, зангаа дохио нь ярьж байгаа тэр зүйлдээ тохирсон байдаг. Ярихдаа тайван, хөдөлгөөн нь жигд намуухан, харц нь ялдам, бүх зүйлээрээ сонсогчдоо тайвшруулдаг бил ээ. Хилэгнэн сэтгэл ихэд хөдлөхдөө бор нүд нь цогтой дүрэлзэнэ. Духан дээгүүр нь хөндлөн ширүүн үрчлээ гарч пагдгар богинохон хуруугаа бохиндуу атгаж, бүхэл биеэрээ сандал дээрээ эргэлдэж, дуу нь сүртэй өндөр болж, биеэ хэрхэн барьж зөрүүд зан гаргахгүй, оргилсон эрмэлзлээ хазаарлаж байгааг харах болно... Фрунзе гал цогтой үгээрээ миний үзэл эрмэлзлийн зөв болохыг надад бэхжүүлэв» хэмээн бичжээ.

	Фрунзе ажилчны отрядыг фронтод явуулахдаа:

	— Дайсанд эзлэгдсэн мужид хөдөлмөрийн олон түмний тэмцэл маш удаан байгааг хараад сэтгэл хязгааргүй их зовж байна.

	Хийх ёстой зүйлээ зүй ёсоор нь хийхгүй байгаа явдал гутамшгийн дээд гутамшиг... Бүх юм хутганы ирэн дээр байгаа, амьдрал амьдрал биш болсон ийм эрхэм чухал үед бид өөрийгөө бодох юм бол гутамшигтай биш гэж үү? гэдэг байлаа.

	Михаил Васильевич фронтод отрядуудынхаа нэгийг явуулсны дараа нүдэндээ нулимс гүйлгэнүүлэн байж:

	— Дахиад тэвчиж байж чадашгүй нь. Колчак Пермийг авчээ. Би тэнд тулалдааны газар байх ёстой... Үй олон морин цэрэг аваад салхины амтыг амсаж явах юм сан гэж Новицкийд хэлжээ.

	— Генералд итгэ: та хороо биш арми командалж байх хүн! Таныг тойргийг гартаа атгаж байгааг хараад гайхаад барахгүй байна гэхэд Фрунзе хөмсөг зангидаж:

	— Федор Федорович минь, зах сэжүүрийг нь барьсан юм. Харин армийн командлагчийн үүрэг ч санаанд багтахгүй байна! Тэр тактик, стратеги чинь миний санадаг ажил биш ээ, тэгж ч сээтгэнэдэггүй хэрэг ээ. Фош, Клаузевицаас эш татах нэг хэрэг, бүхэл фронтын хувь заяаг шийдэх өөр хэрэг гэвэл

	— Та бол төрөлхөөс заяасан жанжин хүн. Харин би ч гэсэн фронт руу сэтгэл тэмүүлж, гар загатнаад байдаг боллоо... гэв.

	— Явах уу?

	— Явъя!

	Дэслэгч генерал байсан Новицкий Фрунзетэй хамт байгаадаа хэзээ ч мэдрээгүй сэтгэл өег байлаа. Новицкий хэрвээ эхлээд ард түмэндээ хүчин зүтгэх явдал хамгийн эрхэм дээд зүйл гэж үзэж байсан бол одоо цэвэр ариун сэтгэлтэй Фрунзетэй ойртож түүний үзэл санааг ойлгомогц засгийн эрхийг барьж, улс орноо өөрчлөх чадалтай цорын ганц нам бол большевикуудын нам юм гэдгийг мэджээ.

	Хаант засгийн үеийн генерал большевик итгэлтэй болсныг хэн нэгэн хүний зориуд явуулсан, саяхан хурандаагийн погон зүүж явсан нэг хүн ажиглаж тохуурхахад Новицкий түүнийг огцом тасалж:

	— Залуу минь, та ямар шүлэг номлож байгаагаа бодсон нь дээр байх аа! Би ард түмэндээ зүтгэхийг хэзээ ч хичээж ирсэн бөгөөд харин Колчак руу гүйхгүй. Большевикуудын хувьд гэвэл тэднээс сурах юм их байгаа юм шүү... гэжээ.

	Новицкий Колчакийг мэднэ. Бүгд найрамдах улсын шинэ залуу, бэхжиж чадаагүй байгаа арми чухам хэнтэй учрах гэж буйг бүрэн төсөөлж байлаа. Дэд адмирал Колчак ухаалаг учраас аюултай дайсан, шүтэн бишрүүлэгч байлаа. Тэнгисийн цэргийн их бууны даргын хүү Александр Колчак өөрийгөө угсаа дамжсан усан цэрэг, Орос орны усан хил хязгаарыг манагч гэж үздэг байлаа. Эрх тушаалд дуртай, эрэмгий чадалтай тэр Хар тэнгисээс, Газрын дундад тэнгис хүртэлх хоолойнуудыг эзлэн авах асар лут төлөвлөгөө бодон боловсруулж Хар тэнгисийн флотын даргын албан тушаалд маш түргэн дэвшин гарчээ. Тэр түр засгийн газрын үед ч командалж байлаа. Тэгээд 1917 оны зун Хар тэнгис дээр бослого гарах үед Түр засгийн газар түүнийг АНУ-д явах тэнгисийн цэргийн төлөөлөгчдийн тэргүүнээр томилжээ.

	Одоо тэр эргэж ирээд гадаадын хөрөнгөтний дэмжлэгтэйгээр гурван зуун мянган хүнтэй армийг нэгтгэж нисэх хүчин, их буу пулемётоор зэвсэглэж давшиж эхэлжээ. Энэ бол маш заналтай хэрэг байлаа. Түүний арми хүч авч замд тохиолдсон бүхнийг эвдэн сүйтгэж цааш мөлхсөөр байлаа.

	Хэдийгээр Улаан арми Казань, Симбирск, Уфа, Самарыг эргүүлэн авсан боловч цагаан гвардийнхан болон гадаадын түрэмгийлэгчдэд нэгдсэн хүчээр анхны том цохилт өгөхийн тулд Фрунзе фронт руу яарч байлаа. Тэгж яарахдаа Новицкийг ч яарууллаа. Федор Федорович Москвад хүсэлтээ гаргахаар явлаа.

	Бүгд найрамдах улсын хувьсгалт цэргийн зөвлөлийн дарга Троцкий түүнийг эелдгээр угтаж:

	— Дайчин агт морь чинь дайнд тэмүүлж байгаа биз! Мэдэж байна, мэдэж байна... Та бүр цагаа олж иржээ. Дорнод фронтын Дөрөвдүгээр армийн командлагчийн албанд хүн хайж байсан юм гэжээ.

	Новицкийн бие хүйт оргилоо. Тэр Троцкийн ямар ч хөдөлгөөнгүй хар нүдийг ширтсэн боловч юу ч олж чадсангүй. Энэ чинь итгэл үү, гай юу? Нөгөөх армийн толгойд тавих гэж байдаг... Новицкий хариуцлагаас айсангүй. Тэр Зөвлөлт засгийн газрын итгэлийг биелүүлж чадахгүй байх бий гэж айж байлаа. Хэрэв нурах юм бол эх орноосоо урвасан гэж сэжиглэж газар дээр нь цаазлах юм уу шүүнэ. Бас тэгээд энэ ч хамаг гай нь биш ээ. Тэр хар амиа юман чинээ бодохгүй байлаа. Тэр партизан болох явдал, зарим хороонд нь зөвлөлтийн эсрэг ухуулгатай анархи, эсерүүд ноёрхсон, дөнгөж саяхан зохион байгуулагдсан, есөн шидийн муу сахилга баттай хүнээр дүүрсэн армийг захирч чадах эсэхдээ итгэл төгс биш байлаа. Энэ армийн Орлово - Куриловын хороонд үймээн гарч, нударганчуудын зэрлэгшсэн хөвгүүд хорооныхоо дарга, комиссарыг алсан тухай цуу яриа дэгдсэн бөгөөд үймэгчидтэй Туркмений хороо нэгджээ. Ийм армид хэн ч өнгөрснийг давтаж зүрхлэхгүй намын их нэр хүндтэй тийм хүн л командлагч болох ёстой байлаа. Гагцхүү ямар ч үед хувьсгалын төлөө зүтгэж байгаагаа мэдэж Фрунзе л тэр бүх эмх замбараагүй олон түмнийг зохион байгуулж дайчин арми болгож чадах байлаа.

	— Би ганц өөрийнхөө төлөө ч биш бас Фрунзийн төлөө гуйлттай ирсэн юм. Цэргийн мэргэжилтний хувьд дөрөвдүгээр армийн командлагчийн албан тушаалд Фрунзийг тавихыг санал болгож байна. Яг л тийм хүн одоо тэнд хэрэгтэй байгаа юм байна гэвэл Троцкий үрчийв.

	Хүн таних ер бишийн их зөн билигтэй яруу найрагч Блок Троцкийг анх удаа үзээд өдрийнхөө тэмдэглэлд: «Иудийн дух, хамар, сахал нь яг Троцкийнх шиг юм» гэж бичжээ. Иймэрхүү сэтгэгдэл Троцкийн гадаад төрх, зан ааш, өчүүхэн бага зүйл дээр ч илэрч байдаг нууцгай чанар түүнтэй хавьтсан хэн хүнд төрдөг ажээ. Энэ бол ёстой л «хоёр нүүртэй» хүн байлаа. Аливаа нийгмийн том хөдөлгөөнд улс төрийн балмад этгээд, субьектив идеализмын янз бүрийн хэлбэр дээр хууль мэт түшиглэсэн байдаг жижиг хөрөнгөтний хэсэг, жижиг аж ахуйн үзэл санааг агуулагч бүхэл бүтэн бүлэг идэвхтэй байдаг бил ээ.

	Лев Давыдович Борнштейн буюу Троцкий бүр эхнээсээ муу ёрын, гоё дэгжин үгтэй, экстремист, максималист тийм улс төрийн балмад этгээд байжээ. Максимализм нь түүний хувьд жижиг хөрөнгөтний мөн чанарыг нь халхалсан өвөрмөц хамгаалах будаг болж байлаа. Тэр улс төрийн тэмцлийг удирдлагын төлөө, хувиараа дарангуйлах засгийн төлөө тэмцэл гэж тусгаж байлаа. Тэр өөрийн эрх сонирхолд ажилчны хөдөлгөөнийг захирч эрх дураараа дургиж, захирч байхыг хүсдэг байв. Гэвч энэ бодлоо биелүүлэх замд нь ленинчүүд хатуу бат зогсож байсан учир Троцкий тэднийг шахан зайлуулахын тулд газар сайгүй бололцоотой бүхнийг хийж байлаа. Төв Хороо, Арми, Засгийн газарт ленинчүүд байгаа цагт түүний талынхан засгийн эрхийг бүрэн авч чадахгүй тул тэр сайн боловсруулсан тодорхой төлөвлөгөөтэй ажиллаж байв. Улаан арми, Зөвлөлт төрийг бэхжүүлэхэд бага анхаарч байлаа. Газар сайгүй эмх замбараагүй байдал тарааж, тэгээд өлсгөлөн, сүйрэл, фронт дээрх ялагдлын бүх хариуцлагыг ленинчүүдэд тохоож олон түмний нүдэн дээр тэднийг шившиглэж, тэдний эсрэг олон түмнийг босгох хэрэгтэй байжээ. Тэгээд улс орон эцсийнхээ сүйрэлд тулахад Троцкийн төлөөний гурав дахь хүчин болж Орос орныг аврагч болон гарч ирэх ажээ.

	Тэр намыг ажилчин ангиас салгахын тулд «нийгэмчилсэн аж үйлдвэрийг ажилчид өөрөө удирдах» гэсэн өдөөн хатгах лоозон дэвшүүлж үйлдвэрчний эвлэл хөдөлмөрийг милитаричлах ёстой бөгөөд засгийн эрхийг байлдан авсны дараа хувьсгалыг хавчигч байгууллага болон хувирах ёстой байлаа. Гэвч Троцкийн нэг санаатан нөгөөх Гольцман энэ бүх хэт хувьсгалч үтийн цаана юу нуугдаж байгааг мэдэлгүй чалчиж, «ажилчин олон түмний талаар хайр найргүй ташуурын сахилга бат», «манай хандлагыг ойлгох чадваргүй хүмүүст шорон гяндан, хорих цөлөх» арга хэмжээ авахыг шаардаж байлаа. Улс төрийн бодлого дахь тэдний хандлага» эрэг шургийг нь чангалж» тосгоныг колони болгон хувиргаж, ажилчдыг «удирдах хүн» троцкист «дээд» хэсгийн дуулгавартай боол болгох, хөрөнгөтний бүгд найрамдах улсыг байгуулж чөлөөт үйлдвэрлэлийг цэцэглүүлэх ёстой байлаа. Тэгээд ч засгийн эрх Троцкий шиг хүний гарт орох юм бол ажилчдын дунд ташуурын сахилга бат тогтоож «ойлгох чадваргүй» бүх хүнийг шоронд гянданд чихнэ гэж хүн бүр бодож байжээ.

	Троцкий Зөвлөлт засгийн эсрэг хуйвалдаанаа Октябрийн хувьсгалын үеэр ард түмний талд ирсэн хуучин армийн генерал, дарга, цэргийн мэргэжилтэн зэрэг цэргийн бодит хүчинд тулгуурлахыг хүсжээ. Цэргийн мэргэжилтнүүд бол намын дотоод тэмцлийн нарийн ширийн арга барилыг мэддэггүй, Троцкийн өөрсдөдөө ханддаг сайн харилцааг мэддэг болохоор чухамхүү түүнийг дагаж дэмжинэ гэдэгт ерөнхий жанжин түшиглэж байв. Ленин болон Лениний намд хязгааргүй үнэнч, ажилчин, тариачнаас гаралтай Котовский, Блюхер, Чапаев, Вострецов, Пархоменко, Ворошилов, Буденный, Лазо, Кутяков нарын зэрэг хэдэн мянган армийн дарга нарыг аажмаар мэдэгдэлгүй шахан зайлуулж цэргийн мэргэжилтнээр солих гэж байлаа.

	Тиймээс ч Троцкий цэргийн мэргэжилтэн бүртэй эелдэг харилцдаг байв. Троцкий «төрөлхийн авьяастай» ба төмөр, модон анжисны «энгийн» стратегичдыг үл тоомсорлон үзэх бөгөөд тэдний хооронд бие биеэ хардах, үл итгэх сэтгэлгээ төрүүлэх, ач тач байдал тарихыг хичээж, гагцхүү тактик, стратеги, мэддэг, байлдаан явуулах туршлагатай цэргийн мэргэжилтэн л иргэний дайнд ялж чадна гэж чангаар давтан хэлэхээсээ зовдоггүй байлаа.

	Троцкий цэргийн мэргэжилтнүүдэд алс хэтийнхээ эрмэлзлийг зориулаагүй нь мэдээж бил ээ. Харин цэргийн мэргэжилтнүүд түүнийг эрх баригч намын төлөөлөгч гэж чин сэтгэлээсээ хүлээдэг байв. Бүгд найрамдах улсын хувьсгалт цэргийн зөвлөл нь Улаан Арми ба флотыг захирах хамгийн дээд хамтын байгууллага байсан бөгөөд тэр байгууллага цэргийн бүх эрхийг барьж байлаа. Троцкий энд шургалан орж удирдах байрыг эзэлжээ. 

	Новицкийд, Та зөвлөлт засаг, ард түмэнд хүчин зүтгэх ёсгүй, харин надад, миний хань хамсаатанд зүтгэ, Фрунзе бол сорилт давсан Ленинч болохоор огт байхгүй байсан нь дээр гэж Троцкий хэлж чадахгүй байлаа... 

	Гэвч одоо Троцкий цухалдаж байв. Ээ, энэ Фрунзе үү! Газар сайгүй хошуу дүрж байдаг. Арми командлах нь л дутаа юу! Үгүй, Троцкий «төрөлхийн авьяастан»-г бас нэг алхам ахиулж болохгүй... 

	Энэ бодлыг нь ч Новицкий Троцкийн ширгэсэн хонхор хар нүдэнд олж харлаа.

	— Тэнд ямар хүн хэрэгтэй байгааг бид мэднэ ээ гэж Троцкий ширүүн хэлээд, — Бид танд итгэл хүлээлгэж байхад та тэр Фрунзийг бидэн рүү шургалуулахыг хичээж байдаг. Тэр чинь хэн юм бэ? Бид түүнд бүхэл бүтэн арми командлах үүргийг ямар үндсэн дээр итгэх болж байна аа? Тухайн үед таны санал чинь юу болж байна аа? Фрунзе хэзээ ч юу ч командалж үзээгүй, хошууны цэргийн комиссарууд бөөн гомдлоор булж байна. Тойрог итгэж өгсөнд л баярлаж байг, түүний үйлдсэн хэргийг тэвчиж ядан байна. Цэргийн туршлагатай мэргэжилтэн таныг тэр яаж ингэж амархан төөрүүлж амжив аа? гэдгийг мэдэхгүй байна. Эсвэл магадгүй танд албан тушаал багадаад байна уу? Командлах ажилд дургүй байгаа бол Өмнөд фронтын штабын даргаар томилъё! гэлээ.

	Ийнхүү Новицкийг дайрчээ.

	— Хэрвээ Колчак түйвээгээгүй бол ч би нэн даруй халагдах өргөдөл өгмөөр байна. Би фронтод жагсаалын цэргээр явсан ч бэлэн байна. Хэрвээ миний санал танд тоогдохгүй байгаа бол би өөр шатны байгууллагад саналаа тавих эрхтэй гэж үзэж байна. Арми командлахаас эрс татгалзаж байна! гэв.

	Тэгээд Новицкий урьд нь хэзээ ч очиж байгаагүй өөр байгууллага Владимир Ильич Ленин даргатай Ажилчин Тариачны Батлан Хамгаалах Зөвлөл рүү явлаа.

	Фрунзийг тэр өдөр Дөрөвдүгээр армийн командлагчаар томилж, Новицкийг тэр армийн штабын даргаар томилжээ.

	— Генералынхаа хэмжээнд аваачаа шив дээ гэж ичимхийрсэн Михаил Васильевич Новицкийд хэлээд, — За яах вэ сонгож шилж байх цаг биш. Фронтод явахад бэлтгэцгээе дээ гэв.

	Бэлтгэл маш өвөрмөц байлаа. Учир нь Фрунзе хүмүүсээсээ салах дургүй байжээ. Түүний нөхөд цөм ажилчид байсан учир олонхыг нь фронтод авч явахаар шийджээ. Тэр Дөрөвдүгээр армид хоосон гуяа ганзагалж очихгүй. Иваново - Вознесенск мужийн намын хорооны товчоо хошууны намын хорооныхоо дарга нөхөр Фрунзийг фронтод явах гэж байгаатай холбогдуулан Иваново - Вознесенскийн нэхмэлчдийн хязгаарын ажилчдаас тусгай отряд зохион байгуулж, Дөрөвдүгээр армийн ажиллаж байгаа район руу явуулахаар шийдвэрлэжээ. «Нөхөр Фрунзийн сайн дурын коммунист отрядад элсэцгээ!» гэсэн хошууны намын хорооны уриалга гарчээ.

	— Тэнд Туркмен орох хөвөнгийн замаа нээж, хөрж ажилгүй болсон байшингаа дахин ажиллагаанд оруулъя. Армиа ч ажилчны шинэ хүчээр нэн даруй мялаах хэрэгтэй гэж Фрунзе нэхмэлчдэд хэлжээ.

	Арсенийтай хамт фронтод Фурманов, Батурин, Шарапов, Валериан Наумов, Игнатий Волков, Калашников, Шорохов, Андреев нэг үгээр хэлэхэд нууц ажлын жилүүдэд бат гагнагдсан тэр хүмүүс цөм явлаа.

	Фрунзе Волгодоос Авксентьевскийг тойргийн штабт дуудлаа. Энэ удаа цэргийн комиссар сахлаа мөлчийтөл хусчихсан иржээ. Михаил Васильевич түүнд суудлаа зааж:

	— Суугтун! гэхэд

	— Таны байранд уу? гэв.

	— Тийм ээ, миний байранд суу. Таныг Ярославскийн тойргийн цэргийн комиссараар томилсон тушаал энэ байна.

	— Та яах юм бэ?

	— Фронтод явна... 

	— Михаил Васильевич, намайг хамт аваад яваач! Би суман командалж чадна!.. Хэрэгтэй бол батальон ч чадна... Би дарга хүн!.. Тэгэхэд намайг штабт.., Би таны тамхинд ч гүйж байя... 

	— Тамхи татдаггүй. Суманд ч авахгүй. Батальонд ч бас авахгүй. Энд л хичээж үз, таныг даргаар дэвшүүлсэн!

	— Таны гэр бүл юугаар ч дутагдахгүй байх талаар би санаа тавьж байя гэхэд нь

	— Гялайлаа. Софья Алексеевна надтай хамт явна гэлээ.

	 

	 

	ТЭМЦЛИЙН ШУУРГАН ДУНД - 3 (e-nom.mn)

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

